
	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн 
“Ши. Аюуш - ТҮҮВЭР ЗОХИОЛ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ш. АЮУШИЙН АМЬДРАЛ УРАН БҮТЭЭЛ (1903-1938 он)

	Уран зохиолч Ш. Аюуш 1903 онд ард Ширнэнгийн гэрт төржээ. Залуу хүү хувьсгал ялсны дараахнаас нам, улс, олон нийтийн, байгууллагуудад албан хааж, ший жүжгийн ажилд оржээ.

	БНМАУ-ын түүхэнд «1922 оны 2 дугаар сард МХЗЭ-ийн түр цагийн төв хорооны дэргэд 26 хүний бүрэлдэхүүнтэй» ший жүжгийн бүлгэм мөн бүлгэмийн улс төрийн уран сайхныг хянаж байх комисс байгуулжээ»1 гэж тодорхойлон бичсэн байна.

	1922 оны 3 дугаар сарын 28-нд МХЗЭ-ийн хэсэг гишүүдээс эрхлэн С. Буяннэмэхийн зохиосон «Сандо-амбан» хэмээх түүхэн сэдэвтэй хамгийн анхны монгол үндэсний шинэ жүжгийг анх тоглоход Ш. Аюуш нөхдийн хамт өөрсдийн сайн дураар зохих ролиудад оролцон тогложээ. Тэд өөрсдийн хүч хөрөнгөөр хувцас хунарыг бэлтгэцгээж ший жүжгийг шинээр тоглон олон нийтэд сонирхуулсан нь ард олны сонирхлыг татаж амжилтыг олсноороо уран сайхны ажлыг цаашид хөгжүүлэх үлгэр дуурайл болсон байна.

	Ш. Аюуш энэ тухай бичихдээ: «... 12-р оны европын 3 дугаар сарын 28-нд хамгийн анх дугаар монгол үндэсний ший жүжиг, театрын уран сайхныг ардын хөвүүд өөрсдийн гар биеэр үүсгэн явуулсан»2 гэж бичсэн байдаг.

	Энэ үеэс хойш МХЗЭ-ийн гишүүд залуучууд өөрсдийн хөрөнгөөр хувцаслан, түүх шастир, ардын харилцаа дуунуудыг хувьсгалт үзэл санаа, үндэсний хэлбэр агуулгаар баяжуулан ший жүжиг зохиож түүнийгээ шарын шашны цам майдарын эсрэг сөргүүлэн тавьсаар байжээ.

	Дарлагч ангийн үзэл санааг тусгасан хувьсгалт агуулга, үндэсний хэлбэртэй энэхүү ший жүжгийг ард түмэн ихээхэн сонирхон үздэг болсноор тус оронд ноёрхож байсан шарын шашны цам майдарт цохилтыг өгч өөрийн зорилгоо биелүүлсээр ирсэн юм. Ийм учраас дарлагч ангийнхны зэвсэг болсон шарын шашныхан, ард түмний дотор шинээр үүсэж байгаа ший жүжгийг элдвээр муулан сурталчилж байснаас зохих хэмжээний бэрхшээлийг учруулж байсан боловч түүхийн хүрд урагш эргэж байдаг тавилангаараа шинээр үүссэн ший жүжгийн нөлөө нь улам идэвхэжсээр байв.

	МХЗЭ-ийн байгууллага, шинээр үүсэн бий болж байсан ший жүжгийн ажилд гишүүдийнхээ дотроос дуу хөгжим болон жүжиг бүжиг зэрэг уран сайханд авьяас бүхий залуучуудыг шилжүүлэн өгсөөр байжээ.

	МАХН, соёл боловсролыг хөгжүүлэн, ард түмнийг бичиг үсэгт сургаж шинэ соёлоор хүмүүжүүлэхийн зэрэгцээ хувьсгалын үйл ажиллагаа, дарлагч ангийн санаа бодол, нүүр царайг олны өмнө биеэр үзүүлэн ухуулах хувьсгалт шинэ агуулгатай шинэ урлаг, уран сайхныг хөгжүүлэх талаар онцгой анхаарч шийдвэртэй арга хэмжээнүүдийг авсаар ирсэн юм.

	1923 оны 7-р сард хуралдсан МАХН-ын 2-р их хурлын тогтоолд «Учрыг нарийвчилбал жүжиг, наадамд эрт одоогийн байдал, шударга, гажуугийн явдал, сайн муугийн харуулал, зовлон зүдүүрийн үр зэрэг гүн нарийн утга чанарыг гаргах нь хүний сэтгэлийг хөдөлгөж сайны удирдал болно»3 гэж заасан байна.

	Манай намын энэхүү заалтын дагуу үндэсний хэлбэртэй хувьсгалт шинэ агуулгатай утга зохиол урлагийг хөгжүүлэхэд Ш. Аюуш хувь нэмрээ оруулсан юм.

	Ш. Аюуш ЗХУ-д явж Дорно дахиныг судлах дээд сургуульд суралцан 1927 онд төгсгөж ирсний дараа Улаанбаатар хотын эвлэлийн хорооны даргаар ажиллаж байх үедээ залуучуудыг хувьсгалын шинэ ёс суртахуунаар хүмүүжүүлэхэд чиглэсэн хэд хэдэн өгүүлэл, товхимол бичиж хэвлүүлсний зэрэгцээгээр уран зохиолын ажлыг оролдож байлаа.

	Ш. Аюуш 1928 онд ардын цэнгэлдэх хүрээлэнд найруулагчаар шилжин ажиллаж байхдаа жүжгийн зохиол бичих, радио үдэшлэгт оролцох ажил хийж байлаа. 1929 онд уран зохиолчдын бүлгэмийн гишүүдийн «Уран үгсийн чуулган» гэдэг эмхэтгэлийг хэвлүүлэн гаргахад Ш. Аюушийн «Үхэрчин хөвүүний байдал», «Малчин ардын дайсан» хэмээх хоёр өгүүлэл нийтлэгджээ.

	«Үхэрчин хөвүүний байдал» хэмээх өгүүлэлд малчин ардын мал аж ахуйд аюулт өвчин тохиолдон сандарч байхад ардын хувьсгалын ачаар бий болсон малын эмнэлэг тэрхүү аюулт өвчнийг шинжлэх ухааны аргаар анагааж байгаагаас малчин ардууд нам засгийн ач тус, бодлогод биширч байгааг харуулсан бол «Малчин ардын дайсан» гэдэг өгүүлэлдээ малын дайсан чоныг устгахыг уриалжээ. Эдгээр нь үнэн чанартаа жинхэнэ өгүүллэгийн хэмжээнд хүрч чадаагүй боловч шинжлэх ухааны мал эмнэлгийн ач тусыг малчин ардын дунд сурталчлах талаар тухай үедээ ач холбогдол бүхий зүйл болсон юм.

	Үүнээс гадна Ш. Аюуш 1929 онд «Амьд сонин зэргийг онц сонирхолтой жүжиг» хэмээгч зохиолоо тусгай ном болгон хэвлүүлсэн. Энэ зохиолын дотор гарах жүжгийн тухай амьд сонин, арван нэгдүгээр он, ардын хувьсгалт намын байдлын тухай хятадын эзэрхэг түрэмгий нараас манай монголыг өөрийн улсын нэгэн муж хэмээн үзсэний хариу захидал хуучны этгээд ба гишүүнээс хөөгдөгсдийн тухай зэрэг хувьсгал ялах үеийн буюу тухай үеийн сэдвүүдээс бүрдсэн энэхүү зохиолдоо зохиогч хуучны феодалын ёс суртахуун болон гадаадын эзэрхэг түрэмгийчүүдийн шунахай бодлого, ардын хувьсгалын ач тусыг ард түмэнд сурталчлах зорилгоор зохиожээ.

	Ш. Аюушийн бичсэн энэхүү зохиол нь уран сайхны шинэ дүр бүтээх талаар дутагдалтай зөвхөн ухуулан илтгэхээс хэтэрч чадаагүй юм.

	Энэхүү амьд сонинууд нь хурал цуглаан хийсний дараа гардаг байжээ. Энэ нь тухайн үеийн үзэгч олон түмнийг шинэ нийгмийн үзэл санаагаар хүмүүжүүлж хуучин нийгмийн хор уршгийг таниулахад чиглэгдэж байжээ.

	Ш. Аюуш шинэ монголын зохиолчид өсөн төрж бойжих түүний байгууллагыг бэхжүүлэх үйл хэрэгт оролцон, ард олныг урлагтай нөхөрлүүлэх, түүнийг ойлгуулж сургах талаар чармайн ажиллаж байв. 1934 оны 11-р сарын 24-нд монголын шинэ үеийн уран зохиолчдын хурал хийж энэхүү хурлаас зохиолч нарт анх удаа зохиолч мөн гэдгийг гэрчлэх батлах олгоход Ш. Аюуш энэ хуралд оролцон батлахаа авч байжээ.

	1934 онд Ардыг гэгээрүүлэх яамнаас эрхлэн манай хувьсгалын ялж дийлсэн түүхт явдал болон түүний удирдагч их жанжин Д. Сүхбаатарын үйл амьдралыг харуулсан жүжгийн зохиол бичих уралдаан зарлахад Ш. Аюуш «Монгол хүү» гэдэг жүжиг бичиж тэрхүү уралдаанд 3-р байр эзэлсэн байна.

	«Монгол хүү» гэдэг тэрхүү жүжгийн зохиол нь одоогоор олдоогүй байгаа юм. МАХН-аас үндэсний хэлбэртэй, хувьсгалт агуулгатай ший жүжгийн ажлыг хөгжүүлэх талаар авч явуулсан арга хэмжээг хэрэгжүүлэн биелүүлэх талаар Ш. Аюуш өөрийн мэдлэг боловсрол, хүч чадлаа дайчлан олон арван шинэ бүтээлүүдийг тухайн үедээ туурвисаар байв.

	Ш. Аюуш 1935 онд «Хатан Долгор, Харц Дамдин» гэдэг аялгуут жүжгээ бичиж найруулан тоглуулсан нь тэр үедээ үзэгч олон түмэнд үнэлэгджээ. 1935 оны 4-р сарын 23-ны ерөнхий сайдын 61 тоот тушаалд «Тус театрын саяхан тавьсан н. Аюушийн зохиож найруулан аялгуут жүжгийн гүйцэтгэлийг зориут жишээ болгон авч сайшааж» уул жүжгийн зохиолч, найруулагч оролцон тоглосон жүжигчид, хөгжимчид зэрэг бүх ажилтнуудыг үнэ бүхий зүйлээр шагнасан байна.

	Энэ аялгуут жүжигт монголын хар шар феодалууд дураар загнан харц ардууд болон ялангуяа эмэгтэйчүүдийг эд уурс мэт доромжлон дарлаж эх орныхоо эд баялгийг гадаадын шунахай булаан эзлэгчдэд дур зоргоороо худалдан, ганцхан биеийн эрх жаргалыг бодохоос ард түмний ашиг тусыг огт боддоггүй байсныг харуулсан байна.

	Энэхүү жүжигт харц ардууд дарлагч ангид дарлуулсангүй өөрсдийнхөө аз жаргал, эрх чөлөөний төлөө амь бие хайрлахгүй тэмцсээр ирснийг ард Дамдин түүний хувиршгүй хань Долгор нарын дүрээр харуулсан бөгөөд эд нар Богдын зарлигийг дагалгүй эсэргүүцсэн учир феодлуудад баривчлагдан явж байхдаа Долгор

	 

	Эр эм болсон бид хоёрыг

	Эзэрхийлэн дарлах боловч та нар

	Эргэн тэмцэх ардын зоригийг мохоохгүй

	 

	гэж эрс шударга хэлж байна.

	 

	Зоригт ардаас

	Энгийн номхон ард биднийг эзэрхийлэн дарлаж

	Энэ мэтээр эзэрхэг ноёдыг эсэргүүцэн тэмцэж 

	Эрх чөлөөгөө авах нь бидний ардын үүрэг шүү

	 

	гэхэд феодалууд тэр самуун этгээдийг бариад ав гэж цагдаа нарт тушаахад тэд ардуудыг баривчлах гэхэд олон ястнаас бүрдсэн ардууд нэгэн санаа зорилгоор урагш давшихад феодалууд зориг мохож боль боль гэж байгаа нь олон үндэстэн ястан ардууд эв саналаа нэгтгэн хүчээ хамтран тэмцвэл дарлагч ангийг дийлэх юм гэдгийг харуулжээ.

	Зохиогч «Хатан Долгор, Харц Дамдин» гэдэг жүжигтээ уран сайхны амьд дүр бүтээх ангийн тэмцлийг тодорхой ялган харуулах талаар дутмаг хандаж, өнгөн талаас нь тоочих маягаар бичсэн тал бий. Монголын орчин үеийн уран зохиолын товч түүхэнд «Театр судлагч, найруулагч, зохиолч Ш. Аюуш уг жүжгийг үндэсний шинэ дуурь бүтээх эрмэлзлээр бичсэн байна. Зохиол нь бадагчилсан дуулалт жүжгүүдийн адил шүлгээр биш, ихэвчлэн үргэлжилсэн хэлбэрээр бичигдсэн бөгөөд хөгжим эгшиглэж дөрвөн аялгуугаар ээлжлэн гүйцэтгэдэг боловч сонгодог дуурийн хэлбэрийг бүтээж амжаагүй, харин тэр үеийн дуулал жүжгийн хэмжээнээ үлдсэн юм»4 гэж мөнхүү зохиолыг дүгнэсэн байдаг.

	МАХН-аас урлаг, утга зохиолыг хөгжүүлэх талаар байнгын анхаарал халамж тавин зохиолчдын хийсэн ажлыг нь дүгнэж, ирээдүйн зорилтыг зааж өгдөг байсан нь 1934 онд МАХН-ын IX их хурлын илтгэлд «Манай театр бол өнгөрсөн жилд Москва хотноо болсон олон улсын хувьсгалт театруудын уралдаанд оролцож ажил нь хангалттайгаар тэмдэглэгдэн иржээ. Мөн театрын хамт жүжгийн зохиолч Ядамсүрэн, Буяннэмэх, Аюуш зэргийн хэдэн хүмүүс 15 орчим тооны жүжгийн зохиолуудыг бичжээ»5 гэж тэмдэглэснээр тодорхойлогдож байгаа юм.

	Ш. Аюуш 1934 онд «Говийн хүүхэн Гүндэгмаа» хэмээх жүжгээ хэвлүүлсэн бөгөөд үүндээ феодалууд эрх чадлаараа далайлган сүрдүүлж эмэгтэйчүүд болон харц ардыг дарлаж байсныг тус оронд ардын хувьсгал ялснаар түүнийг үүрт устгасан юм. Дарлагдсан эмэгтэйчүүдийн төлөөлөгч Гүндэгмаа эрх чөлөөгөө олж эрдэм ном суралцан байгааг харуулснаараа «Хатан Долгор, Харц Дамдин» жүжгийн Долгорын хувь заяанаас өөр байна. Залуу тайж Соронзонгомбо эрх тушаалаар далайлган Гүндэгмаагийн нөхөр Жавхлантыг хугацаагүй цэргийн албанд хөөж явуулаад Гүндэгмааг эхнэр болгон авч байхад ядуу лам Чагнаа Гүндэгмаад туслан оргуулаад Чагнаа өөрөө мэргэн хүн хэмээн худал хэлж Соронзонгомбынхныг төөрөлдүүлэх бөгөөд Гүндэгмаа эзгүй хээр чононд баригдах шахаж байхад гөрөөчин Сүндэв өөрийн охины нэгэн адил зовлонд баригдсан амьтан байна хэмээн өрөвдөн түүнд тусалж байна.

	Ингээд Гүндэгмаа нөхөртэйгөө уулзаж байна. Энэ жүжигт дэвшүүлэн тавьсан нэгэн шинэ дүр бол ядуу лам нар бараг эмэгтэйчүүдтэй нэгэн адил дарлагдсан ядуу ардууд байгаа юм гэдгийг бадарчин Чагнаагийн дүрээр харуулсан.

	БНМАУ-ын түүхэнд «Гучаад оны монголын жүжгийн зохиолд уран бүтээлийн реалист арга батжин бэхжив» гэж тодорхойлсон нь Ш. Аюушийн сүүлийн үеийн уран бүтээлүүдэд зарим талаараа хамаарагдах юм.

	«Говийн хүүхэн Гүндэгмаа» жүжгийн сэдэв нь хувьсгалын эхэн үеийн үйл явдлыг хамарч байгаагаараа урьдах сэдвүүдээс нэлээд өвөрмөц юм. 1930-аад оны үед жүжгийн нэлээд хэдэн зохиол бичсэн Ш. Аюуш нь ийнхүү бүтээлдээ өсөн хөгжиж ялангуяа театрын урлагийг хөгжүүлэх талаар гаргасан ажлын бүтээл багагүй байснаас түүнийг үнэлэн 1935 оны 2-р сарын 25-нд Ардын бага хурлын тэргүүлэгчид, ардын сайд нарын зөвлөлийн гишүүдийн хамтарсан хурлын тогтоолд «ардын цэнгэлдэх улсын төв театрын уран сайхны найруулагч нөхөр Аюуш болбоос тус улсын ардын үндэсний уран сайхны ажилд он удтал идэвхтэйгээр чармайн зүтгэж зохиол найруулгын талаар тус улсад онц ихээхэн ашиг тус бүхий ажлыг бүтээсээр ирсэн»6 гэж тэмдэглээд улсын гавьяат алдарт уран зохиолч цол олгосон байна. 1935 оны 10-р сараас эхлэн намын үнэн, үндэсний эрх сонинуудад уран зохиолын тогтмол буланг бий болгон түүнд зохиолчдыг хуваарилан уран зохиол бичүүлж байсан бөгөөд зохиолч Ш. Аюуш намын үнэн сонинд зохиол бичиж байхаар хуваарилагдсан байна.

	Ингэж Ш. Аюуш нь үнэн сонинд уран зохиолчдын амьдралд шинээр буй болж байгаа үйл явдлын тухай сурвалжлан бичих зарим залуу зохиолчдод зөвлөгөө өгөх, уран бүтээлээсээ хэвлүүлэх ажил хийж байжээ.

	Ш. Аюушийн нэг томоохон бүтээл гэвэл 1937 онд хэвлүүлсэн «Яг 18» гэдэг жүжиг бөгөөд энэ нь бичигдсэн бусад зохиолоо бодвол уран дүрийг нэлээд тодорхой бүтээсэн, тухайн үеийнхээ амьдралтай нягт холбоотой ангийн тэмцлийг харуулсан хамгийн чухал сэдэв байсан юм. Үүндээ сүм хийдийн газар том лам нарын шавь нэрээр тэдний зарц болон сэтгэлийн зовлонг эдлэн харийн хэлний ном ямар ч утга учрыг мэдэхгүй үсэгчлэн цээжилж суусан ядуу лам нар ардын засгийн ач гавьяагаар тэдний үзэл санаанд хувьсгалт өөрчлөлт гарч байгааг үзүүлсэн юм. Монголын орчин үеийн уран зохиолын товч түүхэнд «Яг 18» гэдэг жүжгийг «хуучин шинэ хоёр нийгмийн хувьсгалын үзэл санааны, шашны сүсэг бишрэлийн, хүний дөмөг чанар ба араатан шинжийн хоорондын зөрчлийг харуулсан»7 гэж дүгнэсэн байна. 

	Шинэ нийгмийн шинэ амьдрал эхэлсэн үед хүрээ хийдэд багш шавийн барилдлага нь зөвхөн хэлбэрийн төдий болсон үед захиргаандаа шавь нараа сүрээр айлган барьж байх гэсэн Санзай гавжийн арга, уран аргаар тэднийг хууран мэхлэх гэсэн Шижээ маарамбын арга аль аль нь бүтэлгүй болж тэдний хэтийн зорилго нуран унаж тэдний нөлөө хоногоос хоногт шавь ядуу лам нарын дотор буурч байгааг харуулна. Жүжгийн гол баатрын нэг залуу лам Ойдовыг багш лам нь төлгөндөө үзэж «Чи хэрэв хар болж цэрэгт явах юм бол заавал үхнэ» гэсэн үг, Гаваасүрэнгийн «Чи хар болох юу. Үүнээс хойш би чамтай хэрхэвч нөхөрлөж чадахгүй» гэсэн эсэхийг шийдвэрлэж чадахгүй байх ахул лам хэвээрээ үлдэхгүй түүнийг салаа замын уулзварт очоод яахаа ч мэдэхгүй гайхширсан хүнд байдалд оруулсан боловч тэр, болж байгаа бүх үйл явдлаас дүгнэлт хийж өөрөө замаа зөв сонгон олж цэрэгт явж бичиг эрдэмд суралцан, олон аавын хүүг сурган хүмүүжүүлэх цэргийн дарга болж байна. Энэ нь залуу лам Ойдов, шашны ном үзэхийн зэрэгцээгээр үндэсний хэл бичигт суралцаж байсны нөгөө талаар залуучуудын эвлэлийн гишүүн Гаваасүрэн болон тэдний байгууллагаас зохион явуулж байгаа ажил хүчтэй нөлөөлж түүнийг энэхүү шинэ замд оруулсан байна. Хувьсгал, хуучин нийгмээс хүлээн авсан иргэдийнхээ үйл хэргийг дараа нь үзэл санааг хувьсган шинэчилж хүмүүжүүлж байгааг энэхүү жүжиг үзүүлснээрээ онцлог юм.

	Үүнээс гадна Ш. Аюуш «Хэний буруу вэ?», «Баруун зүүний нугалаа», «Гурван давхар талхигдал», «33 жил болсон нь» зэрэг жүжгүүдийг бичсэн авч энэ нь одоогоор олдохгүй байна.

	Ш. Аюушийн бичсэн «Хатан Долгор, Харц Дамдин», «Говийн хүүхэн Гүндэгмаа», «Яг 18» гэдэг жүжгийн дотор гарч байгаа дүрийг авч үзвэл тус тусдаа өвөрмөц шинж чанартай, өөр өөр дүрүүд юм. Долгор ноёны хатан болгосон Богдын зарлигийг зөрчин өөрийн эрх чөлөөний төлөө тэмцэж яваад цаазаар авхуулж байхад

	Гүндэгмаа ноёныхоос оргон явсаар ардын засагтай золгон эрх чөлөөгөө олж эрдэм номд суралцан боловсорч байна. Монголын хувьсгалт залуучуудын эвлэлийн гишүүн Гаваасүрэн шарын шашны эсрэг идэвхтэй тэмцэж байгаагаар энэ гурван эмэгтэйн дүр өөр өөр бөгөөд ардын засаг эмэгтэйчүүдийг хэрхэн хүмүүжүүлж боловсруулан буйг харуулжээ.

	Түүнчлэн бадарчин Чагнаа ядарсан хүнд тусалж байхад гавж ламын шавь Ойдов шууд сүм хийдийг орхин явж цэрэгт орж шинэ соёлоор хүмүүжиж байна. Эдгээр хүмүүс бол хувьсгалт засгийн энэрэнгүй бодлогын ачаар эрдэм номд суралцан, эх орноо өөрчлөн хөгжүүлэхээр өдрөөс өдөрт өсөн хөгжиж байгаа хүмүүс юм, 

	Тэр үед Ш. Аюуштай хамт ажиллаж байсан Д. Ичинхорлоо, Шаравдоо гуай нар Ш. Аюуш бол цовоо, эелдэг даруу зантай, хүнтэй нөхөрсөг харьцаатай, шударга, олон түмэндээ нэр хүндтэй хүн байсан бөгөөд урлагийг хөгжүүлэх үйл хэрэгт багагүй хувь нэмэр оруулсан хүн юм. Түүнчлэн хувьсгалт урлаг гэдэг юу болохыг олон түмэнд ойлгуулахыг уйгагүй оролддог, хөгжим их сонирхдог ноотны анхны мэдэгдэхүүнтэй, зарим нэг ая зохиодог хүн байсан. 1920-иод оны сүүлч 1930-аад оны эхний үед нийслэл Улаанбаатар хотод майдар гаргахад тэнд жүжигчид очиж, түүнтэй зэрэгцүүлэн уран сайхан явуулдаг байсан бөгөөд тэнд Ш. Аюуш өөрийн биеэр жүжигчдийг удирдан очиж зааварлан уран сайхны ажлыг явуулдаг байлаа. Ингэж сайн зохион байгуулалттай уран сайхан явуулдаг байснаас ардууд майдрыг орхиж уран сайхны зүг цуглардаг байв.

	Үүнээс гадна биеийн тамирыг сонирхон түүгээр байнга хичээллэж залуучуудыг түүнд сургахыг чармайдаг байсан гэж дурсан ярив. Ш. Аюуш жүжгийн зохиол бичихийн зэрэгцээгээр нэлээд шүлгүүд бичсэн байна. Үүнд: «Өвгөн феодалын үг» (1935 он) «Та уншсан уу, бичсэн үү» (1935 он), «Монгол орны дотор» гэдэг аялгуу хөдөлгөөнт шүлэг (1935 он), «Амьд сонин зохиолоос товчилсон шүлэг» (1935 он), «Нөхөр та» (1935 он) «Төв нийслэл дээр толины туяа (1936 он), «Ардын цэргийн анхны наадам дээр алдарт жанжин Сүхбаатар» (1936 он), «Халх монголын туг» (1937 он) «Манай театр» зэрэг шүлгүүдийг зохиож хуучин феодалын нийгмийн ёс суртахууныг шүүмжлэн хэвлэл уран сайхны ач холбогдлыг тайлбарласан байна. Ш. Аюуш «Өвгөн феодалын үг» гэдэг шүлэгтээ

	 

	Эртнээс нааш эзэн болж төрөөд

	Элбэг буянтайгаар жаргаж

	Ард олныг захирч алт мөнгийг авч

	Алд биеийг зарж амар тайвнаар сууж байлаа

	 

	хэмээн феодалын ангийн шинж төрхийг тодорхойлоод тэд хувьсгалаар алдсан эрх ямбаа эргүүлэн авахыг бодож хувьсгалын эсэргүү элдэв хэргийг нууцаар үйлдэвч тэр нь илрэн хувьсгалт төрийн хуульд дарагдахад тэд урьдын бодсон бодлоо орхиё гэж бодоод гэртээ ирэнгүүт:

	 

	Анхны зорьсон хэргээ

	Ахиж хэрхэн гүйцэтгэх билээ гэж хэлэхэд

	Үхэхээ мэдэхгүй үйлээ хүлээсэн

	Өмхөрсөн толгой чи

	Өршөөл тохиолдож

	Өнөөдөр арайхийж гараад

	Ахиж анхны хэргийг

	Санаж бодохыг чинь үзвээс

	Алагдахаас нааш амаа хамхиж

	Чадахгүй толгой байна даа гэж 

	Авгайдаа загнуулав 

	 

	гэжээ.

	Энд феодалын дарлагч анги хэдийгээр үеэ өнгөрөөсөн боловч ер зүгээр бууж өгөхгүй гэдгийг харуулж байна. Тэд Япон, Банчин тийн хойноос санаархан 

	 

	Хий судлын өвчтэй болоод

	Хэзээ үхэхээ мэдэхгүй

	Хэсүүчлэн тэнэж явна

	 

	гэж феодалын нийгмийн ёс суртахуун зан заншил өдрөөс өдөрт сөнөх тавилангаараа сөнөж байгааг нэгэн феодалын бодол үйл явдлаар төлөөлүүлэн харуулжээ. «Та уншсан уу, бичсэн үү?» гэдэг шүлэгтээ, 

	 

	Хэвлэл бол

	Соёлыг хөгжүүлэгч зэвсэг

	Сонорт хүртээх хонх

	Үзэгдээгүйг илрүүлж чадагч толь

	Үнэн бодитойг түгээгч сан

	 

	гэж хэвлэлийн ач холбогдлыг үнэлэн хэвлэлд хүн бүхэн гар бие оролцон хөгжүүлж

	 

	Сонин сэтгүүл уншиж боловсрогтун 

	Сонирхолтой зүйл бичигтүн! 

	 

	гэж уриалсан байна.

	 

	Улаан тугийн алтан догийн туяа

	Тасганы овооны баруун этгээдэд тусахад

	Угтаж хүлээсэн түмэн ардын нүдэнд

	Умард зүгээс шинэ наран мандах мэт

	Ухарч зугтсан цагаан гэмингийн этгээдэд

	Уул нурж газар хөдлөх мэт болно

	 

	гэж «Төв нийслэл дээр толины туяа» шүлэгтээ бичжээ.

	«Манай театр» гэдэг шүлэгтээ:

	 

	Манай театрын зорилго бол 

	Малчин ардыг хамгаална. 

	Маркс Лениний сургаалыг

	Магад үнэнээр биелүүлнэ.

	 

	гэж бичсэн байдаг.

	Ш.. Аюушийн 1935-1936 онуудад бичсэн шүлэг нь цөм ухуулга суртал нэвтрүүлэгт чиглэгдсэн юм. Эдгээр шүлэг ур чадлын хувьд зохих хэмжээнд хүрч чадаагүй өнгөн талаас тоочсон учир дутагдалтай тал бий.

	Ийнхүү жүжгийн зохиол, шүлэг өгүүлэл тэмдэглэл бичихийн зэрэгцээгээр тэр үед театрт тавигдаж байсан олон жүжгийг найруулан тавьж «Монголын театрын тухай урлаг утга зохиолын тухай гучаад ондоо хамгийн дорвитой юм хийсэн»8 Ш. Аюуш театр судлалын талаар «Ардын үндэсний хувьсгалын театрын уран сайхны түүхээс товчилсон дэвтэр» (1936 он) «Театрын уран сайхан» (1936 он) гэдэг хоёр зохиолоо бичиж тусгай ном болгон хэвлүүлсэн байна.

	Ш. Аюуш «Ардын үндэсний хувьсгалын театрын уран сайхны түүхээс товчилсон дэвтэр» гэдэг товхимлыг зохиож уран сайхны түүхийг анх удаа бичсэн юм. Ш. Аюуш энэхүү зохиолдоо хувьсгалаас өмнөх үеийн монгол үндэсний уран сайхан ялангуяа манай оронд өргөн дэлгэр ноёрхож байсан буддын ба хятадын уран сайхны дарлагч анги, колоничлогч гүрний эрх ашгийг хамгаалсан харгис шинж чанарыг тодорхойлсон монголын үндэсний уран сайхны хөгжлийг таван үе шат болгон ангилан ялгаварлаж тус бүрийн онцлог түүний хөгжлийг тайлбарлажээ. Түүнчлэн манай урлаг МАХН-ын удирдлагаар өөрийн хөгжлийн явцад буддын шашны урлаг, хятадын эзэрхэг түрэмгийчүүдийн эрх ашгийг хамгаалсан харгис урлагтай ширүүн тэмцлийг явуулан түүнийг ялан дийлж зайлуулаад түүний байр суурийг эзлэн ард түмнийг хувьсгалт шинэ үзэл санаагаар хүмүүжүүлэхэд чухал хувь нэмэр оруулсныг тодорхойлон өгсөн.

	Тэгвэл «Театрын уран сайхан» гэдэг зохиолоо дотор нь театрын уран сайхан, гадаад олон улсуудын театрын уран сайхан, холбоот улсын театрын уран сайхан, кино, цирк, үдэшлэг, амьд сонин, карнавал, кукол, клуб, улаан булан, улаан гэр, буддын шашны театрын уран сайхан, хятадын театрын уран сайхны тухай тус бүрд нь ангилан тэдгээрийн хоорондын ялгаа зорилго гүйцэтгэх үүргийг тайлбарлан манай театр клубүүдэд «Аливаа ший жүжиг тавихдаа эрхбиш урьдаас бэлтгэлтэй түүний утга учир найруулгыг өөрийн ангийн соёлын хүрээнд багтаан гүйцэтгэх»9 нь чухал бөгөөд ийнхүү нарийн зохион байгуулалттай чадамгай, үнэхээр олон түмний сэтгэл санааг өөрийн зүгт татах чадалтай баймааж тэрхүү дарлагч ангийн урлагийг зайлуулан түүний байр суурийг эзлэх ёстой гэдгийг дэвшүүлэн тавьсан байна.

	Ш. Аюушийн зохиосон энэхүү хоёр номын тухайн үед гүйцэтгэсэн үүрэг ач холбогдлын тухай монголын орчин үеийн уран зохиолын товч түүх «уран зохиолын бусад төрлийг бодоход жүжгийн зохиолын өв уламжлал бага, байгаа тэр нь шинэ үеийн жүжгийн зохиолын хөгжилд тод нөлөөлөх чадлаар сул байсан тэр үед нөгөө талаас хувьсгалын утгатай жүжгийн зохиолыг бүтээх, театрын урлагийг олон түмнийг гэгээрүүлэн соёлжуулахад ашиглах их зорилтыг намаас дэвшүүлсэн явдалд чухал үүрэг гүйцэтгэсэн юм»10 гэж үнэлсэн байна.

	Ш. Аюуш нь уран бүтээлээ ийнхүү ард түмний амьдрал дундаас сэдэвлэн бичиж нийт ард түмнийг хувьсгалт үзэл санаа, шинэ ёс суртахуунаар хүмүүжүүлэх, хувьсгалт утга зохиол урлагийг намын үзэл суртлын чухал зэвсэг болгоход тэр үеийнхээ сэхээтэн нөхдийн хамт тэдний тусламж дэмжлэгтэй хамтран зүтгэсээр иржээ.

	Ш. Аюуш уран бүтээлдээ аливаа мөлжлөг хуучин нийгмийн хоцрогдол түмний ёс суртахууны эсрэг тууштай тэмцэгч хөдөлмөрчин ард түмний дүрийг тусган шинэ ёс суртахуун, хувьсгалт үзэл санааг дэвшүүлэн тавьж, амьдралын үнэн бодит үйл явдлыг уран сайхны аргаар ард түмэнд ойлгуулах зорилт тавин ажиллаж байснаараа монголын шинэ үеийн утга зохиол бүрэлдэн тогтох үйлст зохих хувь нэмрээ оруулж зохиолч жүжигчдийн уран чадварыг дээшлүүлэхэд ихээхэн чармайлт гаргасан хүн юм.

	Ш. Аюуш нь бусад зохиолчдын хамт хувьсгалт уран зохиолыг хөгжүүлэхээр зүтгэн байх хугацаандаа уран сайхны дүрийг бүтээх шинэ эрэл хайгуул, шинэ туршилт сорилт хийхдээ алдаж осолдсон зүйлүүд байгааг хэлэх хэрэгтэй.

	Ш. Аюушийн зохиолыг бүхэлд нь аваад үзэхэд зарим жүжгийн зохиолууддаа хэлбэрдэх, хуулбарлах хандлагатай байснаас болж тодорхой биш бүдүүвч дүрүүдийг бүтээж заримдаа хувьсгалт үзэл санааг бүрхэгдүүлэн улмаар тавьсан зорилгодоо хүрч чадаагүй тал байгаа юм.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр «үзэл суртлын ажлын одоогийн зорилтын тухай» илтгэлдээ Намын Төв Хорооны нарийн бичгийн дарга Б. Лхамсүрэнгээс «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бөл тэдний зохиолыг үзэл санаа урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий»11 гэж хэлснийг энэ номтой танилцсан уншигч нар анхаарах ёстой.

	Ш. Аюуш улс төр уран сайхны зөвлөлийн дарга байхдаа 1936 онд санаачлан М. Горькийд захидал бичих ажлыг зохион байгуулсан бөгөөд энэ нь Монгол— Зөвлөлтийн зохиолчдын харилцаа холбоог бэхжүүлэх зөвлөлтийн утга зохиолоос суралцах явдалд шинэ тутам өсөж байсан зохиолчдод чухал хувь нэмэр болсон юм.

	Ш. Аюуш 1936 онд ардыг гэгээрүүлэх яамны дэд сайд, 1937 оны 12-р сараас цэргийн клубийн даргаар тус тус томилогдон ажиллаж байсан.

	Ш. Аюуш зохиол бичихийн зэрэгцээгээр орос хэлнээс орчуулга хийж зөвлөлтийн мэргэжилтнүүдээс байнга сурч байсан бөгөөд энэ нь түүний уран бүтээлийнх нь чанар чансаа сайжрахад зохих ёсоор нөлөөлсөн байна. Ш. Аюушийн уран бүтээлийн эмхэтгэл үүнээс өмнө гарч байгаагүй бөгөөд түүний зарим гар бичмэл эхүүд одоогоор олдохгүй байгаа юм.

	Энэ эмхэтгэлд түүний сонин сэтгүүлд бичсэн зүйлс болон биеэ даалгаж тусгай ном болгон хэвлүүлсэн зохиолууд урлаг судлалд холбогдох зарим өгүүллүүд голчлон орж байгаа юм.

	Ш. Аюушийн зохиолыг уншиж судлахдаа түүнд шүүмжлэлтэй хандах нь чухал юм.

	Ш. Аюушийн зохиолыг эмхэтгэн хэвлэж байгаагийн зорилго бол монголын орчин үеийн социалист реализмын утга зохиол, урлаг үүсэн хөгжиж ирэхдээ ямар янзын бэрхшээлтэй замыг туулж ирсэн түүхийг судалж түүнд үнэн зөв дүгнэлт өгч шинжлэн судлахад зориулагдсан юм.

	 

	Г. ДҮЙНХЭРЖАВ


СУДЛАЛ. ӨГҮҮЛЭЛ, НИЙТЛЭЛ, ТЭМДЭГЛЭЛ

	
АРДЫН ҮНДЭСНИЙ ХУВЬСГАЛЫН ТЕАТРЫН УРАН САЙХНЫ ТҮҮХЭЭС

	БЯЦХАН ОРШИЛ

	 

	Миний бие нөхөр Гомбожавын хамтаар харьяа ардыг гэгээрүүлэх яамнаас улсын төв театрын 14 жилийн ойн баярыг өргөн чанартайгаар өнгөрүүлэх тухай тусгай томилогдсон комиссын хурлаар театрын түүхийг анх залуучуудын эвлэлийн зүгээс үүсгэн байгуулахад оролцож явсан нөхдийн бага сага тэмдэглэл зэрэг хийгээд удаа дараагийн нам, эвлэлийн их хурлуудын тогтоол зэргээс холбогдох зүйлүүдийг бэлтгэж театрын түүхийн тухай тусгай дэвтэр зохиохоор даалгасан болой.

	Үүнд нөхөр Гомбожавын бие өвчтэй ба мөн өөр ажилтай учраас бичилцэж чадсангүй зөвхөн харилцан зөвлөх зэргийн тусламж үзүүлсэн хийгээд мөн театрын уран сайхны түүхийн тухай холбогдохоор хэвлэгдсэн ном дэвтрийн зүйлгүй бөгөөд театрын үүсэж байсан тэр үеийн ажиллаж байсан хэд хэдэн нөхдийн тэмдэглэлд холбогдох зүйл байсан авч тэдгээр нөхдийн тэмдэглэл нь харилцан адил бус тус бүрдээ өөр өөрийн эрхэлж байсан ажлын тухай зүйлүүдийг өчүүхэн төдийгөөр бичсэн нь түүнийг эвлүүлэн нийлүүлэхэд нэн бэрхтэй байна. Хэдий тийм авч миний бие энэхүү театрын уран сайхны ажлыг анх 12 дугаар онд эхлэх үеэс аваад одоо хүртэл их бус боловч энэ ажилд хуруу дүрэлцэж нийтийн хүчний нэгэн мөчир болж явсаар ирсэн учир зарим нь ухвар ухааны томьёонд бага сага үлдсэний үрээр энэхүү дэвтрийг найруулан бичихэд өчүүхэн нэмэр болж бичигдсэн бөгөөд ялангуяа үүнийг бичих хугацаа нь тав хоногийн дотор яаралтай бичсэн тул яарваас түүхий хэмээхийн үлгэрээр дутагдал нь үлэмжхэн байж болох мэт авч ерөнхийд онц ташаа зүйлгүй болов уу хэмээн найдаж уншигч нөхөд ба удаа дараагийн ажилд явсан нөхдөөс дэлгэрүүлэх зэргээр нийтийн ажилд хүчин хавсарч туслах буй заа хэмээн гүнээ итгэж театрын 14 жилийн ойн их баярт тохиолдуулан дурсгал төдий найруулан бичив ээ.

	 

	ХУВЬСГАЛЫН УРЬДАХ МОНГОЛЫН ҮНДЭСНИЙ УРАН САЙХНЫ ТУХАЙ

	 

	Уран сайхан бол аль ч улсын дотор хөгжихдөө өөрийн эдийн засгийн хөгжилтийн, шатны хир хэмжээний хүрээлэнд олон нийтийн буюу улсын доторх тэргүүн ангийн соёлын хүрээлэнд захирагдан хөгждөг байна.

	Үүнд манай монголын хувьсгалын урьдах үеийн эдийн засгийн хөгжил нь дундад зууны үеийн хөгжил боловсролоос хараахан хэтэрч өнгөрөөгүй нийтийн буюу улсын тэргүүн анги нь феодал лам ноёдын эрх мэдэлд байсан учир монгол үндэсний уран сайхан нь мөнхүү дундад зууны үеийн соёл боловсролоос төдий хол буюу тэр үеийн феодал лам ноёдын ангийн соёлын замаар мөн тэдгээр феодал лам ноёдын ангийн тэмцлийн зэвсэг болон хэрэглэгдэж тэд нарын ашиг тусын төлөөнөө буюу ард түмнийг хэрхэн харанхуй бүдүүлгээр захиран атгаж дарлан мөлжиж суух соёлын зэвсэг байжээ. Үүнд монгол үндэсний өөрийн уран сайхан нь эрт урьд эрэлхэг, хүчирхэг явах үед ард түмний оргилсон хөдөлгөөнөөр үүсвэрлэж хөгжсөөр ирсэн хэмээх авч басхүү төдийлөн онц ихээр хөгжин дэлгэрч батжилыг олж явсан зүйлгүй мэт буюу ялангуяа театрын уран сайхан нь хөгжиж байсан зүйлгүй мэт бөгөөд туйлын бага хэмжээгээр хөгжиж байснаас жишээлэн өгүүлэхэд монгол үндэсний эрийн гурван наадам морь уралдах, бөх барилдах, сур харвах, бүжиглэх, дуулах, хөгжимдөх зэрэг мөн алтан хаалгацах, доргоцох, тарвагацах, цүү хаях зэргийн үндэсний наадам тоглоомууд байсан нь монгол үндэсний өөрсдийн олон нийтийн чанартай уран сайхны зүйлүүд болон дэлгэрэн хөгжсөөр ирсэн байна.

	Хэдий тийм авч эдгээр дурдсан зүйлүүд нь монгол үндэсний өөрсдийн олон нийтийн чанартай уран сайхан хэмээх боловч үнэндээ жинхэнэ ард түмнээс түүнийг эзэмшиж гар биеэр эрхэлж өөрсдийн жаргал цэнгэлийг хөгжүүлэн соёл боловсролыг нээгдүүлэн байсан удаа нэгээхнээргүй. Харинхүү зөвхөн тэр үеийн улсын эрхийг баригч феодал, лам ноёдоос эрхэлж эзэмшин өөрсдийн жаргал цэнгэл анги тусын төлөөнөө ардын хөрөнгө хүчээр гүйцэтгэн байсан бөгөөд тэр төдийгүй монголын феодал лам, ноёдоос төвд, энэтхэгийн буддын шашны суртал, түүний уран сайхныг халх Монголын нутагт залж ирүүлэн хөгжин мандуулж тэрхүү төвд, энэтхэгийн буддын шашны театрын уран сайхныг ард түмний хөрөнгө зоориор албадан байгуулж орон нутгийн газар бүхэнд салбарлан дэлгэрүүлж гагцхүү түүнээр ард түмнийг өөрсдийн харгис дарлалын дор хөдөлгөөгүйгээр захирч суух хурц зэвсэг бат сав хийж чадсан байна.

	Энэхүү буддын шашны уран сайхан нь цам, майдар, дүлцэн чойжин, даншиг зэрэг болох бөгөөд эдгээрийн уран сайхны зохион байгуулалт, урлалын зүйл утга чанар, дуу хөгжмийн зүйлүүд нь хүчин төгөлдөр нарийн сайнаар зохиогдож чадсан бөгөөд ард түмний оюун ухаан соёл мэдрэлийг бүрнээ дайчлан татаж төөрөгдүүлэн татан авч чадсан уран сайхан болно. Жишээлбэл: Буддын шашны барилгын уран сайхан ба дуу хөгжмийн уран сайхан нь өөрийн үндсэн суртал лугаа үнэхээр уялдуулан зохиож чадсан хүн үзмэгц сүсэг бишрэл төрөхүйц зохион байгуулж чадсан байна.

	Эл учраас монгол үндэсний өөрийн уран сайхан эрийн гурван наадам зэргийн наадам тоглоомууд нь төвд, энэтхэгийн буддын шашны уран сайханд дарагдаж ард түмэн нь өөрийн үндэсний уран сайхнаас тэдгээр төвд, энэтхэгийн буддын шашны театрын уран сайхан цам майдар зэрэгт илүү сүсэглэн биширч даган баясах нь өдрөөс өдөр улам улмаар даамжирч ард түмний оюун ухаан соёл мэдрэлийг бүрэн дүүрнээр дайчлан татаж өөрийн төвд, энэтхэгийн буддын шашны уран сайхны өмнө хөдөлбөргүйгээр сүсэглэн дагуулж чадсан байна.

	Гэтэл монгол орны ард түмнийг хятадын харгис ноёдоос эзэрхийлэн авч дарлан суух хүсэл эрмэлзлэг хэдийнээс хүрч чөлөө завыг эрэлхийлж буурай байдлыг ашиглаж худалдааны иргэдийг түрж оруулан дотночлон халдсаар дотоодын феодал лам ноёдыг дагуулан чадаж улмаар ард түмэн газар нутгийг эзлэн авах бодлого зорилгыг биелүүлэхийн тулд өөрийн хятад үндэсний уран сайхныг зүйл зүйлээр монгол орны дотор нэвтрүүлэн ирүүлж тийнхүү монголын үндэсний уран сайхан соёл боловсролыг балрагдуулах өөрийн хятадын үндэсний уран сайхныг дэлгэрүүлж түүнээр ард түмнийг мунхруулан авч улс төрийн хорт бодлогоо биелүүлэхийг чухалчлан үзэж удаа дараагаар уран арга мэх зохиох зэргээр он жил удах тутам олон зүйлийн уран сайхнууд ба ялангуяа театрын уран сайхныг зориуд нэвтрүүлэн ирүүлж дэлгэрүүлсэн нь монголын ард түмний дотор хятадын харгис ноёдын уран арга, хол бодлого, хорт мэхэнд автагдан төөрөгдсөн нь багагүй болно. Үүнд: гагцхүү хятадын харгис ноёдоос монгол орны ард түмнийг эзлэн авах бодлогоор өөрийн уран сайхныг нэвтрүүлээд зогссон бус Японы эзэрхэг түрэмгий нараас манай монголыг эзлэхээр Сюй шүжаныг монголд ирүүлээд байх үед японоос өөрийн театр циркийн уран сайхныг монголд зориуд ирүүлж байсан төдийгүй тусгай хөлсний янхнуудыг ирүүлж монголын үндэс угсааг балрагдуулан соёл боловсролыг төөрөгдүүлэхийг бодолхийлж хорт арга явуулж байсан нь хэний ч өмнө илэрхий хэрэг буй за. Үүнд:

	Монголын ард түмэн нь эдгээр олон гадаадын уран сайхны зүйлүүдийн алины нь ч ашиг тусыг ялгаварлаж үл таних буюу сонирхон үзэх зэргээр тэдгээр дайсан, хятадын идэш болоход ойртон байжээ. Гэтэл монгол улсын арван нэгэн онд агуу зүтгэлт ардын хөвүүн Сүхбаатар, Чойбалсан нар тэргүүлж, ардын хувьсгалт нам засгийг байгуулж ард түмний улс төрийн эрх чөлөөг гадаад дотоодын дайсан этгээдийн гараас ангижруулан гаргаж өгсний үрээр монгол үндэсний ардын уран сайхан нь түүний нэгэн зэрэгцээгээр өөрийн хөгжих зам мөрийг олж авсан бөгөөд монгол үндэсний ардын уран сайхан нь анх ард түмнээс өөрийн гар биеэр эрхлэн эзэмшиж өөрсдийн ашиг тусын тулд зориулан хэрэглээд үед монгол орны дотор төдий олон янзын уран сайхнууд хослон дэлгэрч хүчин чадлыг олсон үед сая өөрийн монгол үндэсний ардын уран сайхныг түүний өмнөөс эсрэг хандуулан хөгжүүлэх зам мөр нь нээгджээ.

	 

	МОНГОЛ АРДЫН ҮНДЭСНИЙ ТЕАТРЫН УРАН САЙХНЫ ХӨГЖИЛТИЙН АНХДУГААР ҮЕ

	 

	Мөнөөхөн 11-р онд ардын засаг төр тогтож ард түмнээс түүнийг хүрээлж улсын аливаа хэрэг ажлыг ард түмэн өөрсдийн гар биеэр хөдөлгөн явуулах болсон учир улс ардын соёл боловсрол уран сайхны ажил хэргийг мөн өөрсдийн гар биеэр өөрсдийн ашиг тусын тулд эзэмшин хөгжүүлэх хүнд үүрэг тулгаран ирсэн бөгөөд ялангуяа ардын үндэсний соёл боловсрол уран сайхны ажил хэргийг хөгжүүлэх явдал нь тэр үеийн нийтийн байдал улс төр хувьсгалын ажил хэрэгт ард түмний өмнө онцоор шаардагдан байжээ. Энэ үед ялангуяа хувьсгалт залуучуудын эвлэлийн түр цагийн төв хорооны зүгээс хамгийн анх сэдэвлэн өөрийн үндэсний театрын уран сайхны холын зорилго бодлого ашиг тусыг хэнээс ч өмнө тодорхой мэдэж түүнийг үүсгэн явуулахаар шийдвэрлэж нам засгийн удирдах нөхөд лүгээ харилцан зөвлөж намын нөхдийн заавар удирдлагыг хүлээн авч улмаар 12-р оны эхний 2 буюу 3 сарын үесээр эвлэлийн түр цагийн төв хорооны гишүүдийн хурлаар хэлэлцэж тусгай тогтоол гаргаж уул ажлыг хөдөлгөн явуулахад ший жүжгийн театрын уран сайхны ажлын ерөнхий улс төр ба уран сайхны талаар хариуцан хянагчид эвлэлийн төв хороо нөхөр Буяннэмэхэд даалгаж чухамхүү ший жүжгийн уран сайхны ажлыг үүсгэн явуулах бүхий ажлуудыг зохион байгуулах эрхлэн удирдах комиссын нөхдөд Насанбат, Амгалан, Буяннэмэх, Балдандорж, Наваанжав, Намсрай, Чимэддорж нарыг томилсон байна.

	Энэ үед эвлэлийн төв хорооноос өөрийн монгол үндэсний ардын театрын уран сайхныг анх үүсгэн явуулж байсан зорилго бодлого бол Нэгд: дээр дурдсан монгол орны дотор хөгжиж байсан гадаадын хятадын ба Төвд, Энэтхэг, Японы зэрэг олон театрын уран сайхнууд буюу монгол үндэсний соёл боловсрол, уран сайхныг барагдуулан ард түмний соёл мэдрэлийг төөрөгдүүлэн байсан уран сайхнуудын өмнө эсрэг хандуулж өөрийн монгол үндэсний ардын уран сайхныг хөгжүүлэх ба театрын буюу ший жүжгийн уран сайхныг зохион байгуулж ард түмний ашиг тус, соёл боловсролыг дээшлүүлэх, хувьсгалын суртлыг ард түмэнд нэвтрүүлэх зэргийн зорилго бодлогыг хадгалжээ.

	Хоёрт. Ший жүжгийн уран сайханд монголын ард түмэн нь туйлын ихээр сонирхдог учир ард түмний байдалд тохируулан өөрийн үндэсний ший гаргаж болох туршлагыг явуулахын хамтаар ший жүжгийн уран сайхнаар уламжлан хуучны харгис засгийн үеийн хатуу дарлал, жигшүүрт явдлыг ард түмэнд нэвтрүүлэн танилцуулах зэргээр ард түмнийг эвлэлийн зүг хийгээд нам засгийн зүгт ойртуулах зэргийн суртлын ажлыг чухалчлан явуулахаар шийдвэрлэн байжээ. Үүнд хувьсгалт залуучуудын эвлэлийн зүгээс анх монгол үндэсний ардын ший жүжгийн уран сайхныг үүсгэж зохион байгуулахдаа дээр дурдсан зорилго бодлогыг зориулан хадгалж түүнийгээ биелүүлэхийн төлөө эл ший жүжгийн уран сайхны ажилд тусгай идэвхтэй авьяастан нөхдийг дайчлан гаргаж өгсөн байна.

	Хувьсгалт залуучуудын төв хорооноос томилон өгч байсан нөхдийг тодорхойлбоос: Мөндгөө, дэлдэн боохой хэмээх Лувсансодном, Халзанхүү, Доржхүү, Аюуш, Өлзийханд, Гомбожав, Дашзэгвэ, Дэмид, Цэнд-Аюуш нарын зэрэг эдгээр нөхдийг удаа дараагаар эвлэлийн зүгээс томилж ший жүжгийн уран сайхны ажлыг явуулах зэргээр онц анхаарал шаардлагыг тавьж бэлтгэл ажлыг явуулж 12-р оны европын гурван сарын 28 хамгийн анх дугаар монгол үндэсний ший жүжиг театрын уран сайхныг ардын хөвүүд өөрсдийн гар биеэр үүсгэн явуулсан байна. Энэхүү ший жүжгийг тэр үеийн оросын цэнгэлдэх хүрээлэн хэмээх байшинд анх удаа гаргасан бөгөөд энэ нь одоогийн хятадын их өргөн чөлөөний умарт талын зүүн этгээдийн үлэмж бус орос цагаан байшин байгаа байр мөн бөгөөд энэхүү байшинд 12-р оны европын 3 сарын 28-ны шөнө Сандо амбан хэмээх монгол ший жүжиг гаргажээ.

	Энэхүү жүжгийн зохиолын утга бол монгол улсыг хятадын хаад ноёдоос хэрхэн дарлаж байсан буюу Сандо амбан хэмээх монгол газраа манжийн засгийг төлөөлөн ирж байсан үеэс ардын засаг үүссэн хүртэлхийн байдлыг хувьсгалын чанартайгаар найруулан зохиож гаргасан байна.

	Энэхүү ший жүжигт монголын ардын хөвүүдээс анх дугаар ший жүжгийн тайз дээр гарч олны өмнө жүжиглэж эхэлсэн нөхөд нь Насанбат, Буяннэмэх, Содном, Аюуш, Гомбожав, Мөндгөө, Халзанхүү, Доржхүү, Өлзийханд, дэлдэн боохой хэмээх Лувсансодном, Шагдаржав нарын зэрэг нөхөд наадсан байна.

	Энэ үед ший жүжгийн уран сайхныг явуулах орон сууцаар туйлын дутмаг бага бөгөөд ялангуяа ший жүжгийн хэрэглэгдэхүүн зүйлээр нэн ядуу байсан бөгөөд учир нь эвлэлийн санхүү нимгэн ард олноос учрыг мэдэж таниагүй байсан үе байна. Энэ учраас ший жүжгийн хувцас засварын зүйлүүдийг гишүүд бараг төлөв өөрсдийн хөрөнгөөр аргацаан гүйцэтгэж байсан нь энэхүү ший жүжгийн уран сайхны ажлын хэрэглэгдэхүүн зүйлүүдэд нөхөр Амгалангаас онц санаачилга анхаарлыг тавьж өөрийн 1 хувийн хөрөнгөнөөс үлэмжхэн эд хогшлын зэрэг зүйлүүдийг өөрийн сайн дурын үүднээс тусалж өгөх зэргээр монголын үндэсний уран сайхныг хөгжүүлэхийн төлөөнөө онц гавшгайлан оролдож явсан тэргүүний нөхрийн нэг нь даруй мөн хэмээн тэмдэглэвэл зохих буй заа.

	Мөн тэр үед дуу хөгжмийн уран сайхны ажилд авьяастай мэргэжилтэн нөхөд туйлын ховор бөгөөд тэр үед дуу хөгжмийн талаар онцлон оролдож явсан нөхөд нь Доржхүү, Шагдаржав, Ишдулам, Дугаржав нарын зэрэг нөхөд голлож үндэсний дуу хөгжмийн уран сайхныг аль болох зохихоор хөгжүүлж ший жүжгийн уран сайхны нэгэн хүчин болон туслалцан байжээ. Энэ үед гаргаж байсан ший жүжгийн зохиолууд нь гол төлөв хуучны үлгэр түүх зэргийн чанартай зүйл байсан авч түүний дотор шинэ бөгөөд хувьсгалын утга чанартай өөрийн үндэсний байдалд тохируулан жүжгийн зохиолуудыг шинээр үүсгэн зохиож олонд сонирхуулан байжээ.

	Гаргаж байсан зохиолуудын заримуудыг дурдвал:

	1. Сандо амбан хэмээх жүжиг

	2. Автономитын үеийн дээд хурлын тухай жүжиг

	3. Ядуу эмгэн, өвгөний байдлын тухай

	4. Бэлэн Сэнгээ хэмээх үлгэрээс

	5. Мянган Ёндон хэмээх үлгэрээс

	6. Самъяа ноён хэмээх аялгуут үзэгдэл

	7. Гадаадын хулгайчийн байдлаас

	8. Завхай хүүхэн ба шалиг ламын тухай

	9. Монголын дотоодын элдэв зан байдалд холбогдох зүйлүүдээс

	10. Гадаадын хятадын зэрэг улсаас монголын ард түмнийг хэрхэн мэхэлж байсан тухай

	11. Жижиг жижиг инээдмийн зүйлүүд

	12. Сахилаа умартаж, санваараа бузарлагч ламын тухай

	13. Сайнбилэгийн түүх хэмээх жүжиг

	14. Ушаандар хэмээх үлгэрээс

	15. Алтанцэцэг хэмээх зохиол

	16. Таван тив хэмээх зохиол хэмээх түүхээс жич:

	Модон хөлт янгуу хэмээх үзэгдэл зэргийн жүжгүүдийг гаргаж ард түмэнд сонирхуулан байсан нь үзэгчдээс өөрийн монгол үндэсний театрын уран сайхныг туйлын ихээр үзэж сонирхон байсан бөгөөд үүнд зарим нэгэн талаар ший жүжгийн наадах, тоглох явдал дээр үлэмж хэтэрхийгээр наадаж тоглох учраас ялангуяа шашин мөргөлийн явдал холбогдсон ший жүжгийг зарим нэгэн сүсэг бишрэлтнээс ойшоохгүй явдал гарч байсан авч ерөнхийдөө ихээхэн ололт бүтээлтүүдийг олж өөрийн монгол үндэсний театрын уран сайхныг өөрсдийн гар биеэр хөдөлгөн явуулж хөгжүүлэн чадах юмаа хэмээх учрыг ард түмэнд мэдрүүлэн таниулж чаджээ хэмээвэл зохино.

	Үүнд энэ үеийн ший жүжгийн зохиолыг зохиогч нөхөд нь туйлын ховор байсан бөгөөд жүжгийн зохиолуудыг гол төлөв нийтийн хүчээр хамтран гүйцэтгэж байсан авч мөн Буяннэмэх, Насанбат, Бадрах, Доржхүү, Амгалан зэргийн нөхөд голлон зохиох, сэдэвлэх зэргээр монгол үндэсний театрын уран сайхны явдлыг хөгжүүлэх тухай онц идэвхийлэн оролдож явсан нөхөд болно хэмээхээс гадна тэр үеийн ший жүжигт наадагчид нөхөд нь цөм цалин хэрэглэлгүй гишүүний хувьд өөрсдийн сайн дурын үүднээс нийтийн хүчээр явж гүйцэтгэн байсан бөгөөд харин эвлэлийн төв хорооноос ший жүжгийн орлогоос уран сайхны ажилд оролцон буй нөхдөд өдөр тутмын хоолны мөнгө хэмээн хорь гучин мөнгө тавин олгож байсан бөгөөд тэр үеийн гишүүд нь өдөр цаг хэмээх явдалгүй цаг үргэлж эвлэлийн төв хорооны орчим олон нийтийн ажлыг онц шаардлагагүйгээр ажиллаж байсан учраас тийнхүү хоолны мөнгө тавин олгож байсан хийгээд энэ нь тэр үеийн гишүүдийн сахилга бат ихтэй гишүүдийн оргилсон хөдөлгөөн хэдий хүчтэй байсныг бэлхнээ гэрч болох тэмдэг болой. Энэ нь монголын үндэсний театрын уран сайхны үүсэж эхэлсэн анхдугаар үе болох ба нам эвлэлийн 3-р хурал хүртэл буюу тэр үеийн ардын цэнгэлдэх хүрээлэн шатаж үрэгдэх хүртэл хөгжиж ирсэн түүх хийгээд эвлэлийн төв хорооны зүгээс өөрийн үндэсний уран сайхны ажлыг цааш хөгжүүлэх зам мөрийг хамгийн тэргүүнд сэдэвлэн үүсгэж өгсөн бүтээлийн түүхт гавьяаны үр даруй мөн болно.

	 

	МОНГОЛ ҮНДЭСНИЙ ТЕАТРЫН УРАН САЙХНЫ ХӨГЖЛИЙН 2-Р ҮЕ НЬ:

	 

	13-р оны сүүлийн үеэс 16 дугаар он хүртэл буюу нам эвлэлийн 3-р хурлаас нам эвлэлийн 5-р их хурал хүртэлх энэ завсрын ажлын байдал болно. Үүнд монголын үндэсний театрын уран сайхны хөгжих зам мөр хийгээд түүний ашиг тус нь нэгэнт илэрч олны дур сэтгэлийг татаж улмаар нам засгийн бодлогыг олон түмэнд нэвтрүүлэх соёл боловсролыг дээшлүүлэх хийгээд ялангуяа монгол үндэсний өөрийн ардын уран сайхны эзэлбээс зохих суурийг бүрнээ эзэлж чадах буюу түүний ирээдүй цагийн бүтээлийн нөхцөл бүхэн илрэн чадсан авч гагцхүү нам эвлэлийн 3-р их хурлаас хойш тэр үеийн ардын цэнгэлдэх хүрээлэн шатаж үрэгдсэн хийгээд орон сууц зэргээр туйлын дутмаг ший жүжгийн байшинг олж гүйцэтгэх ч байтугай эвлэлийн төв хороо нь оршиж суух орон сууцаар туйлын дутмаг байсан болохын дээр ялангуяа эл хурлаас хойш тэр үеийн ший жүжгийн ажлыг эрхэлж байсан нөхөд нь энд тэндхийн албан ажилд явсан ба мөн ч эвлэлийн өөрийн зохион байгуулалтын ажил хэрэг өргөжиж идэвхтэн авьяастан нөхдөөр ховордож ажил хэрэг бүхэн үлэмжхэн болсон зэрэг шалтгаан нөхцөлүүдээс ший жүжгийн уран сайхны ажилд тусгайлан санаачлан зүтгэгч нөхөд бараг төлөв хөдөө явсан учир ший жүжгийн уран сайхны ажил нь хэсэг үе зогсож анх оргилж байсан хөдөлгөөн нь түр суларсан байна.

	Гэтэл удсангүй мөн идэвхтэн авьяастан нөхдөөс санаачилга тавьж сэдэвлэсэн учир намын төв хорооноос Сүхбаатарын нэрийн дор тусгай клуб байгуулж тэрхүү клубийн дотор олон зүйлийн боловсрол гэгээрлийн бүлгэмүүдийг байгуулсны дотор мөн ший жүжиг, дуу хөгжмийн бүлгэм байгуулж ажил хэргийг шинэ тутмаар хөдөлгөн явуулах болсон учир үүний урьдын ший жүжиг, дуу хөгжмийн ажилд оролцон явсан нөхөд нь бараг төлөв клубийн хүрээлэнд хуучин ажиллаж байсан уран сайхны ажлыг дахин сэргээж улмаар хөгжүүлж байсан байна. 

	Энэ үеийн ший жүжиг ба дуу хөгжмийн ажилд оролцон явсан нөхөд болбоос: Дашдэлэг эмэгтэй Цэрэндорж, Ишдулам, Дамдинбазар, Хас-Очир, Цэрэндорж нарын зэрэг олон нөхдийн оргилсон хөдөлгөөнөөр Сүхбаатарын клуб нь ший жүжиг дуу хөгжмийн ажлыг бага сага хөгжүүлэн ирсэн байна.

	Үүнд: Энэ үед нам эвлэлийн төв хорооноос хөдөө явж үүр хороод байгуулахаар томилогдсон гишүүд нөхдөд ший жүжиг дуу хөгжмийн уран сайхны ажлыг хөдөө орон нутгийн газраар дэлгэрүүлэх заавар удирдлага өгч байсан хийгээд мөн ч мөнөөхөн хот газар ший жүжгийн уран сайхны ажилд оролцон явсан нөхөд нь хөдөө орон нутгийн газар очоод хуучин туршлагыг өөрсдийн идэвх санаачилгаар хөдөөгийн уран сайхны ажлыг онцоор хөгжүүлсэн байна. Үүнд:

	Улиастайд ший жүжгийн уран сайхны ажлыг хөгжүүлэх хэрэгт нөхөр Амгалан онц идэвхийлэн оролдсон ба мөн Алтанбулаг, цэцэрлэгийн аймагт хэсэг нөхөд онц оролцон байсан ба Богд хаан уулын аймагт нөхөр Халзанхүү нарын зэрэг нөхөд удирдан байжээ. Үүнд монгол үндэсний ший жүжгийн уран сайхныг хот хөдөө дэлгэрүүлэх хөгжүүлэх зам мөр нь нэгэнт шуудран байсан цаг үе бөгөөд нам эвлэлийн төв хорооноос тусгай ший жүжгийн уран сайхны ажлыг нүүдлийн чанартайгаар явуулж байсан байна. Үүнд: намын төв хорооноос эрхлэн байгуулсан Сүхбаатарын нэрийн доорх клуб нь ший жүжгийн уран сайхны ажил туйлын суларч байсан үед түүнийг таслахгүйгээр бага сага ажлын бүтээлтэй боловч үр үндсийг таслахгүйгээр амьдруулан байсаар 16 он хүртэл буюу нам эвлэлийн тавдугаар их хийгээд улс ардын цэнгэлдэх хүрээлэнгийн их барилгыг барьж гүйцээх хүртэл ший жүжиг дуу хөгжмийн уран сайхны ажлыг өргөжүүлэн байжээ.

	 

	МОНГОЛ АРДЫН ҮНДЭСНИЙ ТЕАТРЫН УРАН САЙХНЫ 3-Р ҮЕ НЬ:

	 

	16-р оноос 18-р он хүртэлх буюу нам эвлэлийн 5-р их хурлаас хойш нам эвлэлийн 7-р их хурал хуралдсан энэ завсрын үе болно. Үүнд ардын цэнгэлдэх хүрээлэн шинээр байгуулж ший жүжиг дуу хөгжмийн зэрэг уран сайхны ажлыг бүрэн хангалттайгаар хөгжүүлж болох нөхцөл бүхэн бүрдэж мөн ч Сүхбаатарын нэрийн доорх клубийг ардын цэнгэлдэх хүрээлэнд хамтруулж ардын цэнгэлдэх хүрээлэнг тусгай орон тоотой эрхлэх ажилчидтай болгон уран сайхны ажлыг туйлын эмх цэгцтэй болгож ардыг гэгээрүүлэх яамны харьяанд шууд удирдлагын дор явах газар болгожээ.

	Ардын цэнгэлдэх хүрээлэн бол анх байгуулагдсанаас нааш тусгай ший жүжиг дуу хөгжмийн зэрэг олон бүлгэмүүдийг байгуулж нам засгийн удирдлага ба харьяат ардыг гэгээрүүлэх яамны заавраар монгол үндэсний ший жүжиг уран сайхны ажлыг нэлээд ихээхнээр хөдөлгөж ирсэн бөгөөд ардын цэнгэлдэх хүрээлэнгийн ажилчид нь мөнөөхөн Сүхбаатарын клубт ажиллаж байсан уран сайхны авьяастан нөхөд бүгдээр хамтарч улмаар өдий төдий олон шинэ авьяастан нөхөд хуралдан нэмэгдэж хөгжсөн ба мөн ард түмнээс өөрийн монгол үндэсний уран сайхны амт шимийг авч түүний ажил хэрэгт туслалцах сонирхох явдал ихээхэн өргөн хөдөлгөөнтэй болж ирсэн байна.

	Энэ үед гаргаж байсан жүжгүүд нь:

	Монгол үндэсний чанартай жүжгүүд хийгээд мөн ч жижиг олон зүйлийн инээдэм сонирхолтой зүйлүүдийг нэлээдгүй олныг гаргаж байсан байна. Тэр үед намын дотор баруун этгээдийн хорт бодлого даамжирч улс төр, эдийн засаг соёл боловсролын хэрэг ажлыг гуйвуулан хөдөлгөж ирсэн учир түүний нөлөө нь монгол үндэсний шинэ үүсэж төрсөн уран сайхны ажилд мөн нэгэн адилаар халдварлаж хувьсгалын утга чанар бүхий буюу үлгэр дуурайл авбаас зохих газрын тусламжийг үл авах төдийгүй хуучны нэгэнт өнгөрч хэрэггүй болсон буюу, ард түмний соёл боловсролд үл хэрэглэгдэх хийгээд монгол үндэсний байдалд үл тохирох гадаадын хятадын үлгэр түүх ший жүжгээс үлэмжхэнээр хэрэглэх болж хятадын уран сайхныг онцоор сонирхож үзэх монгол үндэсний уран сайхны тайзан дээр хятадын үлгэр түүх ший жүжгээс шууд авч хэрэглэх болсон бөгөөд энэ нь тэр үеийн улс төрийн удирдагч намын удирдах этгээдийн барууны бодлого явуулгыг гүйцэтгэж манай улсын халуун хань нөхөр СССР улсад дургүй болж холдохыг оролдох буюу хятад японы зүгт даган баясаж байсны улмаас тийнхүү монгол ардын үндэсний уран сайхны хөгжлийн замд тотгор саад болж байсан нь тэр болно. Жишээлбэл: Тэр үед ардын цэнгэлдэх хүрээлэнд хятадын согтуу хааны түүх ший хэмээх буюу Шаазангийн дамнуурга гэдэг аялгуут үзэгдэл, Гэсэрийн түүх зэргийн олон зүйлийн хятадын ший жүжгийн утга учиргүй үнэхээр ард түмэнд хэрэг тусгүй зүйлүүдийг гаргаж байсан төдийгүй улмаар цааш нь хөгжүүлэх сэдэв баримт илэрч хятад шийн хувцас зэргийг өдий төдийгөөр бэлтгэж байсан нь одоо хүртэл улсын төв театрын үл хэрэглэгдэхүүн хогшлын дотор новширч байна.

	Энэ нь тэр үеийн уран сайхны ажилд идэвхийлэн зүтгэсээр ирсэн дорд ажилчдын дутагдал бус бөгөөд зохих удирдах газрын нөхөд буюу барууны удирдагчдын ажлын явуулгаар тийнхүү байдалд хүрч байсан байна. Энэ нь манай нам засгийн их хурлуудаас тийнхүү гуйвуулж байсан удаа үгүй бөгөөд гагцхүү нам засгийн доторх барууны этгээдээс үйлдэж байсан хэрэг бөгөөд Жишээлбэл:

	Манай ардын хувьсгалт намын удаа дараагийн хурлын тогтоолуудыг авч үзвээс бэлхнээ тодорхой байна. Үүнд ардын хувьсгалт намын 3, 4, 5, 6-р их хурлуудаас ший жүжгийн уран сайхны тухай тогтоосон зүйлүүдийг хуулан бичсэн нь: Клубүүдийн дэргэд ший жүжиг гаргах ба намын үзэл суртлыг дэлгэрүүлэх явдалд цахилгаан сүүдэр зураг үлэмж тустай тул энэхүү зургуудыг үзүүлэх газруудыг байгуулбаас зохино.

	Нүүдлийн жүжгийн ангиудыг удаа дараагийн зуны дулаан улиралд хөдөө томилон одуулж нутгийн олон ардад сонирхуулан үзүүлсээр боловч чухам гэгээрэл боловсролын явдлыг үндэстэйгээр явуулж бүхий нь төдий л үгүй хэмээж болох учир үүнээс урагш нүүдлийн ший жүжгийн ангиудыг заавал хошуу бүрийг хэсүүлэн гүйцэлдүүлэх хэмээн довтлон явуулсангүй алгуур хугацаатайгаар суулгаж хөдөөгийн нэгэн ёсны түр сургуулиуд болгох зүгт хандуулсугай. Эл их хурлуудын тогтоолын дотор монгол ший жүжгийн уран сайхныг тийнхүү гуйвуулан явуулах тухай заасан зүйл огтхон ч үгүй бөгөөд харин тийнхүү өөрийн монголын үнэн байдал дээр тохируулан хот хөдөө дэлгэрүүлэх соёл боловсрол суртал таниулгын ажлын нэгэн чухал зүйл хэмээсэн байна. Гэтэл намын доторх барууны этгээдээс тийнхүү буруугаар удирдаж үндэсний соёл боловсрол уран сайхныг балрагдуулан, төөрөгдүүлэн байсан тухай ардын хувьсгалт намын 7-р их хурлын тогтоолд зориуд тэмдэглэж улмаар монгол үндэсний ший жүжгийн уран сайхныг хөгжүүлэн дэлгэрүүлэх чухал тогтоол гаргасан байна.

	Тэрхүү тогтоолыг хуулж бичсэн нь:

	1. Ший жүжгийн явдлыг хувьсгалын явдалд нийлүүлэн гаргаваас зохих учир олон газраас жүжиг гаргахад уран зохиолын утгыг хянах явдлыг чухал болгосугай.

	2. Монголын дуу хөгжим ба жүжиг бүжгийн явдлыг боловсон байдалд оруулахыг чухалчилж дотоодод идэвхтэйгээр улсын жүжигчнийг гаргахыг бэлтгэн сургах буюу гадаадад авьяас бүхий хүмүүсийг явуулан сургахыг оролдсугай.

	3. Хятад манжийн жигшигдсэн бүдүүлэг янзаар үнэнгүй худал үлгэр түүхийг дүрэм журамгүйгээр жүжиглэн гаргаж олны сэтгэлийг төөрөгдүүлэх гэмийг зогсоож ямагт олон ядуу дунд ардын ангийг хамгаалсан зүгт хандуулан гаргаж урьд гаргасан утга үл тэнцэх зарим жүжгийн зохиолыг шалган хянаж хүчингүй болгосугай.

	Мөн намын наймдугаар их хурлын тогтоолд:

	Ший жүжиг, зураг сүүдэр гаргах явдлын чанарыг сайжруулан өргөтгөн явуулбаас зохих Үүнд:

	Зургийн маяг ба шийн зохиол зэргийг утга чанартай болгон хэвлэж нийтлэхийг чухал болгон явуулбаас зохино гэжээ. Үүнд монголын үндэсний ший жүжгийн уран сайхны 3-р үеийн хөгжилтийн явж ирсэн түүх нь эдгээр зүйлээр голлон оршжээ хэмээвээс зохино.

	 

	МОНГОЛ ҮНДЭСНИЙ ТЕАТРЫН УРАН САЙХНЫ ДӨРӨВДҮГЭЭР ҮЕ НЬ

	 

	18-р оноос 20-р он хүртэлх энэ завсрын үе болно. Үүнд нам эвлэлийн 7-р их хурлууд ба улсын 5-р их хурлуудаас монгол ардын үндэсний хувьсгалын уран сайхныг хөгжүүлэх тухай нарийн тодорхой тогтоол бодлого гаргасан учраас хот хөдөөгийн олон нийтийн байгууллагуудаас ший жүжгийн уран сайхны ажлуудыг газар бүрд үүсгэн явуулах болсон бөгөөд эл учраас ший жүжгийн уран сайхан нь ерөнхийдөө туйлын ихээр өрнөн хөгжиж ард олноос өөрийн үндэсний уран сайхныг үнэлэн үзэх явдал өдрөөс өдөр улмаар нэмэгдүүлэхийн хамтаар үндэсний оюутан сэхээтэн нөхөд олширч ший жүжгийн уран сайхны жүжгийн зохиол бичих найруулах явдал олонтоо болж эхэлсэн байна. Нам эвлэлийн 7-р их хурлуудаас хойш нам эвлэлийн төв хорооноос ший жүжгийн бүлгэмийг 15 хүний орон тоотой гишүүдээр явуулсан боловч сайн дураар гишүүдээс нэмэн элсэж бүгд хорь гаруй хүмүүс болж ший жүжгийн уран сайхны ажлыг ардын цэнгэлдэх хүрээлэнгийн дэргэд нам эвлэлийн төв хороодоос тусгайлан удирдахаар томилогдон гишүүд III Аюуш, эмэгтэй Гүнсэн нараас эрхлэн уул ший жүжгийн бүлгэмийн ажлыг явуулан байсан бөгөөд эл ший жүжгийн бүлгэмийн гишүүд ба түүний удирдах нөхөд нь тусгай цалин хэрэглэлгүй гишүүний хувь зохих газрын даалгавраар өөрсдийн дур авьяасын үүднээс уул ший жүжгийн уран сайхны ажлыг хөдөлгөн явуулж байсан бөгөөд энэхүү нам эвлэлийн төв хороодоос эрхлэн байгуулсан жүжгийн бүлгэмийн жүжигчинд наадаж байсан нөхөд нь:

	Цэвээн, Шаравдоо, Ичинхорлоо эдгээр нөхөд одоо хүртэл улсын төв театрын уран сайхны ажилд хэвээр улиран явсаар бөгөөд бусад нөхдийг дурдваас:

	Эмэгтэй Навч, Дашдондог, дэлдэн боохой хэмээх Лувсансодном, Цэндсүрэн, Гомбожав, Очир нарын зэргийн бас бус олон нөхөд байсан байна.

	 

	ЭЛ ШИЙ ЖҮЖГИЙН УРАН САЙХНЫ БҮЛГЭМЭЭС ГАРГАЖ БАЙСАН ЖҮЖГҮҮД

	 

	Хятадын захидлын хариу гэдэг жүжиг, Европ дорно зүг хэмээх жүжиг, 11-р оны ардын хувьсгалт намын байдал хэмээх амьд сонин 14-р он ардын хувьсгалт намын байдал хэмээх амьд сонин, гишүүнээс хөөгдсөн этгээд ба эсэргүү нарын тухай жүжиг үзэгдэл дуу хөгжим биеийн тамирын үдэш зэргийн ший жүжгүүдийг гаргаж ард олонд сонирхуулан байсан бөгөөд эдгээр ший жүжгүүдийг гаргахдаа гол төлөв үнэ төлбөргүй суртал таниулгын ажлыг гол болгон явуулж байжээ.

	Гэхээс гадна ийнхүү жүжгийн бүлгэмийн удирдах нөхдөөс эрхлэн өөрийн жүжигчдийн хамтаар монгол орны дотор 8 сарын нэгний эзэрхэг түрэмгийн аюулт дайн байлдааныг эсэргүүцсэн жагсаалын анх удаа залуучуудын голын цэнгэлдэх дээр анхдугаар явуулах өдөрт тэр өдрийн утга чанарыг хадгалсан гурван зуун ерэн хэдэн хүнтэй ихээхэн хээрийн байдалтай ший жүжиг гаргаж байсан хийгээд мөн энэ мэтчилэн уул уран сайхны ажлыг нэлээд чанартайгаар хөдөлгөн явуулж байсан авч дараа удсангүй тэрхүү жүжгийн бүлгэмийг удирдаж байсан нөхөр Ш. Аюушийг өөр албанаа хөдөө явуулсан учир тэрхүү бүлгэмийн ажил тархаж ажил нь зогссон байна.

	Үүнд тэр үе гагцхүү эл нам эвлэлийн төв хорооноос эрхлэн байгуулсан жүжгийн бүлгэм хотод ажиллаж байснаар хязгаарлагдсан бус олон хороод клубүүд олон нийтийн байгууллагуудаас тус бүр ший жүжиг, дуу хөгжмийн бүлгэмүүдийг байгуулж өөр өөрийн газруудад хөгжүүлэн байсан авч тэр үед тэдгээр газар бүрд оргилон хөдөлж байсан ардын үндэсний уран сайхнуудыг эмхэтгэн удирдаж нэгэн зам мөрөөр удирдан явуулах газаргүй зөвхөн тус тусын байгууллагуудаас дор бүрнээ янз янзын утга чанар бүхий жүжгүүдийг гаргах нь уран сайхны ба улс төрийн талаар чанар нь суларч ард түмний өмнө зарим талаар хүндийг алдах мөн ухвар мөчид ардуудыг түүнээс холдуулах зэргийн үзэгдлүүд гаргаж байснаар тэр үеийн сүүл хирд нам засгийн удирдагчдаас нугалгааны бодлого буюу алдаатай бодлогыг биелүүлж явуулсан учир ший жүжгийн уран сайхны ажил нь мөн нугалгааны чанартай болж ард олны дур сэтгэлийг алдагдуулах явдал олонт гарах болсон авч ерөнхийдөө монгол үндэсний театрын уран сайхны хөгжил нь дорогш буурсан бус улмаар дээшилж уран сайхны мэргэжилтэн авьяастан өдий төдийгөөр нэмэгдэж байсан байгаа. Энэ манай үндэсний театрын уран сайхны 4-р хөгжлийн үеийн байдал болно.

	 

	МОНГОЛ АРДЫН ҮНДЭСНИЙ ХУВЬСГАЛЫН ТЕАТРЫН УРАН САЙХНЫ 5-Р ҮЕ НЬ;

	 

	Монгол улсын 20-р оноос 22-р он хүртэл буюу ардын хувьсгалт намын 3-р онц бүгд хурал ба улс ардын 17-р бага хурлаас хойш эдүгээ хүртэлх энэ завсрын үе болно.

	Монгол ардын үндэсний театрын уран сайхны хөгжил нь мөнөөхөн 12-р онд анх эвлэлийн зүгээс үүсгэн байгуулснаас хойш 10-аад жилийн дотор хэдийгээр нэгэн чиг замаар ямагт хөгжсөөр ирсэнгүй. Зарим үед сайжирч, зарим үед буурах хийгээд мөн улс төрийн чиглэлтийн талаар зөв буруу барууны ба зүүний хэлбэрэл нугалааны бодлого явуулгад ашиглагдан хөгжсөөр ирсэн боловч ерөнхийдөө энэ арваад жилийн дотор түүний хөгжил дэвшилт бүтээл нь өөрийн монгол үндэсний хувьсгалын соёл боловсролын хэрэгт ихээхэн тусыг үзүүлсээр ирсний бүтээл нь багагүй боловч энэ арваад жилийн дотор ший жүжгийн уран сайхны ажил хэдийгээр өдрөөс өдөр хөгжсөөр ирсэн авч басхүү жинхэнэ театрын уран сайхан болж улсын тусгай байгууллага болж хөгжиж байсан ч удаагүй зөвхөн олон нийтийн сайн дурын чанараар хөгжиж ирсэн байна.

	Гэтэл он жил удах тутам уран сайхны ажил хэргийн бүтээл ба ашиг тус нь улмаар ил тод болж ард түмнээс түүнийг жинхэнэ дээд хэмжээгээр хөгжүүлэхийг хүсэх эрмэлзэх болсон хийгээд мөн ч нам засгаас түүний онц ашиг тус бүхий болохыг чухалчлан үзэж харьяат ардыг гэгээрүүлэх яамнаас эрхлэн театрын уран сайхны ажилд мэргэжилтэн сургагч нэгэн хүнийг холбоот улсаас урин ирүүлж улс орны дотор жинхэнэ улсын театрын уран сайхны ажлыг үүсгэн байгуулахаар шийдвэрлэж биелүүлэн явуулсан учир монгол улсын 20-р оны 9 сарын 17-ны өдөр жинхэнэ театрын уран сайхны ажилчдын сургуулийг тэр үеийн ардын цэнгэлдэх хүрээлэнгийн дэргэд нээн байгуулан явуулжээ.

	Энэхүү театрын уран сайхны ажилчдыг нам эвлэлийн төв хороодоос тусгай тогтоол гаргаж энэ төрлийн ажилд авьяас мэргэжил бүхий нөхдийг хаа байсан газруудаас нь шууд дайчлан татаж ирүүлэх онц шийдвэрийг гаргаж улсын засаг захиргаа худалдааны зэрэг газруудад дээд ба дорд тушаалын албан хааж байсан авьяастан нөхдийг үл ялгаварлан татаж ирүүлэн уул сургуулийн ажлыг эхэлж явуулсан бөгөөд эдгээр татагдаж ирсэн ба өөрсдийн сайн дураар орсон нөхөд нь монгол улсын хорин нэгдүгээр оны арван нэгэн сард хуралдсан засгийн газрын эрхлэх товчооны 50-р хурлын тогтоолоор улсын төв театр болгон байгуулах хүртэл ямар ч цалин хэрэглэлгүйгээр өөрсдийн сайн дур гишүүний хувь өөрсдийн идэвх авьяасаар хоёр 2 жил шахам театрын уран сайхны сургуульд явж мэргэжлийг олж энэ өдөр улсын дотор алдартай, олны өмнө итгэл хүндийг олсон ардын жүжигчин хүмүүс болжээ.

	Театрын уран сайхны сургууль нь анхны жилд зөвхөн театрын уран сайхны сургууль үйлдэж байсан бөгөөд дараагийн 2-р жилд сургууль ба биесээр жүжигт наадах ажлыг хослуулан ажиллаж байсан хийгээд одоогийн улсын төв театрын уран сайхны ажилчдын анхдугаар удаагаа олны өмнө наадаж тавьсан жүжиг нь «Үнэн» хэмээх жүжгийг гаргасан бөгөөд энэхүү театрын уран сайхны анхдугаар удаагийн гаргасан жүжгийг ард олноос туйлын сонирхон үзсэн хийгээд мөн тус театрын уран сайхны ажлыг улмаар чанаржуулан хөгжүүлэх туршлага зам мөр нь илрэн мэдэгджээ. Театрын түр сургууль нь «Үнэн» хэмээх жүжгээс гадна «Маргааш» хэмээх жүжиг, мөн Мопорын тухай жүжиг гаргах зэргээр сурахын хамтаар жүжиг гаргаж ард олныг сонирхуулан өдрөөс өдөр дэвшилтийг олж цааш хөгжих бүтээлтэй туршлага гаргасан учир 21-р оны 11 сарын 12-ны өдөр хуралдсан засгийн газрын эрхлэх товчооны хурлаар ардыг гэгээрүүлэх яамнаас театрын уран сайхны түр сургуулийг жинхэнэ театр болгон байгуулах тухай илтгэсэн ёсоор болгон баталж тусгай тогтоол гаргасан учир үүнээс хойш сая улсын жинхэнэ ардын цэнгэлдэх улсын төв театр болж тусгай орон тоотой, улсын тамга тэмдэг хэрэглэсэн, соёл боловсрол, уран сайхны нэгэн ихээхэн төв газар нь болжээ. Энэ үед байсан нөхдөөс одоо хүртэл улсын төв театрт байгаа нөхөд Жамбаа, Жадамбаа, Болд, Төмөр, Бат-Очир, Цэрэндулам, Дагийсүрэн, Шаравдоо нар болно. Үүнд ялангуяа шинэ эргэлтийн бодлогыг биелүүлэн явуулах болсноос хойш улсын төв театрыг нам засгаас туйлын онцлон үзэж түүний ажил хэргийг хөгжүүлэх ажилчдыг суурьшуулан мэргэжилтэй болгох олны өмнө итгэл хүндтэй болгох тухай зүйл зүйлийн арга хэмжээ авч онц анхаарал тавьсны үрээр улсын төв театр нь батжил бэхжилийг олж ард түмний өмнө итгэл хүндийг хүлээж өөрийн уран сайхны ажлыг туйлын өргөнөөр хөгжүүлж тус улсын үндэсний хувьсгалт уран сайхны гол хүчин нь болж эзэрхэг түрэмгий ба феодалыг эсэргүүцэх хувьсгалыг өрнүүлэх хэрэгт засгийн бодлого хувьсгалын суртлыг олон түмэн ардуудын дунд үндэсний уран сайхны яруу найруулгаар уламжлан нэвтрүүлж олон түмний үндэсний соёлын хөгжлийг улмаар өрнүүлэн ялангуяа тус театр нь сүүлийн хэдэн жилд хөгжил дэвшилтийг олж улсын дотор алдартай ихээхэн жүжгийн зохиолуудыг удаа дараагаар гаргаж гүйцэтгэсэн ба одоо улсын төв театр нь ямар ч зүйлийг улс төр уран сайхны талаар зөв зүйтэйгээр найруулан боловсруулж гаргаж чадах болсон тэр төдийгүй улсын төв театр нь олон улсын хувьсгалын театрын уран сайхны уралдаанд тэнцсэнд Москва хотноо одож тэргүүн суурийг эзэлж ирсэн хийгээд мөн тус улсын хөдөөгийн олон аймгуудад нүүдлийн чанартайгаар театрын уран сайхныг хэд хэдэн удаа явуулж очсон аймаг бүрийн ард түмний санал сэтгэлийг дүүрэн хангаж итгэл хүндийг олж тусгай үнэмлэхүүдээр шагнагдах зэргээр онц онц бүтээлтэй ажлуудыг өргөнөөр гүйцэтгэж, тус улсын үндэсний хувьсгалт засгийн өмнө өөрийн театрын уран сайхны үүргийг хангалттайгаар гүйцэтгэн чадсан учир үүнийг харьяат засгийн газар ба бага хурал хийгээд ардыг гэгээрүүлэх яамнаас удаа дараа театрын байгууллага ба ажилчдыг сайшаан шагнасаар иржээ. Улсын төв театр нь тус улсын үндэсний уран зохиолчид лугаа туйлын ойрхон холбоог байгуулан чадаж өөрийн монгол үндэсний байдал буюу нам засгаас явуулан бүхий үндэсний хувьсгалын зорилгыг улмаар батжуулан хөгжүүлэх утга чанарыг хадгалсан олон жүжгийн зохиолуудыг зохиолгон авч боловсруулан тавьж, ард түмний дур сэтгэлийг ханган чадаж буй бөгөөд улсын төв театр нь тус улсын нам засгийн өмнө тавьсан үндэсний хувьсгалын соёл боловсрол уран сайхны ажлыг ард түмний дунд зөв замаар хөгжүүлэн чадах улс төрийг батлан хамгаалах суртлын байлдааны тэргүүн мөрний хурц зэвсэгт хүчин нь даруй мөн болжээ.

	Үүнд театрын уран сайхныг анх хөгжүүлэн бүхий үед түүний ашиг тусыг сайн мэдээгүй нөхөд буюу хувьсгалын эсэргүү этгээд нараас театрын ажлыг үл ойшоох элдэв зүйлээр саатуулах, боогдуулах зэргээр байсан авч улсын төв театрын ажилчид нь өөрийн уран сайхны ажлыг өдрөөс өдөр, улам улмаар сайжруулан боловсруулж хөгжүүлсээр, уран сайхныг ардуудад нэвтрүүлэн таниулж чадсан учир ард түмний санал сэтгэлийг бүрэн дүүрнээр өөрийн зүгт татан авч түүний өмнө итгэл хүндийг хүлээжээ. Энэ нь нам засгаас улс төрийн бодлогыг зөв замаар удирдаж, уран сайхны ажил хэргийг хөгжүүлэхийн төлөөнөө онц анхаарлыг тавьж хөгжүүлсний үр мөн бөгөөд одоо улсын төв театр нь өөрийн монгол үндэсний уран сайхны ажлыг зөв замаар хөгжүүлж монгол орны дотор дэлгэрч байсан хятад, энэтхэг, төвөд, японы зэрэг гадаадын уран сайхнуудын өмнөөс эсрэг хандуулж түүний эзэлж байсан суурийг эзэлж чадах нөхцөл бүхэн бүрдсэн шулуун чөлөөтэй зам мөр нь нээгджээ.

	 

	
ТЕАТРЫН УРАН САЙХАН

	 

	 

	ТОВЬЁГ

	 

	1. Уран сайхныг хэрхэн ойлговол зохих вэ?

	2. Театрын уран сайхны тухай

	3. Гадаадын олон улсын театрын уран сайхны тухай

	4. Холбоот улсын театрын уран сайхны тухай

	5. Театрын уран сайханд хамаарагдах олон төрлийн суртал боловсролын олон нийтийн чанар бүхий уран сайхнуудын тухай

	6. Кино зургийн уран сайхны тухай 

	7. Циркийн ба илбийн уран сайхны тухай

	8. Олон нийтийн үдшийн тухай

	9. Амьд сонины тухай

	10. Карнавалын тухай

	11. Хүүхэлдэйн театр хэмээх наадмаар үзүүлэх уран сайхны тухай

	12. Клубийн тухай

	13. Улаан булангийн тухай 

	14. Улаан гэрийн тухай

	15. Монгол үндэсний театрын уран сайхны тухай

	16. Буддын шашны театрын уран сайхны тухай

	17. Театрын уран сайхны жүжиг зохиогчдын тухай

	18. Театрын уран сайхны найруулагч ба түүний үүргийн тухай

	19. Театрын уран сайхны жүжигчдийн тухай

	20. Театрын уран сайхныг үзэгчдийн тухай

	 

	НАМЫН ТӨВ ХОРООНЫ НАРИЙН БИЧГИЙН ДАРГА НӨХӨР ЭЛДЭВ-ОЧИРООС

	 

	Уншигч олон нөхөд өө!

	Эдүгээ үед манай монгол орны олон ард түмэн нь өөрийн эрх чөлөөгөө эдлэн хувьсгалт засаг төрийг явуулан бүрэн эрхтэйгээр тусгаар тогтнон буй бөгөөд урьд гадаад дотоодын эзэрхгүүд ба шар хар феодалуудын хэдэн давхар бэрхшээлтэй дарлагдлын дор явах үест өөрийн үндэсний ардын соёл боловсрол ба уран сайхны зүйлийг хөгжүүлэх явдал нь зүүдэнд үгүй хэрэг байсан бөгөөд харин гагцхүү ардын үндэсний эрх чөлөөт хувьсгалын ач гавьяагаар манай ард түмэн чөлөөтэйгөөр өөрийн бүх улс төр, аж ахуй соёл боловсролыг хөгжүүлэн буй бөгөөд нэн ялангуяа сүүлийн үед феодалуудыг ялж ард түмний нийтийн эрдэм соёл өөрийн үндэсний ардын уран сайхныг эрт урьдын балар ёсны төөрүүлэн мунхруулах уран сайхны ажлыг халж шинэ журмын хувьсгалын чанартай, үндэсний маягтай соёл боловсрол уран сайхны зүйлүүдийг хөгжүүлэх их зорилтуудыг манай нам ба засгаас тавьж сүүлийн үед багагүй амжилтуудыг олсон боловч энэхүү соёл боловсрол ба ялангуяа уран сайхны хөгжил нь гагцхүү олон түмний идэвхтэй сонирхол оролдлого ба авьяастай сурлага анхаарамжийн хүчинд дулдуйдан хөгжих учир манай монгол орны олон нийтийн зүгээс уран сайхны хэрэгт маш их сонирхлыг тавин буй цаг үест манай олон авьяастан сэхээтний дотор уран сайхны утга чанар ба янз маяг хийгээд ялангуяа түүний анхны хамгийн хялбар дөхөм бүхий маягууд болон учир утгууд хийгээд ямар шинж бүрдэн бүхий зэрэг чухал асуултууд ба нэн ялангуяа манай монгол орны дотор уран сайхны явдал юу байсан хийгээд хэний ашиг тусын тул зориулагдсан хэнээс ямар маягтай явуулж байсан зэрэг түүхт шалтгаануудыг бага боловч мэдэж эдүгээ чухам ямар маягтай шинжтэй уран сайхнууд байх ба хөгжих тухай манай олон нийтэд мэдэж авахад шаардагдан буй чухал асуулт мөн бөгөөд саяхан нөхөр Ш. Аюушаас эл зүйлийн тухай товчоор бичсэн зүйлийг би уншин үзсэн бөгөөд эдүгээгийн олон нийтийн зүгээс уран сайхны хэрэгт оролцох ба үүсгэх байгуулах явдалд гарын авлага болох чухал тустай зүйлийг бичсэн нь үнэхээр зүйтэй болсон учир эл өчүүхэн дэвтрийг манай олон нийтийн зүгээс сонирхон үзэж хэрэглэх буй заа хэмээн гүн найдахын гадна үүнээс хойш улмаар энэ мэт зүйлийг бичих нь чухал бөгөөд нөхөр Ши. Аюушийн бичсэн зүйл нь зөвхөн товчхон бөгөөд уран сайхны бүх утга чанар ба түүний түүхт хөгжлүүдийг бүрэн дүүрэн бичиж чадсан хэмээж яахан болох буй. Гэвч энэ нь манай анхны хөдөлгөөнд их тусыг үзүүлнэ хэмээн үзнэ. Үндэсний уран сайхны хэргийг хөгжүүлэн улмаар өөрийн үндэсний ардын соёл боловсролыг амжилттайгаар дэлгэрүүлэх их явдалд өргөнөөр тэмцэхийг итгэн найдаж өчүүхэн оршлыг бичив.

	Элдэв-Очир

	 

	БЯЦХАН ОРШИЛ

	 

	Энэхүү театрын уран сайхан хэмээгч өчүүхэн дэвтэр зохиосны учир бол манай нам засгаас шинэ эргэлтийн бодлогыг явуулснаас нааш өөрийн үндэсний ардын хувьсгалын театрын уран сайхныг дэлгэрүүлэн хөгжүүлэх нь чухал хэмээн үзэж түүнийг хөгжүүлэхийн төлөө онц анхаарал тавьж зүйл зүйлийн арга хэмжээнүүдийг авч буйн үрээр театрын уран сайхан хот хөдөөгүй өрнөн дэлгэрч ялангуяа сүүлийн үед түүний хөгжил нь маш шаламгайгаар урагшилж бүтээлтэй туршлагуудыг үлэмжхэнээр олж буйн хамтаар хот хөдөөгийн олон авьяастан идэвхтэн нөхдөөс эл зүйлийн чухал уран сайхныг нам засгийн бодлогын ёсоор газар бүрд дэлгэрүүлэн хөгжүүлэхийг оролдон буй боловч энэхүү театрын уран сайхныг хэрхэн арга маягаар хөгжүүлэх тухай буюу ямар ямар зүйлийн холбогдол нөхцөлүүд байдаг болох тухай тодорхой мөрдөж баримталбал зохих ном дэвтэр өөрийн үндсэн хэл бичиг дээрээ туйлын дутмаг учраас аливаа зүйлд орон нутгийн ажилчдаас үл тулгуурлах хийгээд өөрсдийн санал хүслийн ёсоор хангалттай хөгжүүлж үл чадах зэргийн гачигдалтай явдал олонтоо гардаг мэт болох тул энэхүү дэвтрийг 5 жилийн ойн баярыг тохиолдуулан тэдгээр оргилон бүхий идэвхтэн авьяастан нөхдийн гүйцэтгэх ажилд өчүүхэн төдий боловч гарын авлага болгоход тусыг хүргэх болов уу хэмээн горилох учраас өөрийн мэдрэлийн хирээр санаа харамгүй найруулан зохиосон болно.

	Энэ дэвтрийн дотор дурдсан зүйл нь товч зүйлүүд бөгөөд зарим нь зааврын чанартай, буюу зарим нь шүүмжлэлийн чанартай зарим нь түүхийн чанартай хийгээд мөн жижиг жижигхэн зүйлүүдийг хураангуйлан бичсэн чанартай зохион найруулсан нь гагцхүү дээр дурдсан ёсоор театрын уран сайхны ажлыг гүйцэтгэгч идэвхтэн авьяастай нөхдийн гарын авлага болгохын тул тийнхүү зохиосон болно. Зохиогчийн зүгээс хүсэх нь.

	Энэхүү өчүүхэн найруулгын дотор онц харштай зүйл байвал хүчин тусалж улмаар залруулах зэргээр нийтийн ажилд хамтын хүчийг оруулахыг хүснэ.

	 

	УРАН САЙХНЫГ ЕРӨНХИЙД НЬ ХЭРХЭН ОЙЛГОВООС ЗОХИХ ВЭ?

	 

	Уран сайхан хэмээгч бол хэдэн үгээр товчлон тайлбарлаваас Хүн нийтийн ажлын ололтоос үүсэн гарсан эрхэм бүтээлийн үр мөн хэмээвээс зохино. Аливаа нэгэн хүн нийтийн эдийн засгийн хөгжлийн хир хэмжээгээр түүний тэргүүн ангийн соёлын хүрээлэнд багтан оршиж улмаар ангийн тэмцлийн хурц зэвсэг болон хэрэглэгдэнэ.

	Үүнд уран сайхан нь олон төрлийн байх бөгөөд гагцхүү түүний хөгжил нь тэргүүн ангийн соёлын хүрээлэнд захирагдан явах болно. Үүнд уран сайхан хэмээгчийн чадал хүчин нь хязгаарлашгүй бөгөөд жишээлбээс хүн нийтийн баясгалант дур сэтгэлийг оргилуулах үүдийг нээгдүүлэх хийгээд мөн түүнчлэн хүний гаслант сэтгэлийн уйтгарыг төрүүлэх буюу үзмэгц шүүрс алдах, тэвчээрийг хөдөлгөх төдийгүй хүний ухаан оюуныг нээгдүүлэх буюу эсхүл төөрөлдүүлэх зэргийн чанар хүчин бүрдсэн үзэсгэлэн төгөлдөр гайхамшигт хязгаарлашгүй нарийн чанд хээнцэр зүйл болно.

	Үүнд товч үлгэрлэн тайлбарлавал: Аливаа нэгэн уран сайхан бүхий гуа үзэсгэлэнтэй үйлдсэн зураг хөрөг буюу барилгын зэрэг зүйлийг хүн үзмэгц даруй түүний уран сайханд татагдаж түүний гайхамшиг үзэсгэлэнг ширтэх болно. Эсхүл театрын уран сайхны аливаа нэгэн баясгалан төгөлдрөөр найруулан зохиосон жүжгийг хүн үзмэгц түүний сэтгэл даруй баясгалант байдал төрж давхар баясалцах буюу хэрвээ гаслан зовлонтой уйтгар бүхий жүжгийн зохиолыг үзвэл даруй тэр үзэгч хүний дотоод сэтгэлд энэрэнгүй байдал төрж зовлонтын төлөв шүүрс алдаж түүний дайсныг занах зэргээр тэвчээрийг алдана.

	Гэхээс гадна хэрвээ үнэхээр хүн нийтэд тустай үлгэр жишээ авбал зохих буюу боловсролын чанартай ший жүжгийг үзэгч хүн даруй түүний сайн байдлыг анхааран ухамсарлаж тэрхүү сайн замд дэвшиж мууг жигшихийг мэдэх болно. Мөн түүнчлэн хэрэв хүний ухаан мэдрэлийг төөрөгдүүлэх суртлын чанартай жүжиг гаргавал мөн түүний сурталд автагдаж эргэлзэн төөрөгдөх болно.

	Эл учраас уран сайхан бол туйлын гүн гүнзгий утга учир хүчин чадал бүрдсэн нарийн чанд зүйл болно. Үүнд аливаа нэгэн уран сайхан бол аль ч улсын дотор аль ч ангийн этгээдээс түүнийг хэрэглэхдээ өөр өөрийн соёлын замаар өөр өөрийн ашиг тусын тулд түүнийг хэрэглэж хөгжүүлэх зэргээр уран сайхныг улс төрийн ангийн тэмцлийн нэгэн хурц зэвсэг болгон хэрэглэж бий болно. Гэвч уран сайхан гэдэг нь олон төрлийн байх бөгөөд тус бүрдээ өөрийн онцгой байдалтай өөр өөрийн шугам замаар хөгжих боловч нийт дээрээ эрхбиш нэг ангийн соёл үзэмжийг баримтлан хөгждөг байна.

	Энэхүү дэвтэрт тэр бүр олон зүйлийн уран сайхнуудыг дэлгэрэнгүйгээр үл бичих бөгөөд гагцхүү театрын уран сайхны тухай хамаарагдах зүйлүүдийг товч төдийгөөр бичиж гүйцэтгэхийг эрмэлзсэн болно.

	Үүнд уран сайхан гэдэг бол аливаа зүйлд заавал байх буюу хүн нийтийн бүтээсэн ажлын үр буюу түүний ололтын дээд хэмжээний дээж нь даруй мөн бөгөөд жишээлбэл: хүн нэг зүйлийг гүйцэтгэхэд түүний цаг гаргаж ажилласны ажлын үр бүтээл нь даруй уран сайхан болж үлдэх ёстой байна.

	Хэрвээ хүн гурилаар боов дарж боловсруулахад эрхбиш түүний ажилласан ажлын бүтээл байх ёстой учир тэрхүү боловсруулсан боовны дээж бүхий уран сайхан нь хаа байна хэмээн үзвэл даруй мэдэгдэх буюу тэрхүү боов ямар хэлбэртэй хээ хуартай буюу элдвийн янз маяг гаргаж үйлдсэн нь үзэхэд сонирхолтой байх учир тэр нь боовны уран сайхан нь даруй мөн болно. Мөн түүнчлэн монголын ард түмний хийсэн ажил бүрд уран сайхан байх бөгөөд цэвэрхэн барьж тавьсан ариун цагаан идээ боловч уран сайхантай болно. Монголын найр наадмын газрын байгуулалтыг гүйцэтгэгч морины дэл сүүлийг боож хүүхдэд тохирсон хувцас өмсүүлж байгааг үзэхэд юутай гоёмсог уран сайхантай байдаг билээ. Үүнд уран сайхан гэдэг нь энэ мэт юм бүрд байдаг буюу, амьтан хүний ажлын бүтээлээс оргилж гаргасан ажилласан ажлын ололтын дүн дээд хэмжээний дээж нь даруй болох тул уран сайхныг ерөнхийд нь ийнхүү янзаар ойлгоход дутагдах явдалгүй мэт байна.

	 

	ТЕАТРЫН УРАН САЙХНЫ ТУХАЙ

	 

	Театрын уран сайхан бол бусад уран сайхнуудаас туйлын ялгавартай олон төрлийн уран сайхнуудыг хамтатгаж нэгтгэн бүтээсэн өөрийн онцгой байдал бүхий олон нийтийн чанартай мөнх бус цаг зуурын уран сайхан бөгөөд мөн түүний хөгжил эцэслэх нөхцөлгүй ямагт өрнөн хөгжсөөр байх хязгаарлашгүй уран сайхан болно. Үүнд жишээлбэл: бусад уран сайхнууд нь гол төлөв тус бүрдээ өөрийн биесийг тусгайлан дагасан олон нийтийн чанаргүйгээр гүйцэтгэж буюу гүйцэтгэн дуусгаж эцэслэгдэх хийгээд мөнх үргэлж үлдэх зэргийн биетэй уран сайхнууд болно. Жишээлбэл: Бичиг найруулгын уран сайхан бол хэрэв нэгэнт зохион бичиж дуусгасан байвал түүнийг зориуд эс устгавал тэрхүү уран найруулгатай зохиол нь түмэн үе боловч мөнх хэвээр хадгалагдаж үлдэх мөнхийн уран сайхан болно.

	Бас зургийн уран сайхан бол зурагч хүн нэгэнт зураг зурж дуусгаад хананд өлгөвөл тэр нь түүний дуусгавар бөгөөд хэдэн үе боловч тэр зураг хэвээр үлдэх нь зайлшгүй болно. Учир иймд эдгээр театрын бус уран сайхнууд нь олон нийтийн хүчгүйгээр гүйцэтгэж болох биеэ даасан бараг төлөв тусгай мэргэжилтний эрхэнд эзлэгдэн байгуулагдана.

	Театрын уран сайхан бол юуны урьд олон нийтийн хүчин бүрдэхгүйгээр хэрхэвч байгуулагдаж үл чадах бөгөөд үүнд театрын уран сайханд ямар ямар зүйлийн уран сайхнууд бүрдэж театрын уран сайхан болдгийг дурдвал:

	1. Бичиг найруулгын уран зохиол юуны урьд хэрэгтэй болно.

	2. Зургийн уран сайхан

	3. Хэрэглэгдэхүүн хувцас зэргийн оёдлын уран сайхан

	4. Уран сайхнаар наадагч жүжигчид

	5. Дуу хөгжмийн уран сайхан

	6. Цахилгаан гэрэл хийгээд барилгын уран сайхан

	7. Будгийн уран сайхан

	Эдгээр уран сайхнуудыг зохион байгуулагч, найруулагч хэрэгтэй бөгөөд театрын уран сайхан нь эдгээр зүйлүүд хүчин бүрдэж сая театрын биетэй уран сайхан болох авч хэрэв олон нийт үзэгчидгүй байвал театрын уран сайхан биелж үл чадна.

	Эл учраас театрын уран сайхан нь олон зүйлийн хүч бүрдсэн олон нийтийн чанартай уран сайхан болно. Театрын уран сайхан нь зөвхөн тайзны дээр хүчин бүрдэж үзэгчид хуралдан цугларсны дараа хөшиг нээлттэй байх үед биетэй, театрын уран сайхан байх бөгөөд мөн жүжиг дуусаж хөшиг хаамагц театрын уран сайхан нь даруй мөнх бус болох буюу үзэгчид, наадагчид, гүйцэтгэгч тус бүр байр байрандаа буцаж театрын хоосон тайз нь үлдэх болно.

	Иймийн тулд театрын уран сайхан нь мөнх бус олон нийтийн чанартай уран сайхан гэдэг байна. Театрын уран сайхны уран зохиолч нь ямагт нэг зохиолыг үл зохиох бөгөөд эрх биш өдрөөс өдөр шинэ шинээр хөгжил боловсролтой зохиолуудыг зохиох болно. Мөн түүнчлэн үзэгчид нь нэг зүйлийн уран сайхантай жүжгийг ямагт дахин дахин үзэхийг үл хүсэх буюу эрхбиш шинэ шинэ сонин зүйлийг үзэхийг эрмэлзэнэ.

	Эл учраас театрын уран сайхны наадагчид, найруулагчид, зурагчид, ямагт шинэ шинэ, сонин сонин хөгжил дэвшилтийн эрмэлзэлгээг тасралтгүйгээр гүйцэтгэгч олон нийтийн хүсэл эрмэлзлэг шаардлагыг хангаж гүйцэтгэх үүрэгтэй учраас театрын уран сайхан нь тийнхүү хөгжлийн эцэслэх хэмээх явдалгүй гэдэг нь тэр болой.

	Үүнд театрын уран сайхан нь хүний сэтгэл санааг өөрийн зүг тийш хураангуйлан татаж чадах чухал нөхцөлтэй болох учир театрын уран сайхны ажилчид нь өөрийн ангийн соёлыг сайтар таньж мэдсэн мэдрэл бүхий оюутан хүмүүс байвал зохих бөгөөд аливаа ший жүжиг тавихдаа эрх биш урьдаас бэлтгэлтэй, түүний утга учир найруулгыг өөрийн ангийн соёлын хүрээлэнд багтаан гүйцэтгэх нь маш чухал үүрэг бөгөөд хэрэв театрын уран сайхны ажилчдаас ялимгүй бага зүйлийн утга учир найруулга наадаж тоглохыг өөрийн ангийн соёлоос гадуур алдаатай гүйцэтгэвэл даруй үзэгчдийн сэтгэлийг төөрөгдүүлэн өөрийн ангийн соёлыг завхруулж дайсан этгээдэд ашиглагдах нь зайлшгүй болно. Энэ учраас театрын уран сайхны ажилчид нь туйлын сайн боловсрол мэдрэлтэй хянамж, болгоомж бэлтгэлтэй сэргэлэн гавшгай ажилчид байвал зохино.

	Театрын уран сайхан бол засаг захиргааны байгуулалттай олон нийтийн соёл боловсролын улс төрийн чухал нөхцөл бүхий байгууллага болох учир түүний гүйцэтгэх ажил нь ард түмэнтэй туйлын ойрхон холбоотой буюу улсын дээд удирдах газраас ард түмний ашиг тусын тул гүйцэтгэх соёл боловсролын ажлыг дамжуулан нэвтрүүлэгч чухал харилцааны байгууллага даруй мөн бөгөөд ер ч театрын уран сайхан бол олон түмэнтэй ямагт уялдсан холбоотойгоор өөрийн уран сайхныг биелүүлдэг хийгээд үзэгчид олон нийтгүйгээр театрын уран сайхан өөрийн ажлыг биелүүлж үл чадна.

	 

	ГАДААДЫН ОЛОН УЛСУУДЫН ТЕАТРЫН УРАН САЙХНЫ ТУХАЙ

	 

	Гадаадын олон улсын дотор театрын уран сайхны ажил улс тус бүрийн дотор туйлын өргөнөөр хөгжиж дэлгэрсээр авч тэдгээрийн хөгжилтийн зам нь хараахан өөр зуураа адил биш бөгөөд улс тус бүрийн дотор ямар ангийн соёл боловсрол нь тэргүүн мөрөнд хөгжиж ахул театрын уран сайхан нь түүний соёлын дор багтаж хөгжсөөр ирсэн түүхтэй болно. Үүнд үлгэрлэвэл: Хэрэв улсын засаг буюу соёл боловсрол нь дундад зууны үеийн феодалын ёст байдлын үеэс хэтрэн өнгөрч чадаагүй ахул тэр улсын доторх театрын уран сайхны хөгжил нь мөн дундад зууны үеийн байдлаас хэтэрч чадаагүй хоцрогдсон байдалтай байна. Мөн түүнчлэн хэрэв улсын эрх нь ардын гарт буюу нийт соёл боловсрол нь хувьсгалын чанартай ахул тэр улсын театрын уран сайхны хөгжил нь тэрхүү соёлын хүрээлэнд багтан хөгжих болно. Үүнд: эдүгээ үеийн гадаадын олон улсуудын театрын уран сайхан нь хэдийгээр улс тус бүрийн дотор өөр өөрийн улсын соёл боловсролын ерөнхий журмаар туйлын дээд хэмжээнд хүртэл хөгжиж буй авч тэдгээрийн хөгжиж ирсэн түүх байдлыг нээж үзэхэд театрын уран сайхан нь анх үүсэх цагаас эхлэн ангийн тэмцлийн нэг хурц зэвсэг болон хэрэглэгдсээр ирсэн түүхтэй байна.

	Хэдий тийм авч театрын уран сайхан нь олон нийтийн чанартай бөгөөд түүний хөгжиж ирсэн түүх нь ардын ангийн этгээдээс үлэмжхэнээр оролцож байсан буюу түүний хөгжих замыг нээгдүүлсээр ирсэн түүхтэй болно.

	Үүнд олон улсуудын дотор театрын уран сайхны хөгжиж ирсэн түүх байдлаас нарийвчлан хянаж үзвэл театрын уран сайхан анх хөгжихдөө аль ч улсын дотор шашны лам ноёдоос эрхлэн шашин шүтлэгийн гол ёсыг баримтлан түүнийг ард түмэнд нэвтрүүлэх зэвсэг болгон хэрэглэсээр иржээ гэвэл зохино. Түрүүний үед театрын уран сайхныг гүйцэтгэгч этгээд нь гагцхүү сүм хийдийн дээд ангийн лам нараас номын дуу эгшиг зэргээр наадаж тоглох зэргээр байсан бөгөөд анх түрүүний үед зөвхөн сүм хийдийн дотор гаргаж сүм хийдэд мөргөгчид үздэг буюу мөн түүнчлэн ихээхэн хаад ноёдын ордон дотор гаргаж тэдгээрийн шадарчид үздэг байжээ.

	Энэ үед ард нийтээс түүнийг олж үзээгүй буюу ард нийтийн дотор дэлгэрээгүй цаг байжээ. Энэ үеийг төлөвлөн хянавал 2 мянга 4 зуугаад жилийн өмнө улс тус бүрийн дотор хөгжиж үүссэн хэмээх бөгөөд театрын уран сайхан анх дэлгэрч үүссэн улс нь Грек, Рим зэрэг улсад их л амжилттай хөгжиж ирсэн түүхтэй боловч мөн улс тус бүрийн дотор өөр өөрийн үндэсний уран сайхныг энэ мэтчилэн үүсэж хөгжүүлсээр ирсэн түүхтэй болно. Ийнхүү улс тус бүрийн дотор театрын уран сайхан нь хэдийгээр зөвхөн сүм хийд хаад ноёдын ордноо үүсэж байгуулагдсан авч он жил удах тутам түүний хөгжил нь улам бүр цааш хөгжихийн хамтаар ноёд ихэс бүгд өөр өөрийн орд хүрээлэндээ байгуулахыг хүсэх буюу эсвэл өөрсдийн нэрийн дор байгуулах олшруулахыг эрмэлзэх хүсэх нь олонтоо үзэгдэх болж эл учраас он жил удах тутам сүүлийн үед жүжиг зохиогчид бий болж олшрох зэргээр ший жүжгийн ажлыг ноёд ихэс нар өөр өөрийн орд харш, өмч хязгаарт байгуулж хөгжүүлэх болжээ. Ийнхүү театрын уран сайхан олширч сүм хийдийн лам нарын гараас хөндийрч феодалуудаар дамжигдан ардуудад ойртож, ардуудаас сонирхон үзэх болсон учраас театрын уран сайхан нь цааш хөгжих олон нийтийн чанартай болж чадах үндсэн суурь нь тавигджээ. Учир нь хэдийгээр тэр үеийн уран сайхны учир утга нь шашин мөргөлийн ёсыг гол болгосон хийгээд лам ноёдын феодалын дунд дэлгэрч байсан авч ард нийт түүнд оролцон үзэж уран сайхны амт шимийг авч цаашид нь өөрийн ардын ангийн уран сайхныг хөгжүүлэх явдалд туйлын ихээхэн чухал нөхцөл болон холбогджээ.

	Театрын уран сайханд ардын ангийн этгээдээс оролцох болсон учир сүүлийн 12-р зууны үеэс аваад 17-р зууны үе хүртэл театрын уран сайхан нь онцоор хөгжин дэлгэрч ардын ангийн буюу мөн Шекспир нарын зэрэг зохиолч хийгээд наадагчид үлэмжхэнээр гарч театрын уран сайхныг хот хөдөөгүйгээр хөгжүүлэх болж энэ үед хэдийгээр зохиолын утга чанар нь урьдахтай адил шашин мөргөлийн ёсыг гол болгож эрхэм дээдсийг өргөмжилсөн зохиолуудтай байсан авч бас зарим талаар ардын ангийн этгээдээс феодал ёсыг шүүмжилсэн буюу дээдэс доордсын зарим ичгүүрт зүйлүүдийг элэглэн наадах зэргийн зохиолууд гарч байсан байна. Энэ нь ардын ангийн этгээдээс одоо цагийн ердийн чанар бүхий театрын уран сайхныг зохион дэлгэрүүлэх шалтгаан нөхцөл бүрдэж байсны гэрч тэмдэг даруй мөн болно.

	Олон улсын дотор театрын уран сайхны хөгжил нь аль ч улсад өөр өөрийн улсын эдийн засгийн хөгжлийн шат нь ямар үеийг тохиолдон дамжиж хөгжих аваас түүний театрын уран сайхны хөгжилт нь мөн эдийн засгийн хөгжилтийн хэмжээ буюу тэр үеийн соёлын хүрээлэнд багтаж хөгжих болно. Жишээлбэл: Аливаа нэгэн улсын дотор феодал ёсны эдийн засаг ба соёл боловсролтой агаад даруй хөрөнгөлөг ёсны эдийн засаг ба соёл боловсролын замд дэвших ахул түүний театрын уран сайхан нь мөн түүнчлэн феодал ёсны соёлын уран сайхнаас хөрөнгөлөг ёсны соёлын уран сайханд дэвших болно. Хэрэв хөрөнгөлөг ёсны эдийн засгийн боловсрол устаж хувьсгалын чанартай эдийн засаг хийгээд соёл боловсролын замд дэвших ахул түүний театрын уран сайхан нь мөн түүнчлэн хувьсгалын соёлын уран сайханд дэвших болно. Үүнд театрын уран сайхан нь аль ч улсын дотор өөрийн улсын улс төр эдийн засаг соёл боловсролын дэвшилт хөгжилтийг дагаж хөгжих боловч басхүү тэдгээрийн хөгжлүүдийн оюутан этгээдийн мэдрэл авьяасад дулдуйдан хөгжих буюу аль нэгэн ангийн соёл нөгөө ангийн соёл боловсролыг дийлэхийн хамт өөрийн ангийн соёл боловсролыг түүний оронд хөгжүүлэн чадахад оршино.

	 

	ХОЛБООТ УЛСЫН ТЕАТРЫН УРАН САЙХНЫ ТУХАЙ

	 

	Орос улсын дотор театрын уран сайхан хөгжихдөө бусад олон улсуудын театрын уран сайхны хөгжиж ирсэн түүх байдлаас онц үл ялгаварлагдах боловч орос улсад театрын уран сайхан 300 жилийн өмнөөс эхэлж үүссэн учир анхны 100 жилийн дотор зөвхөн хааны дэргэд хөгжиж байсан буюу олонд дэлгэрч чадаагүй байсан хийгээд мөн нөгөөтээгүүр бусад улсуудын театрын уран сайхнаас орой дэлгэрсэн учир оросын хаант засгийн үед гадаадын Франц, Итали зэрэг улсуудаас тусгайлан жүжигчид, зохиолчид хөлслөн залж ирүүлэн театрын уран сайхныг гүйцэтгэж байсан байна. Харин сүүлийн үед театрын ажил нэлээд хөгжиж Оросын хөдөөгийн газрын эзэд баян тариачид өөрсдийн тусгайлан театр байгуулж өөрсдийн харьяат боолчууд буюу хамжлагатуудаас жүжигчин болгож хэрэглэх болжээ. Энэ учраас ардын ангийн этгээдээс театрын уран сайхны ажилд оролцох болж театрын уран сайхан нь олон нийтийн чанартай болж цааш хөгжих нөхцөл шалтгаан нь бүрджээ. Тийнхүү ардын ангийн этгээдээс театрын уран сайхны ажилд гар бие оролцож гүйцэтгэх болсон учир сүүлийн үед ардын анги дотроос жүжигчин зохиолчид төрж эхэлсэн байна.

	Жишээлбэл: Оросын анхны жүжигчин уран зохиолч Островский нарын зэрэг хүмүүс тэр үед онцоор тодрон байжээ. Үүнд 1917 онд орос улсын дотор ардын хувьсгал мандаж, зөвлөлийн засагт улс тогтмогц орос улсын эдийн засаг, улс төр, соёл боловсрол бүхэн үндсээр өөрчлөгдөн шинэчлэгдэж хувьсгалын утга чанартайгаар аливаа зүйлийг ард нийтийн ашиг тусад зориулан гүйцэтгэх болсон учир театрын уран сайхан нь урьдын байдлаас мөн үндсээр өөрчлөгдөж хувьсгалын утга чанар ардын ашгийг баримталсан соёлын хүмүүжлээр хөгжих болсон бөгөөд харин зөвлөлийн засагт улсын театрын уран сайхан нь үнэхээр хувьсгалын бөгөөд олон нийтийн чанартай ард олонд ашиг тус бүхий дэлхий дээр алдартай том том театруудыг байгуулан чаджээ. Зөвлөлийн засагт холбоот улсын олон яс үндэсний улсуудын дотор өөр өөрийн байдалд тохируулан зохион байгуулагдсан театрын уран сайхан нь туйлын амжилттайгаар хөгжлийг олж дэлхий дахины их бага, бүдүүлэг буурай аль ч улсын ард түмнээс өөр өөрийн улсын үндэсний байдалд тохирох аливаа нэг театрын уран сайхныг хэрэглэж болох үлгэр жишээ бүхий туршлагатай театрын уран сайхныг байгуулан чаджээ гэвэл зохино. Тэр ч байтугай зөвлөлийн засагт улсын дотор дэлхий дахины олон улсуудын ард түмний хувьсгалын утга чанар бүхий театрын уран сайхнуудыг нэгэн зам мөрөөр товчлон удирдаж хөгжүүлэх төв газрыг байгуулан чаджээ.

	 

	ТЕАТРЫН УРАН САЙХАНД ХАМААРАГДАХ ОЛОН ТӨРЛИЙН СУРТАЛ БОЛОВСРОЛЫН ОЛОН НИЙТИЙН ЧАНАР БҮХИЙ УРАН САЙХНУУДЫН ТУХАЙ

	 

	Кино зургийн уран сайхны тухай

	 

	Кино зургийн уран сайхан бол театрын уран сайхантай туйлын ойр холбоо бүхий буюу мөн зарим нэг талаар нэг үндэс чанартай гэвэл зохих авч басхүү харилцаанд ялгавартай зүйл үлэмжхэн болно. Кино зургийн уран сайхан бол мөн ч олон төрлийн уран сайхнууд хамтарч бүрдсэн олон нийтийн чанартай олон нийт үзэгчдийг хуралдуулдаг улс төрийн соёл боловсролыг олон нийтэд нэвтрүүлэгч зэвсэг мөн бөгөөд энэ талаараа театрын уран сайхантай туйлын ойрхон холбоотой бараг нэг адил мэт үзэгдэнэ.

	Гэтэл кино зургийн уран сайхныг гүйцэтгэж боловсруулах чадал хүч нь гагцхүү техникийн өндөр мэргэжлийг шүтсэн байна. Хэрвээ техникийн зүйл боловсроогүй улсын дотор кино зургийн уран сайхныг гүйцэтгэж үл чадах буюу харин техник боловсрол бүхий улсаас урин ирүүлж гүйцэтгэх болно.

	Театрын уран сайхан бол техникийн хүнийг заавал шүтнэ гэх явдалгүй зэрэг харилцаанд онц ялгавартай болохоос гадна кино зургийн уран сайхан бол нэгэнт боловсруулан гүйцэтгэвэл түүний дуусгавар болгож чадах буюу нэгэнт боловсруулсан зураг нь хэдэн үе боловч хэвээр мөнх байна. Тэр ч байтугай хөрөнгө чинээлэг бүхий хүн кино зургийн уран сайхны боловсруулсан бүхий хэрэглэгдэхүүн зүйлүүдийг эд мөнгөөр худалдан авч өөр өөрийн гэр бүлийн дотор хувийн хөрөнгө болгон хэрэглэж чадна. Үүнд театрын уран сайхан бол тийнхүү гүйцэтгэн дуусгаад бусдын мэдэлд шилжүүлэх зэргийн явдалгүй ямагт олон нийтийн хөдөлгөөн хүчээр олон нийтийн хамтаар цаг зуур гүйцэтгээд дахин шинэчлэн байгуулах зэргийн өөрийн онцгой байдалтай уран сайхан мөн юм аа.

	 

	Циркийн ба илбийн уран сайхны тухай

	 

	Циркийн ба илбийн уран сайхан бол бас л олон нийт үзэгчдийг хуралдуулах талаар театрын уран сайхантай ойр төрлийн хэмээвэл зохивч бас бус олон талаар театрын уран сайхантай адилхан үзэж хэрхэвч үл тохирно. Үүнд цирк ба илбийн уран сайхны ажилчид нь тусгай нэг тогтмол мэргэжил бүхий аливаа нэг зүйлд боловсруулж дуусгасан мэргэжилтний гүйцэтгэх уран сайхан юм аа. Циркийн уран сайхан буюу мэргэжилтнийг аливаа нэг хөрөнгөлөг этгээдээс хөлслөн авч өөрийн гэр бүлд үзүүлэн хэрэглэж чадах бөгөөд бас түүний нөгөөтээгүүр циркийн мэргэжилтэн нь ямар ч дотоодын нэгдмэл хүчгүй ганц заримаар гуйлгын чанартай өөрийн мэргэжлийг бусдад үзүүлэн чадна. Театрын уран сайхан бол тийнхүү дотоодын нэгдмэл хүчгүй буюу олон нийтгүйгээр өөрийн уран сайхныг гүйцэтгэж үл чадна.

	Илбийн уран сайхан бол циркийн уран сайхантай нэг адил утга чанартай тусгай нарийн арга бүхий мэргэжилтэн хүмүүсийн гүйцэтгэх зүйл юм аа. Эл учраас циркийн ба илбийн уран сайхан нь соёл боловсролын талаар ард түмэнд онц бүтээлийг гүйцэтгэж үл чадах буюу циркийн ба илбийн уран сайхныг үзэгчид нь зөвхөн түүний гайхамшигт мэргэжлийг сонирхон үзэхийг бодохоос бус ямар ч улс төр соёл боловсролын хүмүүжил авахыг үл бодно. Учир иймд циркийн ба илбийн уран сайхан нь зөвхөн хүний үзэж сонирхоход зориулагдсан гайхамшигт үзэсгэлэн төгөлдөр уран сайхан бөгөөд харин циркийн ба илбийн уран сайхан түүний гайхамшигт сурлагыг магтан сайшааж түүнд суралцахыг хүсэх буюу хүн аливаа зүйлийг хичээн оролдвол юунд ч суралцаж болно хэмээхийг таньж мэдэхэд хэрэгтэй байна.

	 

	Олон нийтийн үдшийн тухай

	 

	Олон нийтийн үдэш хэмээх нь бол зөвхөн олон нийтийн хүчээр ямар ч орон тоотой ажилчид хэрэглэхгүй олон төрлийн дуу, хөгжим, бичиг шүлэг бас бус олон зүйлийн сонирхолтой зүйлийг гүйцэтгэн чадагч мэргэжилтэн этгээдүүдийг урин ирүүлж гүйцэтгэдэг олон нийтийн чанартай олон төрлийн уран сайхнуудыг хамтруулан нэгтгэж нэг өдрийн олон нийтийг цэнгэлдүүлэх уран сайхан болно. Энэ нь театрын уран сайхнаас маш өөр байгууллагатай бөгөөд гүйцэтгэх ажлын чанар боловч харилцан огт адилгүй бөгөөд харинхүү олон нийтийг татаж хуралдуулах сонирхуулах талаар театрын уран сайхантай нэлээд ойрхон холбоотой гэвэл зохино. Үүнд үдшийн уран сайхныг явуулахад олон нийтийн байгууллага буюу засаг захиргааны байгууллагууд хийгээд энгийн хамтарсан олон нийтийн гавшгай идэвхтэн ажилчдаас боловч зохион байгуулж эрхлэн гүйцэтгэж чадна.

	Үдшийн уран сайхныг явуулахад тусгай онц зардал орон сууц төдийлөн чухалчлагдаж үл хэрэглэгдэх бөгөөд ямар нэгэн газрын орон сууцад гаргаж болох буюу мөн хөдөө тал газар боловч гүйцэтгэж болно. Энэ учраас үдшийн уран сайхан нь манай монголын онцгой байдал дээр туйлын тохиромжтой бөгөөд ард олноос маш их сонирхогдон үлэмжхэн ашиг тус бүхий уран сайхан байна.

	 

	Амьд сонины тухай

	 

	Амьд сонин хэмээх үзэгдэл бол театрын уран сайхантай туйлын ойрхон холбоотой бөгөөд ялангуяа түүний олон нийтийг татаж хуралдуулах хийгээд ард олонд улс төрийн суртал боловсролыг нэвтрүүлж чадах талаараа нэн адил ойрхон болно. Үүнд амьд сонин хэмээх үзэгдэл бол түүний зохион байгуулалт нь олон нийтийн хүч түүний идэвх авьяасыг шүтэж гол төлөв олон нийт намын байгууллагуудын талаас эрхлэн байгуулж суртлын ажлыг голлон гүйцэтгэдэг уран сайхан болно. Амьд сонины зохиолын утга чанар, түүний наадах журам ёс нь аливаа зүйлийг гүн гүнзгийгээр утгачлан хураангуйлж товчилсон зохиол байх бөгөөд мөн түүний наадах тоглох журам нь маш сонин элдэв янзын түргэн гавшгай хөдөлгөөнтэй буюу утгачилсан хөдөлгөөн хийгээд нийтийн чанартай хамтарсан хөдөлгөөнүүдийг олонтоо хэрэглэдэг байна. Үүнд амьд сонины зохиол бол гаргаж үзүүлэхэд хөнгөн хялбар байдлаар гүйцэтгэдэг. Мөн амьд сонин нь туйлын богино буюу нэг хөшигний завсарлагатай гол төлөв тохируулан зохиодог байна. Манай монголын байдал дээр нүүдлийн чанартай буюу орон сууц ховортой газар гаргахад туйлын хялбар дөхөмтэй бөгөөд суртлыг нэвтрүүлэх талаар ард олонд сэтгэлийг татаж чадах чухал нэг зүйлийн уран сайхан даруй мөн болно. Жич амьд сонины зохиолыг хэрхэн зохион байгуулах ба наадах журам хөдөлгөөний тухай үүний урьд хэвлэгдэж нийтлэгдсэн амьд сонины зохиолуудыг үзтүгэй.

	 

	Карнавалын12 тухай

	 

	Карнавалын уран сайхан бол зөвхөн олон нийт, намын чанартай байгууллагуудын зүгээс эрхэлж аливаа гудамж буюу индэр, хээр хөдөөгийн баяр ёслол, жагсаал зэргийн олон нийт хуралдсан газарт үзүүлдэг зүйл бөгөөд энэ нь зөвхөн суртлыг нэвтрүүлэх талаар зурж гүйцэтгэх буюу мөн хүнийг хувцаслаж гүйцэтгэх зэргийн үг яриагүй зөвхөн утгачилсан хөдөлгөөн байдал үзүүлэх зэргийн нүүдлийн үзэсгэлэн чанартай, сонирхол бүхий суртлыг нэвтрүүлэх зүйл болно.

	 

	Хүүхэлдэйн13 театр хэмээх наадмаар үзүүлэх уран сайхны тухай

	 

	Энэхүү хүүхэлдэйн театрын уран сайхан бол олон нийтийн байгууллага буюу намын чанартай байгууллагуудын зүгээс олон нийтэд суртлыг нэвтрүүлэх нүүдлийн чанартайгаар зохион байгуулдаг тусгай наадмаар гүйцэтгэдэг уран сайхан болно.

	Энэхүү хүүхэлдэйн театр бол тусгай жүжгийн зохиолтой мөн өөрийн нүүдлийн чанартай орон сууцтай бас жүжгийг наадах ба наадуулах жүжигчидтэй бөгөөд наадах жүжигчид нь жижиг хиймэл хүмүүс байх бөгөөд харин түүнийг наадуулагч хүмүүс нь хөшигний цаана тусгай хүмүүс байна. Энэхүү хүүхэлдэйн театрын зохиолын утга чанар нь гол төлөв суртлыг нэвтрүүлэх чанартай бөгөөд түүний найруулга нь туйлын сонирхолтой утга чанар бүхий сул үгсийг үлэмжхэнээр оруулах буюу инээдэм наадмын чанартай хиймэл жүжигчний наадах тоглох хөдөлгөөнтэй харилцаанд авцалдсан зохиол байвал зохих бөгөөд манай монголын нүүдлийн тархай байдалтай театрын орон сууц ховортой газарт энэхүү хүүхэлдэйн театр нь туйлын хялбар дөхөм, түвэг багатай сонирхол ихтэй ард олонд уран сайхны талаар суртлыг нэвтрүүлэхэд туйлын чухал зэвсэг даруй мөн болно.

	 

	Клубийн тухай

	 

	Клуб бол театрын уран сайхны байгууллагатай адил биш тусгай өөр янзын олон нийтийн ажилтай намын чанартай зөвхөн суртал боловсролыг голлон ажиллах өөрийн онцгой байгуулалттай намын зүгээс ба олон нийтийн сайн дурын үүднээс хөгжлийг олох журмыг шүтсэн байгууллага болно.

	Клуб бол олон нийтийн сонгуулийн байгуулалттай сайн дурын гишүүдийг шүтэн түшиглэж олон нийтийн ажлыг явуулах бөгөөд клубийн дотор гүйцэтгэх ажлууд нь гол төлөв олон төрлийн жижиг бүлгэмүүд байх бөгөөд энэхүү бүлгэмүүдэд өөрийн гишүүдийг хуваарилан ажиллуулж түүгээр уламжлан ард нийтийн дотор зүйл бүрийн суртал боловсролын ажлыг явуулах болно. Үүнд клубийн дотор ямар ямар бүлгэмүүд байдгийн заримыг дурдвал:

	Дуу хөгжмийн бүлгэм

	Шатрын бүлгэм

	Ший жүжгийн бүлгэм 

	Биеийн тамирын бүлгэм

	Зураг сийлбэрийн бүлгэм

	Сур шагай харвах бүлгэм

	Фото зураг авах бүлгэм

	Улс төрийн сургуулийн бүлгэм

	Бичиг үсгийн бүлгэм

	Уншлагын бүлгэм

	Гадаадын хэл бичгийн бүлгэм

	Бас бус олон төрлийн наадам тоглоом зэргүүдийг эрхлэн гүйцэтгэх олон нийтийн намын чанартай сонгуулийн байгуулалттай өөрийн тусгай гишүүдтэй биеэ даасан орон тооны ажилчидтай байгууллага болно. Үүнд клуб нь театрын уран сайхны байгууллагаас онц өөр ажиллагаатай намын чанартай байгууллага бөгөөд театрын уран сайхны байгууллага бол хэдийгээр засаг захиргааны олон нийтийн суртал боловсролын чанартай байгууллага боловч тийнхүү клубтэй адил олон нийтийн сайн дурын бүлгэмүүд үл байна. Харин театрын дэргэдэх яамны зүгийн олон байгууллагуудаас тийнхүү олон зүйлийн сайн дурын ажлыг гүйцэтгэж болно.

	 

	Улаан булангийн тухай

	 

	Улаан булан бол клубийн нэгэн адил чанартай клубийг хомсодгож байгуулсан зүйл бөгөөд улаан буланг байгуулахад эрхбиш нэгэн төрлийн байгууллагыг түшиглэж байгуулах бөгөөд түүний гүйцэтгэх ажил нь клубийн ажлаас ялгаварлах зүйл огтгүй бөгөөд клубт ямар ямар ажлуудыг гүйцэтгэвэл түүнийг цөм бүрэн гүйцэтгэвэл зохино. Гагцхүү клуб улаан булан хоёрын ялгавар юу гэвэл улаан буланд клубтэй адил тусгай гишүүдгүй буюу орон тоотой ажилчид үгүй болно. Улаан булан бол тусгай нэг сонгуулийн буюу томилолтын эрхлэгчтэй сайн дурын чанартай олон нийтийн идэвх хөдөлгөөнийг түшсэн байгууллага болно.

	 

	Улаан гэрийн тухай

	 

	Улаан гэр бол монголын нүүдлийн байдал дээр тохируулан байгуулсан өөрийн онцгой байдалтай улаан гэр юм. Түүний хийж гүйцэтгэх ажлын арга маяг нь клуб улаан булангуудтай нэг чанартай зүйлийг гүйцэтгэх бөгөөд гагцхүү ялгавар нь тусгай цалин хэрэглэлтэй эрхлэгч нэг хүн явах буюу улаан гэр нэг газар суурин сууж үл чадах бөгөөд эрхбиш нүүдлийн ардын байдалд тохируулан нүүдлийн чанартай явж ажлыг гүйцэтгэх болно.

	 

	Монгол үндэсний театрын уран сайхны тухай

	 

	Манай монголын дотор өөрийн үндэсний театрын уран сайхныг ард түмэн өөрсдийн гар биеэр гүйцэтгэх болсон нь мөнөөхөн арван нэгдүгээр онд монголын ард түмэн хувьсгалын тэмцээнээр эрх чөлөөгөө олж авсан даруй сая өөрийн үндэсний ардын хувьсгалын уран сайхныг өөрсдийн гар биеэр тулгар явуулах болжээ. Гэтэл өнгөрсөн түүхээс нээж хянахад хэд хэдэн янзын театрын уран сайхнууд монгол орны дотор дэлгэрч ард түмнээс түүний амт шимийг авч тархи толгойдоо шингээж түүний ёс суртлыг үхширтэл баримтлан татагдаж төөрөгдсөн явдал нэлээдгүй үндэстэй байна. Эдгээр уран сайхны заримаас товч дурдвал:

	Буддын шашны театрын уран сайхны тухай

	Монгол орны дотор дэлгэрсэн буддын шашны уран сайхан бол туйлын нарийн чанд гүн гүнзгий дээд хэмжээний уран сайхан гэвэл зохих бөгөөд буддын шашин монгол орны дотор дэлгэрэхийн хамтаар... монголын ард түмэн нь буддын шашны уран сайхныг зөвхөн шашны ёс суртал буюу түүний номлол хэмээн биширч гагцхүү мөргөл бишрэлийн талаар сонирхон үздэг бөгөөд учир нь буддын шашны уран сайхан нь гол төлөв өөрийн шашны суртлыг нэвтрүүлэн дэлгэрүүлэхийн үүднээс шашин бурхныг зохион мандуулах түүнийг үлгэрлэн үзүүлэх зэргийн чанартай уран сайхан болохын дээр буддын шашин нь феодал ёсыг мандуулах хийгээд мөн феодалын ёсыг түшиглэн байгуулагдсан тул феодал ёсны суртлыг ард түмэнд нэвтрүүлэх хийгээд ард түмнийг хэрхэн харанхуй бүдүүлгээр атгаж байх суртлын нэг зэвсэгт хүч нь даруй мөн болно.

	Монголын ард түмэн нь буддын шашны уран сайхан цам, майдар, тасга, сор, дүлзэн, бөө, чойжин зэргийн зүйлүүдийг үдэхийн төлөөнөө туйлын ихээр сонирхдог учир шалтгаан бол түүний амт шимийг нэгэнт тархи толгойдоо шингээж авсан хийгээд мөн түүнийг үзэхдээ эргэл мөргөл мэт санах буюу бас ч цам майдарт мөргөх явдал нь тасралтгүй болно. Энэ нь монголын ард түмний буддын шашны уран сайханд автагдаж хэтэрхий биширсний харгаа болно. Учир нь буддын шашны уран сайхны барилгын уран сайхан боловч туйлын сайн бөгөөд өөрийн ёс суртлын утга чанарыг бүрдүүлэн зохион байгуулсан бөгөөд буддын шашны уран сайхны барилгыг байгуулсан газарт ард түмнээс түүнийг харж үзэхийн хамтаар дотоод сэтгэлд сүсэг бишрэлийн бясалгал даруй төрөхөөр уран сайхантай байгуулж чадсан болно. Мөн түүнчлэн цам майдрын чимэглэл хувцас хэрэглэгдэхүүн зүйлүүд, сорын уран сайхны хийц хийгээд мөн буддын шашны уран сайхны дуу аялгуу ба ялангуяа хөгжмийн дуу аялгуу нь үнэхээр уран сайхны дээд хэмжээгээр найруулсан болох учир ард түмнээс түүний дуу аялгууг сонсмогц дотор нь сэрхийх мэт сүсэг бишрэлийн сэтгэл төрж үхэх зовохыг санах буюу хойд насыг бодох зэргээр тэрхүү уран сайхны өмнө даруй наманчлан сөгдөх болно. Үүнд буддын шашны уран сайхан нь тийнхүү нарийн чанд хүчтэй ард түмний толгой тархинд хэтэрхий нэвтэрч шингэсэн хэцүү уран сайхан боловч ард түмэнд тусыг хүргэх буюу мөн ардын боловсрол мэдрэлийг дээшлүүлэх хийгээд ард түмний баясгалан жаргалангийн сэтгэл төрүүлж үл чадах бөгөөд ард түмний өөрсдийн жарган цэнгэх уран сайхан биш харин ард түмний сэтгэлийг зовоон төөрөлдүүлэх гашуудлыг төрүүлэх буюу феодал ёсны сурталд барьж өгөгч зэвсэг даруй мөн болно.

	Ердийн бөгөөд ардын уран сайхантай буддын шашны уран сайхныг зэрэгцүүлэн үзвэл цам нь ердийн буюу ардын уран сайхны нэгэн ихээхэн ший жүжгээс юуны өөр болно. Үүнд монголын ард түмэн цамыг үзэхдээ сүсэглэн биширч мөргөх бөгөөд хэрэв ард түмэн өөрсдийн ардын уран сайхантай жүжигт наадаж буй жүжигт мөргөдөггүй бөгөөд мөргөх ч ёсгүй болно. Энэ нь гагцхүү буддын шашны суртал ба түүний уран сайханд хууртагдан мэхлэгдэж автагдсаны харгаагаар тийнхүү хувцсаа өмсөөд ший жүжигт наадаж бүхий буддын шашны жүжигчдэд мөргөдөг болно. Хэрэв ард түмнээс тэрхүү уран сайхныг зөвөөр мэдэж сонирхвол юунд тийнхүү энгийн жүжигчин хүмүүст сүсэглэн биширч мөргөх билээ. Энэ нь үлгэрлэвэл айсан хүмүүст аргал хөдөлнө хэмээхийн үлгэрээр буддын шашны зүгээс эрхлэн гүйцэтгэж буй тул магад бурхан байх хэмээн мөргөсөнтэй юуны өөр аж. Үүнд бидний ардууд өөрсдийн ардын үндэсний уран сайхныг туйлын дээд шатны хэмжээгээр хөгжүүлж тэрхүү ард түмнийг мунхруулагч буддын шашны уран сайхныг халж авах буюу тийнхүү жүжигчин хүмүүст мөргөх зэргийн ичингүйрлийг арилгаж зөвхөн түүнийг сонирхон үзэх болгох нь бидний үүрэг даруй мөн болно.

	Буддын шашны зохиол ба тэрхүү уран сайхны чанар нь хоосон чанарыг баримталсан бөгөөд мөн буддын шашны уран сайхан, цам майдар, тасга, сор зэрэг нь зөвхөн бурхны номд байдаг жанлавтай юм хэмээн бэлгэшээж хоосон зүйлийг жишээлэн үзүүлж буй болохоос бус үнэхээр утга учир бүрдсэн түүхтэй үнэн баримттай зүйлийг үлгэрлэн үзүүлдэггүй болно. Ийм учраас буддын шашны суртал номлол ба түүний уран сайхан нь хоосон чанарыг баримтлагч хоосон чанарын уран зохиол найруулга болно. Эдүгээ тус монгол орны дотор ардын хувьсгал мандаж ард түмэн эрх чөлөөгөө олж аваад ялангуяа өөрийн ардын үндэсний хувьсгалын уран сайхныг хөгжүүлэх болсноос хойш буддын шашны уран сайхны хүчин чадал нь буурч доройтлыг хүлээж түүний анхны сууриа алдах нөхцөл бүхэн нь бүрдэж илэрсэн гэвэл зохих бөгөөд учир нь хувьсгалын өмнө буддын шашны ёс ба түүний уран сайхныг хөгжүүлэхдээ албан журмын ёсоор ард түмний дунд албадан дэлгэрүүлж байсан гэвэл зохих буюу буддын шашны уран сайхны хэрэглэгдэхүүн зүйлүүдийг ард олноос сүсэг бишрэлийн талаар нэг ёсны хавчлага болгож эд хөрөнгийн хохиролд учруулан ардын хөрөнгөөр гүйцэтгэн байжээ гэвэл зохино.

	Буддын шашны уран сайхан нь үнэндээ ард түмнийг өөрийн буддын шашны ёс сурталд бишрүүлэхийн тулд байгуулсан уран сайхан мөн юм. Эдүгээ үе бол буддын шашны тийнхүү албан журмын ёсоор өөрийн буддын шашны суртал ба уран сайхныг дэлгэрүүлэх нь хязгаарлагдаж гагцхүү ард олны дур саналын үүднээ тогтворлох болсны сацуу ардын үндэсний өөрийн уран сайхан ард олны оргилсон хөдөлгөөнөөр бий болж түүнээ ард олноос хүрээлж хөгжүүлэх хийгээд мөн ч нам засгаас түүнийг бэхжүүлэхийн төлөөнөө онц анхаарлыг тавьж буй зэрэг учраас буддын шашны уран сайхан нь нэгэнт хүчин буурай болж манай ардын үндэсний хувьсгалын театрын уран сайхан нь түүний суурийг эзэлж түүнийг халж авах буюу түүний ард олныг мэхэлж мунхруулан байсан уран сайхны хөгжим зэргийн хэрэглэгдэхүүнийг ардын үндэсний уран сайханд ардын төлөөнөө ашиглан авч хэрэглэвэл үл болох газаргүй болжээ гэвэл зохино.

	 

	ТЕАТРЫН УРАН САЙХНЫ ЖҮЖИГ ЗОХИОГЧДЫН ТУХАЙ

	 

	Аливаа нэгэн жүжгийн уран зохиол нь ерөнхийдөө гурван янзын соёлыг баримтлан гүйцэтгэх бөгөөд үүнд нэг нь хоосон чанарын соёлыг баримтлан зохиосон уран зохиол, хоёрдугаар нь ардын ангийн соёлыг баримталсан ердийн уран зохиол, гуравдугаар нь хөрөнгөлөг ёсны буюу ардын эсэргүү ангийн соёлыг баримталсан уран зохиол хэмээх зэргийн гурван янзын журмыг баримтлан зохиох мэт байна.

	Хоосон чанарын ёсыг баримтлагч уран зохиолын зохион байгуулалт нь ямагт хоосон чанарын ёсноос иш үндэс татах буюу буддын шашны ёс суртлыг уялдуулан түүний гол ёс суртахууныг уран сайхнаар утгачлан зохиож найруулах бөгөөд түүний зохиолын дотор ердийн ёсны чанар бүхий зүйл үл оролцох хийгээд зөвхөн сүсэг бишрэлийг төрүүлж чадах нөхцөл бүхий зүйлүүдийг хоосон чанарын утгачилсан журмаар зохиодог байна.

	Ардын ангийн соёлыг баримталсан ердийн уран зохиол бол тийнхүү хоосон чанарын баримтгүй зүйлээс иш татаж өөрийн уран сайхныг үл байгуулах бөгөөд харин аливаа нэгэн жүжгийн зохиолыг зохиохдоо хүн нийтийн дотор үүдсэн буюу үнэн бодитой баримт бүхий зүйлээс эх үлгэр авч түүний гол утгыг уран сайхнаар чимэглэж зохиох хийгээд мөн зарим нэгэн ирээдүй цагийн байдлыг хүсэж эрмэлзсэн чанар бүхий зохиолуудыг зохиох авч ер тийнхүү хүн нийтээс үл гүйцэтгэж болох буюу хоосон чанарын соёлыг баримталсан зохиолыг хэрхэвч үл зохионо. Үүнд ардын ангийн соёлыг баримталсан ердийн уран зохиол бол ямагт өөрийн ангийн ард олны ашиг тусын тулд хэрэгтэй зохиолуудыг зохиох буюу өөрийн ангийн өнгөрсөн түүх байдал хийгээд одоо үе ердийн явдлууд ирээдүй цагт гүйцэтгэх буюу хүсэж эрмэлзвэл зохих зүйлүүдийг уран сайхнаар чимэглэж зохионо.

	Хөрөнгөлөг ёсны буюу ардын ангийн эсэргүү соёлыг баримталсан уран зохиолын зорилго бодлого зохион байгуулалт нь зөвхөн тэдгээр эсэргүү ангийн соёл үзлийг баримталсан тэдгээрийн ашиг тусын тулд буюу ард түмнийг хэрхэн харанхуй бүдүүлгээр барьж ашиглан мөлжиж байх утга чанарыг хадгалсан бөгөөд мөн ч хоосон чанарын соёлыг түрүү мөрөнд баримталж өөрийн уран зохиолыг зохион байгуулдаг учир тэдгээрийн уран сайхан нь ардын ангид буюу түүний уран сайханд туйлын хортой бөгөөд тэмцэн устгахыг оролдвол зохих дайсан этгээдийн хурц зэвсэг даруй мөн гэвэл зохино.

	Учир иймд манай ардын ангийн уран зохиолчид нь өөрийн ангийн театрын уран сайхны жүжгийн зохиолыг зохиохдоо тэрхүү ардын ангийн соёлыг баримталсан ердийн ёсны уран зохиолын журмыг баримтлан зохиодог болно. Гэтэл манай энэ ердийн ёсны уран зохиолыг зохиоход түүний дотор мөн хэд хэдэн зүйлийн ялгавартайгаар зохиох бөгөөд жишээлбэл аливаа нэгэн жүжгийн зохиолыг зохиохдоо үзэгчдийн сэтгэл санааг хөдөлгөж догдлуулах, уйтгар гашуудал төрүүлэх зэргийн хүнд чанарын нөхцөлтэйгөөр найруулан зохиох журам байна. Эсхүл туйлын инээдэм сонирхлын, алиа наадмын зохиол буюу аливаа зүйлийг элэглэн шүүмжилж тохуурхсан байдалтайгаар найруулсан зэргийн нөхцөл бүхий журмыг хадгалсан зохиол байна. Бас зөвхөн ард олонд суртлыг нэвтрүүлэх чанарыг үндэслэн хадгалсан буюу улс төрийн утга нөхцөл бүрдсэн уран зохиол байна.

	Эдгээр гурван янзаар зохиохын гадна аливаа зохиол нь гол төлөв ердийн буюу энгийн ерөнхий ёс журмыг баримталсан уран найруулгатай зохиол үлэмжхэн байх бөгөөд энэхүү ердийн ёсны зохиолын дотор бол улс төрийн суртлыг нэвтрүүлэх уран сайхны талаар гоёмсог зүйлийг үзүүлэх зэргийн зүйл бүрийн холбогдол бүхэн түүнд цөм оршин багтах болно.

	Иймд театрын жүжгийн зохиол зохиохыг эрмэлзэгчид нь эдгээр дээр дурдсан зохиолын ёс журмуудтай танилцах нь хэрэгтэй бөгөөд алиныг нь баримтлах нь зохиогчдын эрх даруй мөн боловч урьдаар түүний гол журмыг таньж мэдэх нь чухал болно. Театрын жүжгийн зохиолыг зохиоход юуны урьд театрын дотоод зохион байгуулалт тайзны ёс журам театрын уран сайхантай сайтар танилцах нь маш чухал бөгөөд эдгээр зүйлүүдтэй үл танилцсан бэлтгэлгүй ахул театрын уран сайхны жүжгийн зохиолыг хангалттайгаар гүйцэтгэж хэрхэвч үл чадах хийгээд мөн түүнчлэн театрын уран сайхны тухай холбогдох олон зүйлийн ном дэвтрүүдтэй уншиж танилцах нь онц чухал бөгөөд эл зүйлийн бэлтгэлгүйгээр театрын уран сайхны жүжгийн зохиолыг ямар нэг оюутан эрдэмтэн хүмүүс зохиох боловч тулгуурлах зүйл гарах буюу түүний байдалд үл тохирох дутагдал бүхий зүйл үлэмжхэнийг гаргах нь зайлшгүй буй за. Учир иймийн тулд театрын жүжгийн зохиол нь аливаа нэг бичгийн эрдэмтэн хүмүүс дав даруй гурилаар юм үйлдэхтэй адил гүйцэтгэх хэрэг бус бөгөөд эрхбиш тусгай боловсрол мэргэжил хийгээд үлэмжхэн бэлтгэл хэрэгтэй болно. Жүжгийн зохиол зохиоход хамгийн нэгдүгээрт зохиох зүйлийн сэдвийг олж аваад түүнээ хэрхэн ямар янзын журам ёсыг баримтлан зохиохыг бодож нэг дуртай онолыг баримталж гүйцэтгэх бөгөөд үүнд нэг зүйлийн сэдвийг хэд хэдэн янзын журмаар хэдэн янзын зохиол болгон зохиож болох байна.

	Жишээлбэл: Очирын тухай нэг жүжгийн зохиол зохиосугай хэмээх ахул Очирыг туйлын сайн баатарлаг зоригтой шударга эр болгон зохиож болох бөгөөд эсгэвээс Очирыг туйлын гачигдал зовлонтой үзэгчид түүнийг өрөвдөх сэтгэл төрөхөөр зохиож болох буюу мөн түүнчлэн Очирыг нэг алиа инээдэмтэй сонин хүн болгож зохиох зэргийн нэг зүйлийн сэдвийг хэд хэдэн янзын утга чанартай болгон зохиож чадах нь зохиогчдын чадал мэдэх хэрэг буй за.

	Иймд жүжгийн зохиол зохиохыг хүсэх хүн юуны урьд нэг сэдэв олж аваад түүнийгээ ямар янзын журмын дотор гүйцэтгэхийг шийдвэрлэж сая зохиолоо бичих хэрэгтэй болно.

	Гэтэл зохиол бичихийн өмнө нэг зүйлийн чухал асуудал тулгарах бөгөөд энэ нь юу вэ гэвэл жүжгийн зохиол зохиоход уул зохиолын дотор заавал нэг зүйлийн хэрэг буюу юм толгойлж явах ёстой бөгөөд тэрхүү толгойлон явагч хэрэг буюу юмыг бусад олон хэрэг буюу юмнууд нь дагалт хэрэглэж уул зохиолыг хөгжүүлэх байна. Жишээлбэл: Нэг зохиолын дотор 20 хүмүүс наадах ахул түүний дунд Очир нь толгойлон наадагч нь болох буюу бусад 19 нь түүнийг туслан наадагчид болох хийгээд Очирын түүх буюу Очирын тухай зохиол болж Очир энэ зохиолын эцсийн дүнг гаргаж өгөгч болно. Бас үүний нөгөөтээгүүр жүжгийн зохиолын дотор нэг зүйлээр толгойлуулан гүйцэтгээд дуусах бус түүний гадна туйлын анхааралтайгаар ямагт мөрдөж гүйцэтгэвэл зохих нэг зүйл буй бөгөөд юу хэмээвэл: жүжгийн зохиолын дотор ямагт 2 зүйлийн эсэргүү хүч оргилж харилцан тэмцэлдэж явбал зохино.

	Энэхүү 2 эсэргүү хүчний харилцаанд үл тэмцэлдүүлэх ахул театрын жүжгийн зохиол болж үл чадна. Хэрэв жүжгийн зохиолыг хэд хэдэн эхтэй зүйлүүд буюу ямар ч тэмцэлгүйгээр зохиогоод үзэгчдийн өмнө тавих ахул ямар ч сонирхолгүй буюу үзэгчдийн уйтгар хүрч даруй тарж гэр гэртээ харих болно.

	Хэрэв нэгэн зүйлээр толгойлуулан хоёр эсэргүү хүчний харилцаанд туйлын уран сайхантайгаар хоёр бөхчүүд барилдаж буй мэт тэмцэлдүүлэх ахул үзэгчид үүний аль нь дийлэх бол хэмээн бүхий л мэдрэлийг хандуулж түүнийг ширтэн сууна. Иймийн тулд жүжгийн зохиолын дотор заавал хоёр эсэргүү хүч байгуулж түүнийг харилцан тэмцэлдүүлбэл зохино.

	Энэхүү хоёр харилцан тэмцэлдүүлэх журам тусгай байх бөгөөд жүжгийн зохиолын нэгдүгээр үзэгдэл дээр энэхүү тэмцлийн сэдвийг төрүүлэх буюу тэдгээрийн биес буюу түүний төлөөлөгчдийг үзэгдүүлбэл зохих хийгээд мөн зарим зохиолд аль учир нь үл мэдэгдэхээр зохиох ч байх бөгөөд мөн зарим зохиолд зөвхөн зохиолын оршлыг тусгайлан үзүүлж 2-р буюу 3-р үзэгдлээс эхэлж тэмцэлдүүлэх журам ч бий болой. Эл 2 тэмцээний анхдугаар учралтыг зохиолын холбоо буюу үүсгэвэр хэмээн нэрлэх бөгөөд жүжгийн зохиолын тэмцэл нь анхдугаарын холбооноос хойш хойшийн үзэгдлүүдэд улам улмаар түүний тэмцэл нь хурцдаж оргилон явбал зохих бөгөөд зохиолын эцэст тэдгээр хоёр тэмцлийн нэг нь заавал дийлж дуусгах журамтай.

	Ийнхүү журмыг үл баримтлах ахул жүжгийн зохиолын чанар хүч бүрэлдэж үл чадах бөгөөд үлгэрлэвэл: Хоёр бөхчүүд барилдах хэмээгээд ямар ч мэх гаргахгүй дэмий барилцан зогсох ахул үзэгчдэд ямар ч сонирхолгүй байна. Хэрэв тэрхүү бөхчүүд нь харилцаанд зүйл бүрийн мэх түргэн сайн даруй даруйгаар хийсээр эцэст нь нэг нь дийлэх ахул түүнийг үзэгчид сонирхох нь зайлшгүй буй за. Түүнчлэн жүжгийн зохиолын доторх хоёр тэмцэл нь үзэгдэл бүрд нэг адилаар ямар ч хурцдалгүйгээр дахин дахин гарах ахул хүн юунд сонирхох билээ.

	Даруй залхуу нь хүрэх бөгөөд хэрэв үзэгдэл бүрд хоёр тэмцлийн тэмцэл нь хурцдаж дийлэх дийлдэх нь үл мэдэгдэх буюу нэг дийлж нэг дийлдэж улам улмаар догшрон тэмцэлдэж байх ахул түүнийг онцоор сонирхож дуусгаврыг үзэхийг хүсэгчид олон гарах буй за. Тиймийн тулд жүжгийн зохиолын доторх баримталбал зохих үндсэн чухал зүйлийн нэг нь даруй мөн болой. Басхүү жүжгийн зохиолын дотоод тэмцээний ил тэмцэл, далд тэмцэл гэх зэргийн ялгавар байх бөгөөд зарим нэг зохиолын тэмцээнийг далдуур үг зэргээр гүйцэтгэж болох бөгөөд мөн түүнчлэн зохиолын тэмцлийг заавал уул толгойлон наадагчид тэмцэлдэн гүйцэтгэх бус түүнийг төлөөлөгчид харилцан тэмцэлдэж ч болох байна.

	Театрын уран сайхны жүжгийн зохиолын үг найруулга товч бөгөөд тодорхой, жүжигчдийн яриа харилцаанд авцалдсан жүжигчдийн наадах хөдөлгөөнтэй уялдуулан зохиосон буюу үзэгдэл бүрийн тэмцлийн хурцдах үед түүний үгийн найруулга нь тохирч явах нь маш чухал буюу үг найруулгын хурцыг баримтлан найруулагчаас жүжигчдийн наадах хөдөлгөөнийг хурцатгах зэргийн чухал нөхцөлүүд үлэмжхэн байна.

	Жүжгийн зохиол зохиоход аливаа нэг зүйлийн бодитой баримт бүхий зүйлүүдээс иш татаж найруулан зохиох бөгөөд тийнхүү аливаа нэг зүйлийн баримт бүхий сэдвийг олж зохиохдоо тэрхүү олсон баримт сэдвийг тэр хэвээр нь найруулж жүжгийн зохиол болгох нь бус бөгөөд эрхбиш тэрхүү олсон баримт сэдвийн дотроос чухамхүү үнэтэй гол болох зүйлүүдийг шүүрдэн авч түүнээ уран сайхнаар найруулан чимэглэж үзэсгэлэн төгөлдөр жүжгийн зохиол болгоно.

	Үүнийг үлгэрлэн өгүүлбэл нэг авдар алт бүхий элс олбол түүнээ тэр хэвээр алттай элстэй нь хольцолдуулан хэрэглэвэл ямар ч ашиг тус үл олох ба хүнд ч сонирхолгүй болно. Түүнийг эрхбиш ялган салгах нь хэрэгтэй бөгөөд авдар элсийг шигшүүрээр шигшиж алтыг ялгаж авахад тэрхүү авдар элсний дотроос шагайн чинээ алт гарвал тэрхүү алтнаас бусад элс нь хэрэггүй болох бөгөөд шагайн чинээ алт нь тэрхүү олсон их зүйлийн гол үнэтэй зүйл болж хэрэглэгдэх бөгөөд тэрхүү алтыг ямар ч засваргүйгээр олонд үзүүлбэл бас л сонирхолгүй нэг хэсэг алт байх болой. Хэрэв түүнийг элдэв янзын эдлэл хийх буюу элдэв янзын гоёмсгоор урлаж боловсруулбал хүн сая түүнд сонирхон дурлах болно. Тиймийн тулд жүжгийн зохиолыг зохиохдоо нэг зүйлийн хэрэгтэй баримт сэдэв олж авмагц хэрэггүй зүйлүүдийг шигшин цэвэрлэж аль хэрэгтэй үнэ бүхий зүйлийг нь ялгаварлан авч түүнээ уран сайхнаар чимэглэж чадвал сая жүжгийн зохиол болж чадна. Эдгээр дээр дурдсан зүйлүүд нь жүжгийн зохиол зохиогчдын голлон баримталбал зохих зүйлүүд даруй мөн болно. Гэвч жүжгийн зохиолын дотор дуу хөгжим ба үг яриа хавсруулсан зохиол байдаг бөгөөд энэхүү зохиолыг зохиоход ердийн үг яриаг зохиолоос өөр янзаар түүний аялах дуулах ярих зэрэг нөхдөд тус бүр тохирсон үг үсэг бүхий найруулгатай байвал зохино. Бас түүний нөгөөтээгүүр опер хэмээх гагцхүү дан дуу аялгуугаар үг яриаг гүйцэтгэх хөгжмийн аялгуу тасралтгүйгээр холбоотой явах энгийн яриаг үл ярих ийм янзын жүжгийн зохиол байх бөгөөд энэхүү зохиолын үг найруулга нь гүн гүнзгий товч тодорхой шүлэгчилсэн бөгөөд энгийн сул яриа өгүүлэл огт үгүй зохиол байвал зохино.

	 

	ТЕАТРЫН УРАН САЙХНЫ НАЙРУУЛАГЧ БА ТҮҮНИЙ ГҮЙЦЭТГЭХ ҮҮРГИЙН ТУХАЙ

	 

	Театрын найруулагч бол театрын уран сайхны олон төрлийн уран сайхнуудыг хураангуйлан нэгтгэж улс төр, уран сайхны талаар нэг биетэй уран сайхан болгон бүтээгч болно. Театрын уран сайхны найруулагчгүйгээр өөрийн уран сайхныг биетэй уран сайхан болгож үл чадна. Үүнд найруулагч нь театрын уран сайхны нэг гол хүч нь даруй мөн болно. Үүнд театрын уран сайхны найруулагчийн гүйцэтгэвэл зохих үүргийг тодорхойлбол:

	1. Театрын найруулагч хүн юуны урьд өөрийн биеийн улс төрийн мэдрэлийг туйлын сайнаар дээшлүүлсэн хүн байвал зохих буюу өөрийн ангийн баримталсан уран сайхны соёл боловсролд туйлын сайнаар мэргэжилтэй болсон хүн байвал зохино.

	2. Найруулагч хүн ямар ба нэгэн зохиолыг найруулан тавихын урьд тэрхүү зохиолын үндэс утга чанар ямар зүйл юуг илрүүлэн товойлгохыг эрмэлзэж зохиосон зохиол болохыг сайтар мэдэж танилцвал зохино.

	3. Тэрхүү зохиолыг танилцаж дууссаны дараагаар хэрхэн ямар янзаар найруулан тавихыг бодох хийгээд мөн ямар янзын тайзны засал хэрэгтэй болохыг найруулан төлөвлөж тайзны зурагчинтай хамтран төлөвлөж гүйцэтгэх болно.

	4. Найруулагчаас өөрийн жүжигчдийн хир байдалд тохируулан гарах зүйлийн хуваарийг зохиолын ёсоор хуваан ноогдуулбал зохино.

	5. Мөн найруулагчаас наадах жүжигчдийн ямар зүйлд хэрхэн ямар янзын утга чанар бүхий хөдөлгөөнтэйгөөр наадахыг уул зохиолын утгатай уялдуулсан байдлаар найруулан зааж өгнө.

	6. Мөн наадагчдын аль аль зүгээс хэрхэн гарч ямар ямар газрыг эзлэх хэрхэн наадах хаашаа орох зэргийг зааварлан гүйцэтгэх 

	7. Уул найруулан тавьж бүхий жүжгийн зохиолын үзэгдэл бүрийн эхлэлт ба дуусгаврыг онцлон сайжруулах уран сайхантай болгохыг хичээх.

	8. Уул жүжгийн зохиолын доторх хоёр зүйлийн эсэргүү тэмцээнийг аль болох уран сайхнаар чимэглэж тэмцлийг хурцатгах тухай онц анхаарлыг тавих.

	9. Харьяа жүжигчдэд уул тавих зохиолыг урьдаас сайтар танилцуулах хийгээд мөн гарах жүжгийн ямар зүйлд наадах зэргийн үг хөдөлгөөн зэргийг сайтар таниулах.

	10. Найруулагчаас эрхлэн гаргах зохиолын дотор найруулагчдын хэсгийг уран сайхантайгаар хэсэг зүйлүүдийг аль болох олноор оруулахыг хичээх.

	11. Найруулагчаас наадах жүжигчдийн хувцсыг зохиолын найруулга утга чанартай уялдуулан тохируулж гүйцэтгэх.

	12. Жүжигчдийн нүүр будах царайн хувиралтыг зохиолын утга чанартай тохируулан гүйцэтгэх.

	13. Тавих жүжгийн тайзны засвар, гэрлийн өнгө зэргийг зохиолын утгатай тохируулан гүйцэтгэх.

	14. Хөгжим дууны аялгууг зохиолын утгатай уялдуулан найруулах.

	15. Аливаа нэгэн зохиолыг боловсруулж гүйцэтгээд олонд үзүүлэхийн урьд бүхий л зүйлийг ёсчлон гүйцэтгэж ерөнхий шалгалтын сургуулийг заавал гүйцэтгэвэл зохих бөгөөд ийнхүү ерөнхий шалгалтын сургуулийг гүйцэтгэснээс хойш уул гарах жүжгийн туслах найруулагчдад тэр хэвээр гаргуулах тухай шилжүүлэн өгч болно.

	16. Найруулагч нь өөрийн эрхлэн гаргасан жүжгийн улс төр ба уран сайхны талаар бүхий л хариуцлагыг хүлээх буюу тухай бүрд тодорхой хариулт өгч чадах байвал зохино.

	17. Театрын найруулагч бол театрын жүжигчид ба дуучин хөгжимчин зурагчин гэрлийн эрхлэгч тайзны мужаан зэрэг ажилчдыг захиран удирдаж тэдгээрийн сахилга батыг чангалан барьж байх үүрэгтэй болно.

	18. Театрын найруулагчаас жүжгийн зохиолын сургуулийн цаг хэмжээ программ зэргийг тогтоон гүйцэтгэх хийтээд аливаа нэгэн жүжгийн зохиолыг боловсруулан гаргахад хэрэглэгдэх зүйлүүдийг төлөвлөн гүйцэтгэх.

	19. Эрхлэн гаргах жүжгийг гаргаж болох өдрийг тогтоох буюу сонсгол зарлалын маяг зэргийг төлөвлөн өгөх.

	20. Эдгээр зүйлүүдийг уран сайхны удирдагчтай харилцан хэлэлцэж төлөвлөн гүйцэтгэвэл зохино.

	Үүнд театрын найруулагчийн гол үндсэн мөрдвөл зохих зүйлүүдийн ерөнхий сэдэв даруй мөн гэвэл зохихын гадна бас нэг чухалчлан анхаарвал зохих зүйл нь ялангуяа манай монголын дотор буюу орон нутаг дээр үргэлжлэн байдаг үнэн байдлыг баримтална гэх театрын уран сайханд хортой зүйл байдаг бөгөөд үүний зарим нэгэн баримтыг тодорхойлбол орон нутаг дээр ший жүжиг гаргахдаа тайзан дээр олны өмнө наадан бүхий үедээ шээж байгаа хүн мэт олны зүг харж суух буюу мөн түүнчлэн олны өмнө хувцас тайлж хэвтэх элдвийн хөдөлгөөн гаргах ч явдал байдаг бөгөөд басхүү элдвийн зүй бусын ёс журамгүй хараал ба үгсийг хэлдэг явдал олонтоо гардаг бөгөөд эдгээрийг хэрхэж байгаа нь энэ вэ гэж асуухад бид нар үнэн байдлыг баримталж ёсчлон гүйцэтгэж байна гэх хариулттай бөгөөд энэ нь үнэхээр театрын уран сайханд хортой улс төрийн талаар дутагдалтай зүйл даруй мөн бөгөөд уран сайхантай зүйл биш харин бүдүүлэг муухай зүйл болно. Ер нь ч аливаа зүйлийг үнэн байдлаар гаргана гэх ахул театрын уран сайхан хэрхэвч болж үл чадах бөгөөд харин үнэн байдалтай зүйлийн гол үндсэн утга чанартай зүйлүүдийг түүвэрлэн ам үүнийг уран сайхнаар чимэглэн гүйцэтгэх нь чухал болно. Үүнийг театрын найруулагчид ба ажилчдаас онц анхаарал таних зүйл даруй мөн болно.

	 

	ТЕАТРЫН УРАН САЙХНЫ ЖҮЖИГЧДИЙН ТУХАЙ

	 

	Жүжигчид бол театрын уран сайхныг биетэй уран сайхан болгох гол хүч нь даруй мөн бөгөөд жүжигчин хүмүүс бол улс тар уран сайхан соёл боловсролын ажлыг ард түмэнд нэвтрүүлэгч идэвхтэй гавшгай хүчин болох оюутан хүмүүс юм. Эдгээр жүжигчдийн улс төрийн мэдрэл, соёл боловсролын хүмүүжил нь онц мэдрэл мэргэжилтэй бөгөөд олон нийтийн өмнө итгэл хүндтэй ариун шударга хүмүүс байвал зохино. Үүнд жүжигчин хүмүүс юуны урьд мэдэж гүйцэтгэвэл зохих үүргүүдийн тухай тодорхойлбол:

	1. Жүжигчин хүмүүс юуны урьд наадах зохиолын утга чанартай сайтар танилцах хийгээд мөн өөрийн голлож наадах зүйлийн утга чанар үг яриа хөдөлгөөн зэрэгт сайтар танилцвал зохино.

	2. Театрын жүжигчид нь өөрийн театрын уран сайхны дотоодын ёс дүрэм, тайзан дээр наадах журам зэргийн мэргэжлийг сайтар таньж мэдсэн бөгөөд ёсчлон дагаж гүйцэтгэвэл зохино.

	3. Жүжигчин хүмүүс аливаа нэгэн зохиол ба гарах зүйлд ямагт нэгэн янзын хөдөлгөөнтэйгөөр наадаж үл болох бөгөөд наадах бүрд өөр өөр янзын хувиралт хөдөлгөөнтэйгөөр наадвал зохино.

	Ер жүжигчин хүнийг тайзан дээр гараад наадаж байх үед түмний анхаарал түүн дээр тусаж түүний хөдлөх бүрийг сониучлан ширтэж хэлэх үг бүрийг шүүмжлэн чагнаж суух тул жүжигчин хүний ярих үг, хөдлөх, хөдөлгөөн, алхах гишгэхдээ хүртэл утга чанартай байх буюу нэг хуруугаа үзүүлэхэд түмэн зүйлийн утга хадгалсан мэдээ болохоор үнэтэй хөдөлгөөнтэй байвал зохих мэт байна.

	Үүнд театрын жүжигчний дотоодын ёс дүрэм тайзан дээр наадах журмын тухай өөрөө зохиож гүйцэтгэх тул энэ дэвтэрт үл өгүүлнэ.

	 

	ТЕАТРЫН УРАН САЙХНЫ ҮЗЭГЧДИЙН ТУХАЙ

	 

	Театрын уран сайхныг үзэгчид бол өөрийн ангийн улс төр соёл боловсролыг мэдэж танилцахыг эрмэлзэгч бөгөөд түүнийг мэдэж танилцахын тулд буюу мөн түүнийг хөгжүүлэхийн төлөөнөө тэмцэгч шударга идэвх сэргэлэн ардуудаас өөрийн ангийн театрын уран сайхныг ойшоон толилж сонирхон үздэг байна. Театрын уран сайхан бол театрын үзэгчдийн төлөөнөө гүйцэтгэдэг уран сайхан бөгөөд энэ хоёр хэзээ ямагт холбоотойгоор явж хөгжлийн туйлд хүрэх ёстой байна. Үүнд зарим нэгэн эсэргүү ангийн этгээд буюу театрын уран сайхны ашиг тусыг үл ойлгогчдоос өгүүлэхдээ театрын уран сайхныг гүйцэтгэгч этгээд нь зүй бусын журамгүй этгээд байдаг буюу театрын уран сайхныг үзэгчид нь зөвхөн садар самууныг гол болгогч этгээд үздэг юм гэх бөгөөд энэхүү өгүүлэгчид бол ямар ч улс төрийн мэдрэлгүй этгээд буюу уран сайхны амт шимийг авч чадаагүй хоцрогдсон этгээдийн өгүүлэл буюу хорсож тэрсэлсэн эсэргүү ангийн этгээдийн хорт явуулга болох энэ хоёрын алинаас нь боловч зайлах газаргүй бөгөөд мөн нөгөөтээгүүр хятадын дундад зууны үеийн балар харанхуй суртлын нөлөө халдварласан явдал байна. Жишээлэл:

	Хятадын феодалын ёсонд шийчин хүн, үсчин хүн, оёдолчин хүн, хүмүүсийг туйлын муу төрлийн ажилтай хүмүүс гэх бөгөөд эл учраас энэ мэтийн хортой феодалын суртал манай монголд дэлгэрсэн нь олонтоо болно. Одоо үед монголын театрын уран сайхныг үзэгчид нь урьд урьдын байдлуудаас онц өөрчлөгдөж туйлын өргөн олноор үзэгчид нэмэгдэн олширч буй боловч басхүү туйлын хангалттай байдалд хүрч чадаагүй болно. Гэвч одоогийн театрын уран сайхныг үзэгчид олширч театрын уран сайхны ажил улам бүр хөгжиж ард олны өмнө итгэл хүндийг олж буй явдал бол тус улсын нам засгийн бодлого, шинэ эргэлтийн үрээр театрын уран сайхныг хөгжүүлэх тухай удаа дараагаар зүйл зүйлийн арга хэмжээнүүдийг авч онц анхаарал тавьж буй явдлыг театрын уран сайхны ажилчид хийгээд ард олноос угтан хүлээж аваад улмаар нам засгийн бодлого зааврыг зөв журмаар ажиллаж чадсаны үнэн баримт үр нь даруй мөн болно. Гэтэл Улаанбаатар хотын дотор оршин сууж буй үзэгчдийн тоог барагцаалан бодвол гуч дөчин мянган үзэгчид эрхбиш байх ёстой мэт бөгөөд одоо театрын уран сайхныг үзэгчдийн дундыг баримтлан бодвол дөрөв таван мянгаас илүүгүй мэт үзэгдэх бөгөөд энэ нь туйлын дутагдалтай бөгөөд театрын уран сайхны ашиг тусын тухай олон нийтийн мэдрэлд суртлын ажил дутагдалтай явсны харгаа даруй мөн гэвэл зохих бөгөөд гэтэл зарим талаар учрыг мэдэх удирдах албаны нөхөд хүртэл театрын уран сайхныг сонирхож ирэх нь төдий л үгүй театрын уран сайхныг урагш хөгжүүлэх тухай сэтгэл санаа зовдоггүй мэт санагдана. Баримтыг дурдвал: Театрын аливаа нэг ший жүжиг гарахад нам засгийн дээд тушаалын хүндэт удирдагч нөхөд хийгээд энгийн ардууд голлож үздэг мэт харагдах бөгөөд харин дунд ба доод тушаалын албан хаагчид нөхөд төдий л олон үл үзэгдэх юм. Иймд эл бүхий л учрыг мэдсэн нөхөд нам засгаас онцлон үзэж хөгжүүлэн бүхий ард түмний соёл боловсролын хэрэгт туйлын чухал холбогдолтой театрын уран сайхны ажил хэргийг хөгжүүлэх тухай анхаарлыг онцлон тавьж олон нийтийн өмнө үлгэр дуурайлыг үзүүлэх нь туйлын чухал бөгөөд одоо үеийн бидний ард түмэн улсын эрхийг гартаа барьж өөрийн монгол үндэсний ардын уран сайхныг өөрсдөө хөдөлгөн явуулж түүний хөгжил нь өдрөөс өдөр хагжин батжиж түүнийг хөгжүүлэхийн тул нам засгаас зүйл зүйлийн арга хэмжээнүүдийг цаг тухайд тохируулан авч хөгжүүлсээр буй нь бэлхнээ олонд тодорхой хэрэг буй за.

	Гэтэл манай ард түмэн ба ялангуяа нам эвлэлийн гишүүдээс үүнийг төдий л үнэлж үзэхгүй буюу өөрийн үндэсний уран сайхныг хөгжүүлэх сайжруулахын төлөөнөө сэтгэл зовох төлөвгүй сууж буй нь дээр дурдсан ший жүжиг үзэгчдийн анхаарлаас илэрхий баримттай хэрэг болой.

	Үүнд өөрсдөө өөрсдийн үндэсний уран сайхныг хөгжүүлж өөрсдөө түүнийг үзэж сонирхож цэнгэлдэх хийгээд түүнээ хөгжүүлэх сайжруулахын тулд сэтгэл санаа зовохгүй нь юутай харамсалтай хэрэг вэ.

	Бидний ард түмэн ба нам эвлэлийн гишүүд энэ мэтийн чухал соёл боловсролын ажлыг энэ мэтээр хөгжиж байхад түүнийг ухасхийн авч туслалцан хөгжүүлэхгүй ахул хэн түүнийг хөгжүүлэхийг бодох юм бэ. Учир иймийн тулд ард түмэн ба ялангуяа нам эвлэлийн учрыг мэдэх гишүүдээс эрхбиш үндэсний уран сайхныг хөгжүүлэх тухай зуун хувь анхаарлыг тавьж түүнд оролцож түүнээ үзэж сонирхох хийгээд ард түмэнд учир утгыг нэвтрүүлэн таниулах буй за хэмээн итгэн найдна.

	 

	
ЭНЭ БОЛ МАНАЙ ТУГ

	 

	Нас залуу идэр сая 15 хүрсэн боловч түүний үйлдсэн хэрэг, бүтээсэн гавьяа, тарьсан үр, түүний ариун зам, шударга ёс, гэгээн удирдлага монгол орны уужим нутаг өргөн түмэн ард өндөр их баялгийн эзэн болж чадаад 10 нас хүртлээ өөрийн зам дээр тохиолдсон харгис этгээдийн заналын хутаг халж ядсан этгээдийн худал гүтгэлэг хамаг эсэргүү хандсан дайсан бүхний өмнөөс эрс шударгуу эгц шулуун замаар тэмцэн устгаж чадаад урагш давшиж алхам алхмаар хөгжиж 15 нас хүрэхдээ баруун тийшээ салбарлаж гаргасан балар замыг тас цавчиж, огтлоод, зүүн тийшээ дэгдэж үсэрсэн дэлгэрэнгүй үзэл хоосон хөндий цээж алсалсан замыг алгадан зогсоож, ариун ёс үнэн зам үндэсний хувьсгалын шударгуу замд орж өөрийн орныг өнө удаан баг хөгжилтэйгөөр замнан хөгжиж чадах шулуун замаар чиглэн замнаж явсаар 15 нас хүрчээ.

	Энэ бол Монгол Ардын Хувьсгалт Нам

	Энэ бол монгол ардын манлай удирдагч туг

	Энэ бол монгол ардын үндэсний хувьсгалын төв штаб

	Энэ бол монголын ард түмний гал усны гашуун зовлонгоос ангижруулагч туг

	Энэ бол гадаад дотоодын харгис дайснаас хамгаалан тэмцэгч туг

	Энэ бол шинэ монголын шинэ хөгжлийн удирдагч туг

	Энэ бол шижир алтан дэлхий, шимтэй хөрөнгийн эзэн болсон туг

	Энэ бол шунахай ховдог этгээдийн амыг цоожилсон туг

	Энэ бол шилдэг шударгуу сэргэлэн гавшгай ардуудаа хүрээлүүлсэн монгол ардын хувьсгалын туг мөн

	Энэ бол өнгө бүрээр эсэргүүцэх дайснуудыг өндийлгөхгүйгээр дарж чадсаар ирсэн ардын хувьсгалын туг

	Энэ бол өнөөдрийн монгол ард улсын тусгаар тогтнох явдлыг батлан хамгаалагч туг

	Энэ бол өнгөлзөн түрэмгийлэх гадаадын дайснаас сэргийлэн чадагч туг

	Энэ бол монгол ардын үндэсний хувьсгалыг тасралтгүй хөгжүүлэгч туг

	Ийм сайхан тугтай энэ монголын ардууд энэ арван таван жилийн дотор энх тайвнаар эрдэм боловсролыг хөгжүүлж эд хөрөнгийг арвитгаж эсэргүү дайсныг ялжээ. Сэргэлэн гавшгай ардуудыг өдий төдийгөөр төрүүлж шинэ шинэ оюутан нөхөд олон олноор оргилж Коминтерныг талархан биширч СССР улстай ах дүүгийн холбоог улмаар бататгаж шимтэй монголын нутаг дээр сүртэй хувьсгалыг мандуулж шунахай харгис зандалчин Япон манжийн эсэргүү довтолгоог шийдвэртэй мэргэн бодлого гүн арга хүчирхэг хувьсгалт цэргийн хүчнээр эргүүлэн цохиж чадаад энэ монголын ард түмэнд өчүүхэн боловч гашуун зовлонг амсуулаагүйгээр энэ 15 жилийн дотор удирдан жолоодсоор ирсэн ба энэ 15 жилийн дотор ийм сайхнаар үндэсний хувьсгалыг мандуулжээ. Үүнээс хойш ч улам илүүгээр монголын хувьсгалыг мандуулан хөгжүүлж чадагч монгол ардын хувьсгалт намыг магтъя.

	Өө сэв эрэлхийлж өнцөг булангаар шагайн довтлогч өмхөрсөн Япон манжийн эзэрхгүүд манай хувьсгалт тугийн дор талхлагдан сөнөж манж хятад японы үгээгүй ардын хувьсгалын хөдөлгөөний туг газар бүр мандаж гайхал харгисуудын хүүр дээгүүр алхлан жагсаж газар бүрийн үгээгүй ардуудын улаан туг дэлхий дахинаа мандтугай.

	 

	 

	
ЖАНЖНЫ ТУШААЛ

	 

	Жанжны хатуу тушаал зальхай харгис зандалчин хултай нараас зах хязгаарыг занаж сэргийлэн завсардуулах явдлыг заавал олж мэдэх үүргийг хатуугаар хүлээв ээ.

	Хөх тэнгэрийн одон түгээмлээр бүрхэж хүн амьтны хөлийн чимээ тасарч хүйтэн сэрүүн салхины жавар сэнгэнэж эхлээд хүлээсэн тушаалын үүрэг жинхэлж шаардаад ирэхэд винтов буугаа чангаар атгаж бариад мөрөн дээрээ тавьж зүг бүрд ширтэн харж баатарлаг зоригтойгоор баруун зүүн тийшээ алхалж явсаар бараг шөнө дундын хир болгож ажиглан үзвээс шөнийн сэрүүн жавар ид хүйтэн болж зүг бүрээс хүйтэн жавар сэнгэнэж жигнэж дотоод биед хүйтэн жавар шингэж хүн амьтан бүгдээр унтаж чимээ анир нь нэгэнт тасарч ганц бие цасан дээр нааш цааш явах чимээ нь шар шар хэмээх дуу тодхоноор сонстож алсын уулын чандаас хүйтэн жаварт сарны сэрэл сая мэлтгэнэн жигдэрч мандах нэгэн үед ганц бие уйтгарлаж орон нутаг гэр бүлээ санаж нэгэн цаг сэтгэл хөдөлж санагдах боловч гэнэт өөрийн биеийг эзэрхэг засгийн үед хэрхэн дарлагдаж зовж явсаар эдүгээ хүрсэн ба тус улсын тусгаар тогтнох засгийг батлан хамгаалах хувьсгалт улаан цэргийн зорилго ба баатар жанжны хатуу тушаалыг бодож сахилга журмаа урьдаас улам хатуугаар сахиж мандан бүхий тунгалаг сарны гэрэл мэт өөрийн орныг гийгүүлэн хамгаалж баатар жанжны тушаалаар винтов буугаа чангаар атгаж балмад харгисуудын байн байн өнгөлзөх явдлыг бут цохин хариулахад хэзээ ч бэлхэн байна хэмээн өдөр шөнийн 24 цагт нүд цавчихгүй хил хязгаарыг батлан хамгаална.

	 

	
МАРТАШГҮЙ ЯВДАЛ

	Хуучин засгийн үед хоосон ядуу хүмүүс өвдвөл хог дээр хэвтэж хохирон зовж үхэхээс өөр хэн хүн түүнийг хэцүү бэрх байдлаас ангижруулахыг боддог билээ. 

	Харин сайтар санаж тэмдэглэх нь чухал биз ээ. Харгис засгийн үед халх монголын ард түмэн хатуу хүнд өвчин тусвал хайрлан хамгаалах эзэнгүй, аль газарт өвдсөн ахул арга тусламжгүй байсаар амь биеийг үрэгдүүлэхээс өөр амьдрах замгүй байсан эл бүхий л байдлыг биесээр хүлээн өнгөрүүлсэн тул эзэрхэг засгийн хорыг Эрх биш тэмдэглэх нь чухал бөгөөд ноёд хаадын эрхэнд Нохой Мал мэтээр дарлагдаж байх үед нийт монголын ард түмэн нялхас хүүхдийг хайрлах хамгаалах аргагүй, нялхас залуу хүүхэд нь талаар үрэгдэн сүйдэж үр үндэс тасрахад хүрч өөрийн монгол үндэсний өсөлт хөгжилт доройтож өнчин бэлэвсэн үр хүүхэдгүй болж үхэл зовлонгийн гаслан энд тэндгүй болж байсныг нь бид нар яахан мартаж болох билээ.

	Гагцхүү 11 онд ардын хувьсгал мандаж ард түмэн эрх чөлөөгөө олж авсны ач үрээр хийгээд ардын хувьсгалт нам засгаас өөрийн олон түмэн ардуудыг эрүүл мэнд байлгах тухай зүйл зүйлийн арга хэмжээ авч онц анхаарлыг таньж чадсаны үнэн үрээр манай монголын ард түмэн нь аливаа нэгэн аюулт хортой өвчин тахлаас айх явдалгүй тайван жаргаж хувийн аж ахуйг хөгжүүлэн буй бөгөөд мөнөөхөн харгис засгийн үед өвчтэй хүмүүс гудамжинд хог дээр хэвтэх явдал нь бүр мөсөн устаж цэвэршсэн төдийгүй аливаа нэгэн аюултай өвчнийг урьдаас сэргийлэх хийгээд өвчин туссан хүмүүсийг угтан авч эмчлэн эдгэрүүлэх буюу албадан эмчлэх зэргийн ард түмний эрүүл мэндийг улсаас эрхлэн явуулж улсын дотор ардын эрүүлийг хамгаалах яам ба эрүүлийг хамгаалах эмнэлгийн газруудыг өдий төдийгөөр байгуулж үлэмжхэн их бүтээл туршлагатай ажлыг явуулж буй нь бидний ард түмний өмнө ил тодорхой хэрэг боловч одоо хир ард түмнээс өөрсдийн ардын боловсон ёсны эрүүлийг хамгаалах эмнэлгийн чанар ба ашиг тусыг сайтар ойлгож мэдээгүй явдал олон байдаг бөгөөд энэ нь бидний ард түмний дутагдал даруй мөн болно. Харгис засгийн үед бидний ард түмний ашиг тусыг хамгаалж улсаас эрүүлийг Хамгаалах эмнэлгийн газрыг байгуулан өгөх ч байтугай мал нохой мэт үзэх буюу хээр тал буюу гудамж хог Дээр хэвтэж зовлон зүдүүрийг эдэлж байхад хэн биднийг асарч байсан билээ. 

	Үүнийг хэрхэвч мартаж үл болох бөгөөд бидний ардын засгаас бидний ардыг эрүүл мэнд сайхан байлгахын тулд боловсон ёсны эмнэлгийг хөгжүүлж байхад түүнийг даруй мэдэж феодал ёсны харанхуй төөрөгчдөөс ангижрах нь бидний ард түмний үүрэг даруй мөн болохыг хүн бүр мэдэх хэрэгтэй цаг болжээ.

	Энэ боловсон ёсны эмнэлэг бол нэгэнт олон улсын ард түмэн бүгдээр хэрэглэдэг шинжлэх ухааны эрдмийн ёсоор зөвийг олж шалгарсан үнэн бодитой эмнэлэг бөгөөд түүний эмч доктор нь хэдэн олон жилээр сургууль эрдмийг сурч төгссөн чадамгай мэргэжилтэн хүмүүс байх ба эмийн зүйл нь ямар өвчинд ямар эмийг хэрхэн өгч эмчлэх журам номлол нь цөм тодорхой шалгарсан бөгөөд мөн эмчлэх арга маяг нь ариун цэвэр аливаа өвчин эмчлэх зэвсэг багаж хэрэглэл нь цөм өвчин бүхэнд тохируулан боловсноор бэлтгэсэн ийм хүчин чадалтай эмнэлэг бөгөөд хуучин ёсны эмнэлэгт тийнхүү зүйл бүрийн хүчин чадал хэрэглэл байгаагүй буюу шинжлэх олсон тогтмол арга ба эмийн зүйл үгүйн дээр эмч нь олон жилийн мэргэжилтэй сургууль үгүй ба зөвхөн сүсэг бишрэлийн талаар холбогдуулан феодал ёсны харанхуй суртлыг баримтлан тааврын чанартай эмчилж байдаг нь ард бидний өмнө илэрхий хэрэг болох тул олныг нурших явдалгүй гагцхүү улс орныг батлан хамгаалах ба ард түмнийг тайван жаргаж суух аж ахуйг хөгжүүлэх явдал нь цөм эрүүл мэндийг чухалчлан боловсон ёсны эмнэлгийг шүтэж өөрсдийн биеийг арчлан хамгаалах нь бидний үүрэг хэмээхийг толгой дараалан ойлгож мэдэх нь маш чухал болохыг сануулна.

	 

	
УНШИГЧДАД

	 

	Энэхүү нөхөр Цэгмэдийн зохиосон «Хоньчин Найдан» гэдэг бяцхан найруулга нь үнэхээрийн сонирхолтой бөгөөд хэдийгээр зарим талаар дутагдалтай авч монголын үндэсний хувьсгалын уран зохиол найруулгыг хөгжүүлэх журмын хүрээлэнд тавтайяа нийлэлцэх зүйл хэмээн үзэх бөгөөд аливаа нэгэн уран зохиолыг заавал шүлэг буюу толгой холбож гүйцэтгэх гэх нь онц чухал бус бөгөөд энэ хүү Цэгмэдийн зохиосонтой адил мэтийн өөрийн үндэсний үнэн байдлаас үлгэрлэн авч найруулан зохиох нь туйлын чухал бөгөөд ялангуяа сүүлийн үед тус монгол орны дотор онцоор хөгжиж буй зүйл буюу хүмүүсийн явдал хийгээд бас бус олон зүйлийн ирээдүйн хүсэл эрмэлзлэг ба өнгөрсөн байдлаас авч үлгэрлэн гүйцэтгэх нь бидний уран зохиолчдын өмнө даруй шаардагдаж буй зүйл мөн болохыг сануулж нөхөр Цэгмэд ба бусад зохиолчид нөхдөөс энэ мэтийн зүйлүүдийг өргөнөөр бичиж улс төрийн уран сайхны зөвлөлд хүргүүлэн ирүүлж хэвлүүлж байхыг уриалсугай.

	 

	
ХЭЭРЭЭС ОЛСОН УРАН ЗОХИОЛ

	 

	Сүүлийн үед ардын үндэсний уран сайхныг хөгжүүлэх талаар хот хөдөөд эл ажлын оролдлогууд нэлээд өргөн болж буй бөгөөд нэн ялангуяа хот хөдөөгийн эрэгтэй эмэгтэй уран зохиолч нөхөд энд тэндгүй олширч уран шүлэг найруулгын зүйлүүдийг манай уран сайхны улс төрийн зөвлөлд бичиж ирүүлдэг явдал олширсоор болой.

	Гэтэл ялангуяа хөдөө нутгийн зарим уран зохиолч нөхдөөс өөрсдийн бичсэн уран зохиол шүлэг найруулгын зүйлүүдийг аян талын хүмүүсээр дамжуулан ирүүлэх явдал олон бөгөөд харин тэрхүү уран зохиолын зүйлүүдийг хоорондын аян талаар дамжуулан хүргэж өгөгчдийн зарим нь тэрхүү захидал зохиолын зүйлийг зохих газарт нь хүргэж өгдөггүй зуур замд нь хаях буюу энд тэнд орхиж үрэгдүүлэх явдал гарч байна. Юу хэмээвээс сая нэгэн өдөр улсын төв театрын байшин дотор албан хэрэг ажиллахаар явж байтал байшингийн нэгэн жижиг завсар зайд нэгэн дугтуйтай бичиг байв.

	Түүнийг авч үзвээс Сэлэнгэ аймгийн бололтой эмэгтэй Хандаас уран сайхны улс төрийн зөвлөлийн дарга тэргүүлэгчдэд хэмээсэн гарчигтай бичиг байна. Задалж үзвээс: Өчүүхэн миний бие өөрийн хувиас санасан бага зүйлүүдийг шүлэг болгон эвлүүлж гурван шүлгийг хүргүүлэв. Түүгээрээ хянан үзэж болох тохирох аваас сонин сэтгүүлд хэвлэж нийтэлнэ үү? хэмээн найдварласан ийм нэгэн бяцхан гэгээрлийн уран зохиолын зүйлийг олж авав. 

	Иймийн тулд урагш хот хөдөө эрэгтэй эмэгтэй уран зохиолч нөхөд өөрсдийн бичсэн зүйлүүдийг тухай бүр үрэгдүүлэхгүйг туйлаас болгоомжлох хэрэгтэй. Түүнчлэн зуур замд хүргэгчид нь уг зүйлүүдийг зохих газарт нь саатуулалгүй хүргэж байваас зохихыг сануулахаас гадна Сэлэнгэ аймгийн Ханд танаас бичсэн зүйлд манай газраас туйлын ихэд талархан баярлаж уг шүлгүүдийн зүйлийг үүгээр хянаж үнэн сонинд нийтэлж олон түмэнд сонирхуулав. Ханд гэгч таны бие өөрийн аймаг сум баг зэргийг тодорхойгоор бичиж олон нөхдөөс уран шүлэг найруулгын зүйлүүдийг үргэлжид бичиж тус зөвлөлд ирүүлсээр байх биз хэмээн уриалсугай.

	 

	
МОНГОЛ ОЮУТАН НӨХДИЙН ОРГИЛСОН ХӨДӨЛГӨӨН

	 

	Саявтар улсын дотоодыг хамгаалах газрын албан хаагчдын дотроос идэвх авьяас бүхий арав гаруй нөхөд уран сайхны зөвлөл лүгээ харилцан уран зохиолчдын бүлгэм байгуулж улмаар уран зохиолчдын товчооны тогтоолыг явуулж батлуулан хоёрдогч уран зохиолчдын чуулганы хурлыг явуулж дотоодын зохион байгуулалтын ажил хэрэг ба гишүүдийн бичиж ирсэн зүйлүүдийг хэлэлцэн шүүмжилж ажил хэргийг хөдөлгөн буй нь эл бүлгэмийн дотроос бичсэн зохиол найруулгын чанар нь нэлээд сайн зүйлийг бичсэн ба зохиосон найруулгыг тэндээ уран зохиолчдын бүлгэмээс ханын сонин гаргахад хэрэглэх ба заримыг нь соёлын зам сонин зэрэгт өгөхөөр буй гэнэ ээ.

	Энэ уран зохиолчдын бүлгэмийн дарга нь нөхөр Жамбал бөгөөд нөхөр Жамбалаас тус бүлгэмийн ажлын төлөвлөгөөг зохиож ажил хэргийг хөдөлгөхийн тулд нөхөр Самдан лугаа идэвхийлэн оролдож буй болно. Үүнд энэхүү нөхдийн ийнхүү идэвх авьяасыг гаргаж үндэсний уран сайхан ба уран зохиолыг хөгжүүлэх тухай онц идэвх гаргаж буйд улс төрийн уран сайхны зөвлөлөөс халуун баярыг хүргэж улмаар ажил хэргийг тасралтгүйгээр хөгжүүлэх буй хэмээн итгэн найдахаас гадна эдүгээ хувьсгалт залуучуудын төв хорооноос эрхлэн өөрийн гишүүдээр залуу уран зохиолчдын бүлгэм байгуулахаар бэлтгэн буй ба мөн хувьсгалт цэргийн дарга цэрэг нарын дотор уран зохиолчдын бүлгэм байгуулах ажлыг цэргийн театрын дарга нөхөр Санжидаас эрхлэн гүйцэтгэх даалгаврыг авч оролдон буй зэрэг нь уран зохиолчдын ажил хэрэг нь хөгжих зам мөрийг олж буй хэмээвээс зохих болой. Идэвхтэн оюутан нөхдөөс анхаарч эл шинэ оргилон хөгжиж бүхий үндэсний хувьсгалын зохиолчдын ажил хэрэгт ухасхийн оролцож хөгжүүлэхийн төлөөнөө тэмцэх биз хэмээн найдаж уриалсугай.

	 

	
СОЁЛЫН БАЙЛДААНЫ ЗЭВСЭГ

	 

	Монгол ардын үндэсний хувьсгалын соёлын зам хэмээх сэтгүүлийг анх хэвлэн нийтлэх болсноос хойш эдүгээ бүтэн 2 жил болжээ. Үүнд энэхүү сэтгүүлийг гаргах болсон учир нь 24 оны 1 сарын 12-нд Ардын сайд нарын зөвлөлийн 1 - р хурлаас үндэсний соёл боловсролыг хөгжүүлэх тухай гаргасан тогтоолын ёсоор ардыг гэгээрүүлэх яамнаас энэхүү сэтгүүлийг сар тутам нэгэн удаа тогтмол гаргаж байхаар шийдвэрлэж гүйцэтгэх болжээ.

	Энэхүү (монгол ардын үндэсний хувьсгалын соёлын зам) хэмээх сэтгүүлийн үндсэн зорилго болбоос тус орны тусгаар тогтох үндэсний хувьсгалын соёл боловсролыг хөгжүүлэх хийгээд феодалын ба буддын шашны харанхуй төөрөгдөл соёл суртлаас ард түмнийг ангижруулан салах ба түүний оронд өөрийн үндэсний хувьсгалын соёл суртлын мэдрэлийг төрүүлэх соёлын байлдааны зэвсэгт хүчин даруй мөн бөгөөд эл сэтгүүлийг хүрээлэн авьяас бүхий сэргэлэн чадамгай үндэсний хувьсгалын соёл мэдрэлтэй оюутан нөхөд болно. Соёлын зам хэмээх сэтгүүл нь 2 жилийн дотор өөрийн өмнө тавигдсан хүнд үүрэг зорилгыг чухамхүү хүрвээс зохих байдалд дүүрнээр хүргээгүй боловч ерөнхий журмын дотор үлэмжхэн их бүтээл туршлагуудыг олж ард түмний соёл боловсролын мэдрэлийг дээшлүүлэх хийгээд нам засгийн тогтоол бодлогыг биелүүлэх талаар олгосон тус багагүй болно. Учир нь сүүлийн үед соёлын зам хэмээх сэтгүүлийг захиж уншигчид олширсон ба мөн ч түүнд шинээр уран зохиол бичигчид олширч ардын ба оюутны сонирхол туйлын ихээр хөгжиж буй хэмээвээс зохино. Үүнд тус сэтгүүлийн коллеги ба ардыг гэгээрүүлэх яамнаас соёлын зам хэмээх сэтгүүлийг нарийн тодорхой төлөвлөгөөтэйгөөр уул үүрэг зорилго бүхий ажлыг хөгжүүлэхээр эхэлж энэ 26 онд соёлын зам хэмээх сэтгүүлийг ард олон ба оюутнаар хүрээлүүлэн олон нийтийн чанартайгаар хөгжүүлэх уг сэтгүүлийн чанарыг сайжруулах зэргийн ажлын төлөвлөгөөг тодорхойгоор үйлдэж энэ 26 онд бүгд 10 удаа гаргах ба сэтгүүл бүрд нэгэн төрлийн зүйлээр голлуулан бусад олон зүйлийн уран зохиолуудыг хамтруулан хэвлэх хийгээд ялангуяа тус сэтгүүлийн дотор соёл боловсролын ангийг онцлон бичиж зориуд суурийг эзлүүлэн гүйцэтгэх зэргийн төлөвлөгөөг биелүүлэхээр буй болой.

	Үүнд энэхүү соёлын зам хэмээх сэтгүүл бол тус орны тусгаар тогтнох үндэсний хувьсгалын соёлын байлдааны чухал нэгэн зүйл даруй мөн тул ард түмэн ба оюутан идэвхтэн нөхдөөс тус сэтгүүлийг хүрээлж хөгжүүлэхийг нийтээс уриалж тус сэтгүүлийг анх эхэлж хэвлэгдэх болсноос нааш хоёр жилийн дотор хөгжиж ирсэн байдал хийгээд өөрийн өмнө тавигдсан зорилгыг улмаар биелүүлэн чадах буюу феодалын ба буддын шашны харанхуй төөрөгдөл соёл суртлаас ард түмнийг ангижруулан салгах соёлын байлдаанд үлэмжхэн хүчин тус хүргэж чадахыг илэрхийлэн тэмдэглэсүгэй.

	 

	
БАС ШИНЭ УРАН ЗОХИОЛЧДЫН БҮЛГЭМ

	 

	Хувьсгалт цэргийн клубийн дэргэдэх бүх цэргийн театрын дарга нөхөр Санжид уран сайхны зөвлөлийн даалгаврын ёсоор тус театрын дэргэд уран зохиолчдын бүлгэмийг 10 гаруй хүмүүстэйгээр байгуулж цэргийн одон хэмээх сонинд уран зохиолчдын тухай тусгай булан эзлүүлж уран зохиол бичих ба уран зохиолчдын ханын сонин гаргах соёлын замд уран зохиол найруулга бичих уран зохиолыг хэрхэн бичиж байх тухай тусгай нөхрийг урьж илтгэл явуулж танилцуулах зэрэг анхны ажлын тогтоол шийдвэрийг гаргаж хөдөлгөн явуулж буй нь үнэхээрийн сайшаалтай хэрэг даруй мөн болохын дээр уран зохиолчдын ажил хэргийн хөгжих зам чөлөөтэйгөөр нээгдэж буйн шалтгааныг даруй гэрчлэн үзүүлж буй хэрэг мөн бөгөөд үүнийг урьд уран зохиолчдын ажил нь хөгжиж чадах байсан авч чадаагүй байсан нь одоо хөгжих шулуун замдаа оржээ.

	 

	
УРАН ЗОХИОЛЧДЫН ХӨГЖИЛТӨӨС

	 

	Уран сайхны улс төрийн заавар сануулга ба орон нутгийн удирдагчид болон идэвхтэн авьяастан нарын гавшгай хөдөлгөөний үрээр энэ хир зарим аймгийн төвд ший жүжиг, дуу хөгжим уран зохиолын зэрэг уран сайхны ажил түргэнээр хөгжих байдал үзэгдэж буй. Үүнд ялангуяа Дорнод аймгийн эвлэлийн хороо ба аймгийн удирдах нөхдийн анхаарал ажиллагааны үрээр мөн аймгийн төвд уран зохиолчдын 2 бүлгэм байгуулагджээ.

	Уран зохиолуудыг ирүүлсээр бүхий бөгөөд гол төлөв нь ард түмний хувьсгалт соёл хүмүүжил ба оюун мэдрэлийг дээшлүүлэхэд чухал хэрэглэгдэх зүйлүүдийг бичжээ. Иймд мөнхүү бүлгэмийн идэвхтэй уран зохиолч нөхөр Цэвэгмид, Пүрэв, Цэенжав, Дамдинсүрэн, Дүгэржав, Дашдондов, Шагдар, Жадамбаа, Долгорсүрэн, Батсүх, Дожоо, Дугаржав, Лувсандагва нарт уран сайхны улс төрийн зөвлөлөөс баяр хүргэн сайшааж эл үүсгэн бүхий ажлыг цаашид өрнүүлэх буй за. Бас уран сайхны ажлыг энэчлэн хөгжүүлэхийг нөгөөх аймгуудын удирдагч нарт уриалжээ. Үүнийг Ши Аюушийн бичсэнээс товчлов.

	 

	
УЛС ТӨРИЙН УРАН САЙХНЫ ЗӨВЛӨЛИЙН МЭДЭЭ

	 

	Одоо үе тус орны дотор театрын уран сайхны ажил онцоор оргилон хөдөлж хот хөдөөгийн соёлын олон байгууллагуудаас түүнийг хөгжүүлэхийн төлөөнөө ихээхэн анхаарлыг тавьж дор бүрнээ оролдон буй амой. 

	Үүнд театрын уран сайхныг тус орны дотор жинхэнэ театрчилсан ёсоор хөгжүүлэх буюу үнэхээрийн ард олны сонирхол сайшаалыг бууруулахгүй чанар хүчинтэйгээр хөгжүүлбээс зохих бөлгөө. Гэтэл сүүлийн үед зарим соёлын байгууллагаас театрын жүжиг театрын уран сайхны ажлыг ямар ч бэлтгэлгүй буюу аливаа уран сайхны талаар туйлын дутмаг ор нэрийн төдийгөөр гүйцэтгэх нь уран сайхныг чанагш хөгжүүлэх зам мөр хийгээд ард олныг сонирхуулан татах явдалд туйлын дөхөмгүй зүйл болно хэмээхээс гадна аливаа нэгэн хэвлэгдсэн хэвлэгдээгүй жүжгийн зохиолуудыг зарим газруудаас улс төрийн уран сайхны зөвлөлийн зөвшөөрөл баталгаа үгүйгээр гаргах хийгээд ялангуяа хэвлэгдсэн их бага зохиолуудыг өөрийн хир байдлаар тохируулан гаргаж буй хэмээн уул зохиолын утга учир уран сайхныг шууд бүрхэгдүүлэх явдал цөөнгүй болой. 

	Үүнд улс төрийн уран сайхны зөвлөлөөс зарлан нийтэлж журамлан дагаваас зохих зүйлүүдийг дурдваас:

	1. Аливаа нэгэн хэвлэгдсэн зохиолуудыг улс төрийн уран сайхны зөвлөлийн зөвшөөрөлгүйгээр аль ч газраас гаргаж үл болох ба мөн түүнийг засаж өөрчлөх явдлыг нэгэн адил журамлан дагаж гүйцэтгүүлсүгэй. 

	2. Аливаа нэгэн шинэ жүжгийн зохиолыг боловсруулан гаргах ахул тус зөвлөлийн зөвшөөрөл баталгаагүйгээр гаргаж үл болно.

	3. Орон нутгийн газар бол аймгийн төв дахь ший жүжгийн зохиолыг хянах хүмүүсээр батлуулан гаргаж болох бөгөөд харин аймгийн төв дэх комиссоос уул зохиолуудыг түүгээр батлан гүйцэтгээд хуучин зохиолыг зассан буюу шинэ зохиол хянасан алин боловч зохиолын нэгэн хувийг улс төрийн уран сайхны зөвлөлд ирүүлж даруй хянуулан батлуулбаас зохино.

	 

	
АЖЛЫН ХАЛУУН ХОЛБОО 

	 

	Улсын театр ба Ленин клуб энэ хоёр байгууллагаас уран сайхны ажлын холбоог шинээр байгуулж төв театрт орос ший тавьж үзүүлэх ба Ленин клубт монгол ший тавьж үзүүлэх зэргээр харилцан хэлэлцсэн ёсоор хоёр газрууд тус бүр харилцан нэжгээд удаа уул ажлыг биелүүлэн явуулжээ. Үүнд Ленин клуб, төв театр хоёр үүний урьд ийнхүү ажлын харилцаатай байсан удаа үгүй бөгөөд энэ нь шинэ бөгөөд улс төрийн чанартай туршлага бүхий зүйл болох тул эл хоёр байгууллагатай эл ажлыг улмаар үргэлжлүүлэн явуулах буй за хэмээн найдна.

	 

	
ОНЦ ЯВДАЛ

	Энэ 2 сарын 15 ба 16-нд

	 

	Цэргийн театраас Улсын төв театрт Тэнэг засаг, сохор чавганц хэмээх монгол үндэсний аялгуут жүжиг тавьсан нь маш сонирхолтой бөгөөд олны дур сэтгэлийг хангаж чадсан утга чанар төгөлдөр жүжиг болжээ.

	Энэхүү зохиолын утга нь харгис засгийн үеийн цэргийн ар гэрийн гачигдалтай явдал, цэрэг ардыг хэрхэн харанхуй бүдүүлгээр захирч байсан зэргийг тодорхойгоор үзүүлэн чаджээ. Үүнд энэхүү зохиолыг цэргийн театрын залуу уран зохиолч нөхөр Санжид зохиосон бөгөөд хөгжмийн аялгуу зэргийг цэргийн хөгжмийн сургагч нөхөр Лелина эрхлэн гүйцэтгэсэн нь маш тохиромжтойгоор гүйцэтгэж чадсан байна. Үүнд цэргийн театр нь анх байгуулагдсанаас янагш төдийлөн удаагүй боловч энэ завсар түүний бүтээлтэй ажил ба цааш хөгжих зам мөр нь тодорхойгоор илэрч буй болох нь гагцхүү цэргийн театрын жүжигчин нөхдийн гавшгай идэвх оргилсон хөдөлгөөний үр даруй мөн болно. Энэхүү аялгуут жүжгийг зохиох ба гаргахад тийм хялбар хэрэг бус бөгөөд энэ нь залуу уран зохиолч нөхөр Санжидын төрөлхийн сэргэлэн чадамгай авьяас хийгээд түүний идэвх оролдлого мохошгүй болохын үнэн гэрч даруй мөн болно.

	 

	
УРАН САЙХНЫ АЖИЛЧДЫН ӨМНӨ ШИНЭ ШААРДЛАГА ТУЛГАРАВ

	 

	Монгол ардын үндэсний хувьсгалын уран сайхны арван дөрвөн жилийн ой хийгээд улсын төв театрын 5 жилийн ойн их баяр болж улсын төв театр ба уран сайхны ажилчдыг тус нам засгаас энэ хэдэн жилийн дотор ажиллаж ирсэн ажлын бүтээлийг хангалттай хэмээн үзэж улмаар цааш өрнүүлэн хөгжүүлэхийн тулд улсын төв театр ба уран сайхны ажилчдыг онцлон үзэж сайшаан шагнасан байна. Энэхүү сайшаал шагналыг хүлээж бүхий уран сайхны ажилчин нөхөд бол энэ хэдэн жилийн дотор ардын үндэсний уран сайхны ажил хэрэгт идэвхийлэн зүтгэж явсны үрээр сайшаал шагналыг хүлээж буй хэрэг бөгөөд одоо тэдгээр нөхөд нь ардын үндэсний уран сайхны ажил хэргийг улмаар хөгжүүлэхийн төлөөнөө урьд урьдаас улам илүү онц анхаарал хүчийг шавхан гаргаж ажиллах шинэ шаардлага аргагүй тулгаран иржээ. Манай нам засгаас үнэлэн үзэж онцлон хөгжүүлэхийн төлөөнөө сайшаан шагнаж буй явдал дээр бидний уран сайхны ажилчид нөхөд өөрийн нам засгийн хүнд даалгавар итгэл найдварыг эрхбиш хэрэг ажил дээр зөв журмаар гүйцэтгэн хариулах нь туйлын чухал шаардлага даруй мөн болно.

	Үүнд ялангуяа улсаас нэр цол шагнагдсан дуучин хөгжимчин уран зохиолч зэрэг нөхөд бол тус бүрдээ уран сайхны мэргэжлийн туйлд хүрээд улсаас мэргэжлийн нэр цол шагнагдаж буй нь бус бөгөөд гагцхүү эдгээр нөхдийн он жил удтал уран сайхны ажилд идэвхтэй санаа тавьж ажилласны гавьяа зүтгэлийг илэрхийлж хөхүүлэн шагнасан хэрэг бөгөөд учир нь тус улсын уран сайхны ажил хэрэг ба улсын төв театр нь туйлын залуу шинэ тутмаар байгуулагдсан залуу уран сайхан болох учир түүний ажилчин боловч мөн нэгэн адил туйлын шинэ залуу уран сайхны ажилчин бөгөөд театрын уран сайхны мэргэжил нь хүрвэл зохих мэргэжилд хүрэх нь туйлын хол бөгөөд хүрэх ч болоогүй буюу уран сайхны мэргэжлийн туйлд хүртэл боловсорч дэвших нь олон жилийн ажлын дадлага ба сургууль боловсрол хэрэгтэй биз ээ.

	Үүнд одоогийн улсаас нэр цол шагнагдсан алдарт гавьяат дуучин хөгжимчин, уран зохиолч нөхдийн өмнө шинэ шаардлага онц бүтээлтэй ажлын туршлага нээгдэж байна. Иймийн тулд энэхүү улсаас нэр цол шагнагдсан нөхөд ба бусад уран сайхны ажилчид нөхөд нь тус нам засгийн өмнө өөрсдийн хүч чадлыг шавхан гаргаж бүтээл туршлагатай шинэ шинэ давшилт ололттой ажлуудыг гаргаж нам ба улс ардын өмнө өөрсдийн үүргийг гүйцэтгэж өгөх нь туйлын чухал шинэ шаардлага тул гарсан байна.

	Үүнд бидний уран сайхны ажилчдын өмнө чухам ямар ямар зүйлийн ажлууд юуны урьд шаардагдан байна вэ? гэвэл

	Нэг. Монгол ардын үндэсний уран сайхны мэргэжилтэн оюутан нар нь өөрийн нам засгийн бодлогыг бүрэн дүүрнээр ойлгож мэдсэн сэргэлэн чадамгай байвал зохих учир бидний уран сайхны ажилчин нөхөд юуны урьд өөрсдийн оюун ухааныг намын хүмүүжлээр зэвсэглэж, аливаа уран сайхны хэргийг намын зорилготой холбож намын журмыг хамгаалж хөгжүүлэх нь туйлын чухал хэрэг даруй мөн болох тул уран сайхны ажилчин нөхөд нь намын хүмүүжлээр хүмүүжихийн төлөө хүн бүхэн анхаарч гүйцэтгэх нь энэ өдөр бидний өмнө шаардагдаж буй хамгийн тэргүүн мөрний үүрэг болжээ.

	Хоёр. Уран сайхны ажилчид бол тусгай мэргэжилтэй оюутан нөхөд бөгөөд өөрсдийн уран сайхны мэргэжлийг улмаар дээшлүүлж хүрвэл зохих мэргэжилд хүрч дэвшихийн төлөөнөө хүн бүхэн санаа тавьж хичээл сургуулийг улмаар сайжруулахын төлөөнөө тэмцэх нь хамгийн чухал үүрэг даруй мөн болой.

	Гурав. Уран сайхны ажил бол олон нийтийн чанартай олон нийтийн төлөөнөө гүйцэтгэх хэрэг бөгөөд түүний ажилчид нь олон нийгмийн ажилчид буюу олон нийтийн соёл боловсролыг дээшлүүлэхийн төлөөнөө байлдагч цэрэг болох тул уран сайхны ажилчид нь юуны урьд өөрсдийн биес оюун ухааныг үндэсний ба улс нийтийн мэдрэлтэйгээр хүмүүжүүлэхийн төлөө санаа сэтгэлийг зовох, мохошгүй гавшгай ажилчин болох нь зайлшгүй болой.

	Үүнд бид нар юуны урьд өөрсдийн биесийг олны өмнө шударга сайнаар авч явах итгэл хүндийг олох ба хөдлөх бүр олон нийтийн ажлыг хийхийн төлөөнөө бүхий л мэдрэлийг хандуулагч онц чадамгай мэргэжилтэй идэвхтэн нөхдийн алдар нэрийг нам засаг ба олон нийтийн өмнө хүлээж чадвал бидний уран сайхны ажилчдын өөрсдийн өмнө шинэ шаардагдан бүхий зорилго бодлогыг бүрэн дүүрнээр хангаж чадах болно.

	 

	 

	
ДЭЛХИЙ ДАХИНЫ ОКТЯБРЬ МАНДТУГАЙ

	 

	Оросын үйлдвэрчин тариачин ард түмэн нь 1917 оны 11-р сарын 7-ны өдөр октябрын их хувьсгалыг мандуулж өөрийн улсын хаад ноёд харгис хөрөнгөтөн нөхдийг хувьсгалын хүчээр устган сөнөөж эрх чөлөөгөө олж авсан их баярын өдрөөс хойш бүтэн 18 жилийн дотор хувьсгалын хэрэг ажлыг өөрсдийн гар биеэр өрнүүлэн хөгжүүлж буй их баярын түүхт өдөр болно.

	Энэхүү түүхт баярын өдрийг гагцхүү оросын үйлдвэрчин тариачин ард түмнээс баярлаж өнгөрүүлэх хэрэг бус бөгөөд бүх дэлхийн олон улсын үйлдвэрчний үгээгүй ард түмэн бүгд нэг адил баярлан өнгөрүүлэх өдөр бөгөөд учир нь энэ октябрын хувьсгал бол гагцхүү оросын ард түмний хэрэг бус олон улсуудын ард түмний эрх чөлөөний хэрэгт нэг адил чухал холбогдох хувьсгал болой. Оросын үйлдвэрчин тариачин ардууд нь тус улсын үйлдвэрийн эзэд хөрөнгөтөн, баячууд, хаад, ноёд хийгээд мөн тариачин ард түмэн нь газрын эзэд баян тариачдын харгис хатуу мөлжигдлийн доор зүйл зүйлээр дарлагдаж тэсэхүй бэрх болж үйлдвэрийн түмэн иргэний манлай удирдагч багш Лениний байгуулсан эв хамаг большевик намын удирдлагаар орос улсын эзэрхэг түрэмгий хөрөнгөтөн газрын эзэд хаад ноёд хийгээд мөн хувьсгалын эсэргүү меньшевик, эсер зэргийн хөрөнгөтний ашиг тусыг хамгаалагч намуудтай эрс хатуугаар тэмцэлдэн явж ард түмэн нь эрх чөлөөгөө олж авсан байна. Үүнд 18 жилийн өмнө Орос улсын үйлдвэрчин, тариачин ард нь өөрийн ангийн эв хамт большевик нам ба түүний удирдагч Лениний онц оновчтой мэргэн удирдлагаар октябрын хувьсгалыг олон нийтийн оргилсон хөдөлгөөний хүчээр зэвсэг хүчийг хослон өөрийн улсын эзэрхэг түрэмгий харгис ноёд, газрын эзэд нарыг устган сөнөөж дараад улсын эрх, аж ахуй, соёл боловсрол бүхий л ажил хэргийг ард түмэн өөрийн гар биеэр хөдөлгөн явуулж тус орны доторх дарлагдсан олон бага ястан ард түмний эрх чөлөөг хувьсгалын хүчээр өгч тус бүрийн тусгаар тогтносон улс болгож тэдгээр улсуудын үндэсний улс төр, соёл боловсрол, эдийн засаг, аж ахуй цөм өөрсдийн хүч чадлаар хөдөлгөн явуулах хүртэл туслан тэтгэж хүмүүжүүлэн өгч улмаар СССР улсын дотор хувьсгалын их үйл хэргийг шинэ хувьсгалын ёсоор зохион байгуулж өөрийн нам засгийн удирдлага зааврыг зуун хувь дүүрнээр биелүүлэн чадаж байгаа нь дэлхий дахины их бага бүдүүлэг буурай аль ч улсуудын ард түмэнд ил тодорхойгоор турхиран сонстож улмаар дэлхий дахины олон улсуудын үгээгүй ард түмэн октябрын хувьсгалын их үлгэр замаар өөр өөрийн улсуудын эзэрхэг түрэмгий нарыг хувьсгалын хүчээр даран сөнөөх бэлтгэлийг өдрөөс өдөр улам улмаар хөгжүүлж байгаа цаг үе болно.

	Үүнд: Манай монголын ард түмэн нь мөн энэхүү октябрын их хувьсгалын ач үрээр тус улсын эрхийг гадаад дотоодын харгис этгээдүүдийн гараас ардын хувьсгалын хүчээр аваад эдүгээ бүтэн 14 жил болж улмаар нам засгийн удирдлагаар улс төр, аж ахуй соёл боловсрол, эр цэргийн хүчин чадлыг батжуулан хөгжүүлж дорно зүгийн олон бага улсуудын дотор хамгийн их амжилт бүтээл туршлага бүхий тусгаар тогтносон улс болж чадсан хэмээвэл зохих бөгөөд энэ нь юуны ач үр вэ? хэмээвэл гагцхүү октябрын их хувьсгалын ач хийгээд холбоот улсын тусламж хамгааллын үр даруй мөн болох тулд монголын ард түмэн нь ах дүүгийн журамт хувьсгалын холбооны халуун баярын мэдээг октябрын 18 жилийн ойн баярыг тохиолдуулан холбоот улсын ард түмэн ба түүний удирдагч эв хамт большевик хийгээд их удирдагч багш Сталинд халуун баярыг хүргэнэ. Оросын үйлдвэрчин тариачин ардын октябрын их хувьсгал улмаар дэлгэрч дэлхий дахины үгээгүй ардын октябрын хувьсгал болтугай.

	 

	
ХЭВЛЭЛ БОЛ ХУВЬСГАЛЫН УРАН ЗОХИОЛЧДЫН ХАЛУУН НӨХӨР МӨН

	 I

	Монголын ард түмнийг феодалын үлдэгдэл ба буддын шашны харанхуй төөрөгдлөөс ангижруулах хийгээд тус улсын үндэсний засаг төрийн тусгаар тогтнох соёл боловсролыг хөгжүүлэх явдалд хэвлэлийн зүйлүүд нь хамгийн чухал зэвсэг даруй мөн бөгөөд учир нь манай улсын засаг захиргаа олон нийтийн газруудаас хэвлэн нийтэлдэг зүйлүүд нь цөм тус улсын үндэсний тусгаар тогтнох засаг төрийг бататгах улс орноо хамгаалах, үндэсний соёл боловсрол аж ахуйг хөгжүүлэх ард түмний өдөр тутмын ажил хэргийг сайжруулах засаж залруулах сургаж боловсруулах зорилгуудыг хадгалсан хэвлэлүүд байна. 

	Феодалын бол энэ мэтийн нийт ард түмний ашиг тусын тул зориулсан хэвлэлийн зүйл байсангүй, харин гагцхүү манж хятад төвд энэтхэгийн зэрэг гадаадын хэл бичиг буюу түүх шастир, найруулга зэргээс өөрийн хэл дээр туйлын бүдүүлэг мод тугалган бараар дармалдан дарж байсан нь асар үлэмж бус бөгөөд тэдгээр барлал хэвлэлийн зүйлийн зорилго нь ер ард нийтийн аж амьдрал ба соёл боловсрол хийгээд улс төрд хэрэгтэй зүйлийг гүйцэтгэн байсан нь бус харин зөвхөн харьяат ард түмнийг хэрхэн харанхуй бүдүүлгээр мэхлэн дарлаж суухын үндсэн зорилгыг хадгалсан хоосон чанарын төөрөгдлийн зүйлүүдийг барлан нийтлэх зэргээр байсан нь зөвхөн феодал, лам ноёдын ангийн ашиг тусын тул байсан зүйл болно.

	Үүнд манай ардын үндэсний хэвлэл бол өөрийн нам засгийн зорилго бодлогын ёсоор ард түмний ашиг тусын тулд зориулсан хэвлэл болно.

	Одоо манай улсын дотор тогтмолоор хэвлэн нийтлэгдэж буй томоохон хэвлэлүүдийг тодорхойлбол бүгд 13 төрлийн хэвлэлүүд байх бөгөөд эдгээрийн нэгэн жилийн дотор хичээн удаа гаргадаг болохыг зөвхөн 25 оны тоогоор авч үзвэл, 429 удаа нийтэлсэн ба эдгээр 13 хэвлэлүүд нь тус бүртээ нэгэн удаагийн хэвлэлийг дундыг баримтлан бодвол нэг мянгаас 5 мянга хүртэл тоотойгоор хэвлэн нийтэлж тараадаг байна. Энэ нь зөвхөн улсын доторх тогтмол хэвлэлүүдийн тоо бөгөөд үүнээс бусад тогтмол биш нам эвлэл үйлдвэрчин засаг захиргааны зэрэг газруудаас хэвлэн нийтлэх зүйлүүд нь маш олон болно.

	 

	ҮНЭН СОНИНЫ ТУХАЙ

	 

	Үнэн сонин бол ардын хувьсгалт намын төв хорооноос долоо хоног тутам хоёр буюу нэгэн жилд 140 орчим удаа хэвлэн нийтэлдэг сонин юм. Намын үнэнд бичдэг зүйлүүд ба түүний зорилго нь тус намын ерөнхий удирдлага заавар тогтоол намын дотоодын олон нийт соёл боловсролын ажил улс орныг батлан хамгаалах олон нийтийн аж ахуй соёл боловсролыг хөгжүүлэх зүйлүүд дэлхий дахины олон улсуудын ард түмний хувьсгалын хөдөлгөөний явц түүний төв штаб Коминтерний удирдлага заавар ухуулга, тунхаглал, мөн СССР улсын хөгжилт хийгээд бас бус гадаадын олон улсуудын элдэв сонирхолтой мэдээнүүд орон нутгийн ажлын мэдээ өөрийн шүүмжлэл, үндэсний хувьсгалын уран сайхны шүлэг найруулал, тусгай зарлал сонсгол зэрэг зүйлүүдийг хэвлэн нийтэлдэг байна.

	Үнэн сонин бол өөртөө тусгай сонин сурвалжлагчтайгаар ажлыг өргөнөөр явуулдаг учраас түүний хөгжил нь үлэмжхэн бөгөөд тус улсын доторх улс төрийн ихээхэн хэвлэлийн нэг нь мөн болно.

	 

	ҮНДЭСНИЙ ЭРХ ХЭМЭЭХ СОНИНЫ ТУХАЙ

	 

	Үндэсний эрх хэмээх сонин бол засгийн газраас долоо хоног тутам 3 удаа буюу нэгэн жилд 200 орчим удаа хэвлэн нийтэлдэг бөгөөд мөн тусгай сонин сурвалжлагчтай болно. Үндэсний эрхэд нийтлэгдэх зүйлүүд нь бага хурал, сайд нарын зөвлөл, засгийн газрын хурлын тогтоол заавар тушаал хууль дүрмүүд хийгээд олон яамдын ажлын явц мэдээнүүд зэрэг намын үнэнд нийтлэгддэг олон төрлийн гадаад дотоодын соёл боловсрол аж ахуйн тухай зүйлүүд, сонирхолтой мэдээ зэрэг зүйлүүдийг хэвлэн нийтэлдэг байна. 

	Энэ хоёр сонин нь нийтийн чанартай улс төрийн зүйлүүдийг голлон нийтлэх улсын доторх ихээхэн хэвлэлийн нэг нь мөн бөгөөд ард түмэн ба нам засгийн холбоог баригч улс төрийн чухал хэвлэл даруй мөн болно.

	 

	ЗАЛУУЧУУДЫН ЭВЛЭЛИЙН СОНИН

	 

	 Залуучуудын эвлэлийн сонин бол залуучуудын эвлэлийн төв хорооноос долоо хоногт нэг удаа буюу нэг жилд 50, 60 шахам удаа хэвлэн нийтэлдэг сонин болно.

	Хувьсгалт залуучуудын эвлэлийн сонинд бичдэг зүйлүүд нь залуучуудын эвлэлийн дотоод зохион байгуулалт ба суртал боловсролын бүхий л ажлуудын тухай хийгээд гишүүн ба гишүүн бус залуучуудыг сурган хүмүүжүүлэх олон нийтийн ажил, тус улсын аж ахуйг, соёл боловсрол улс орныг батлан хамгаалах зэрэг ажилд эвлэлийн зүгээс хэрхэн туслалцах үндэсний уран сайхныг хөгжүүлэх зэргийн бас бус гадаад дотоодын сонирхолтой мэдээ, соёл боловсролын зүйлүүдийг хэвлэн нийтэлдэг болно.

	 

	ЦЭРГИЙН УЛААН ОДОН БА АЖИЛЧНЫ ЗАМ ХЭМЭЭХ СОНИНЫ ТУХАЙ

	 

	Улаан од хэмээх сонин бол цэргийн яамнаас эрхлэн долоо хоногт буюу нэг жилд 60 орчим удаа хэвлэн нийтэлдэг сонин болно. Улаан од сонинд нийтэлдэг зүйлүүд нь бүх цэргийн улс төр соёл боловсрол хийгээд цэрэг ардыг сурган хүмүүжүүлэх зэргийн зүйлүүдээр голлож бусад сонинуудад бичдэг зүйлүүдийг мөн нэг адил хэвлэн нийтэлдэг байна.

	Ажилчны зам хэмээх сонин бол Үйлдвэрчний төв зөвлөлөөс 2 долоо хоногт нэг удаа буюу жилд 50 орчим удаа хэвлэн нийтэлдэг сонин юм. Энэхүү сонинд нийтэлдэг зүйлүүд нь гол төлөв үйлдвэрчний эвлэлийн дотоод зохион байгуулалт соёл боловсрол аж ахуйг хөгжүүлэх тухай хийгээд үйлдвэрчний эрх ашгийг хамгаалах улсын ба олон нийтийн аж ахуйг үйлдвэрчний зүгээс хэрхэн хамгаалан хөгжүүлэх, ажилчин ардын сахилга батыг дээшлүүлэх зэргийн бусад мэдээ сонирхлын зүйлүүдийг хэвлэн нийтэлдэг байна.

	Үүнд бусад олон газруудаас тогтмолоор нийтэлдэг сэтгүүлүүд бол тус бүртээ өөрийн байгууллагуудын ажил хэргийн үндсэн бодлогыг биелүүлэх, ард түмэнд нэвтрүүлэн танилцуулах журамлан дагаж гүйцэтгэх хийгээд бас бус олон нийтийн соёл боловсрол аж ахуйд ашиг тус бүхий зүйлүүдийг нийтлэн гүйцэтгэдэг байна.

	Учир иймийн тулд хэвлэлийн зүйл бол тус улсын ард түмний соёл боловсрол аж ахуйг хөгжүүлэхэд туйлын ихээхэн суурийг эзэлж бүхий соёлын байлдааны нэгэн хурц зэвсэг нь даруй мөн болно. Хэвлэлийн ажлыг хөгжүүлэх хэвлэлийн зүйлд бичих нийтлэх явдал нь манай нам эвлэл үйлдвэрчний гишүүд ба ард түмний марташгүй үүрэг мөн бөгөөд бид нар хэвлэлийн ажлыг хөгжүүлж бичиг зохиол найруулгаар феодалын үлдэгдэл хоосон чанарын бурангуй суртлаас ард түмнийг ангижруулах үндэсний хувьсгалын соёл мэдрэлийг дээшлүүлэх явдалд хамгийн хялбар дөхөм хэрэглэвэл зохих зэвсэг мөн.

	Ардын үндэсний уран зохиолч нөхдөд үндэсний хэвлэл бол түүний халуун хань нөхөр нь мөн бөгөөд уран зохиолч нөхөд нь хэвлэл буюу бичиг зохиолын уран сайхнаар тус улсын ард түмэнд өөрийн үндэсний хувьсгалын соёл мэдрэлийг нэвтрүүлэх нам засгийн тогтоол бодлогыг бичиг зохиолын уран сайхнаар дамжуулан ард түмэнд таниулах хийгээд феодалын үлдэц бүгшмэл нуугдсан хорт суртал соёлыг нэгжин уудалж ард түмний оюун ухаанаас үлдэн зайлуулах хүнд үүргийг биелүүлэхэд асар үлэмжхэн ашиг тустай зүйл бөгөөд үүнд уран зохиолч нөхөд уран зохиолыг бичихдээ эрхбиш өөрийн нам засгийн үндсэн бодлого хийгээд тус улсын ард түмнийг феодалын бүгшмэл хорт суртлаас ард түмнийг ангижруулах зорилгыг хатуугаар баримталж аливаа бичих найруулах зүйлүүдийг тэр зүг чиглүүлэн хандуулж харвахыг гол анхааралдаа хадгалж гүйцэтгэвэл зохих буюу аливаа нэгэн зүйлийг зохион найруулахдаа тэрхүү феодалын хорт суртлын үлдцээс нэгэн зүйлийг боловч онож харвахыг хичээх нь чухал бөгөөд хэрхэвч энгийн зүгээр харвах явдлыг болгоомжлох нь бидний үүрэг юм.

	Иймийн тулд 26 оны соёл боловсролын жилд бидний нам эвлэл үйлдвэрчний гишүүд ба ард түмэн хийгээд ялангуяа уран зохиолч нөхдөөс юуны урьд хэвлэлийн ажлыг онцоор анхаарч хөгжүүлэхийг оролдох хийгээд бичиг зохиолын уран сайхныг аль болох зохихоор өрнүүлэн хөгжүүлэхийн төлөөнөө хүн бүр санаа тавьж ухасхийн оролцох биз хэмээн найдна..

	 

	
ҮХЭРЧИН ХӨВҮҮНИЙ БАЙДАЛ

	 

	Өвлийн дүн хүйтэн өөд болж хаврын халуун амьсгал ирж, урин дулааны цаг болж, өнтэй газарт өвөлжсөн өчүүхэн хэдэн үхэрт хөвүүн өөрийн дураар өвлийн дүн хүйтэнд алжаах зүдрэхийг бодолгүй явж өчүүхэн малуудаа онд оруулан одоо ч энэ биеийн өчүүхэн зуурын алжаалыг гаргах цаг болов гэж сэтгэлийг уудам тавьж айлыг хэсэж айргийг ууж явтал гэтэл саахалтын айлын сарлаг үхрүүд өвчин хүрч одоо үхсэн нь хэдийн тоонд хүрэв гэхийг сонсож ухаан мэдрэл тасарч улс амьтан лугаа хэрхэхийг зөвлөн хэлэлцээд байтал удалгүй уламжлан халдварлах уршигт өвчин урд хойдгүй газар бүрд дэлгэрээд, гаслангийн үүд нээгдээд, гарах зайлахын завсаргүй болж, гагцхүү мөнөөх хэдэн үхэрт хөвүүний үхэрт зайлшгүйгээр тусаж үндсээр үгүй болохыг завдан бүхий энэ үед ачтай тустай гэдэг нь аль ч хэрэггүй болж дур сүсэг буурч байх энэхэн зуур Улаанбаатараас улсын ард олны үндсэн хөрөнгө малыг арчлан хамгаалах малын эмнэлгийн газраас өвчнийг анагаах өдий төдий их бага эмч нарыг илгээж эл өвчин бүхий малуудыг эдгэрүүлэх гэсэн нь юу билээ гэж байтал удалгүй их бага эмч нар гарч эрүүл малыг холдуулан тусгаарлаж өвчин бүхнийг нь өдөр шөнөгүй эмчлэн эдгэрүүлж энэхэн хэдэн хот айлын өвчний үндсийг тасалж эрүүл мал бүхий айлуудын түгшүүрт байдлыг тайтгаруулж түмэн ардад түгээмэл тустай хэргийн үүдийг нээж төрийн байдал солигдож түвшин жаргах цаг ирснийг мэдрүүлэв. Иймийн тул төрийн хэрэг түвшин замаар хөгжиж явах тутам түмэн ардын хөрөнгийг арчлан хамгаалж болох байжээ гэдгийг хүн бүр юунд эс мэдэх ажээ. Мэдвэл тус нь багагүй буй за.

	 

	
МАЛЧИН АРДЫН ДАЙСАН

	 

	Энэ өдөр нүдгүй хар шуурга. Хэдэн мал нэг ч үгүй. Алга алга. Хойноос нь пад харанхуй шөнө ганцаархан явган, уналгагүй, шөнө орой болж байгаа. Хүн амьтан нэг ч үгүй газар цас гэдэг өвдөг тулсан их. Гарт барьсан юу ч үгүй. Харанхуй хар шугуй дундуур явлаа явлаа. Гэтэл гэнэт энд ч мод сүр сар, тэнд ч мод сүр сар гэнэт эндээс ч чоно тэндээс ч чоно айсуй, айсуй Мал мал минь яавал...

	Иймийн тул чоныг устгахыг чухалчилъя.

	 

	
МАРГААШ ЗААВАЛ

	 

	Их ажил гэж бэрхшээдэггүй, бага ажил гэж биширдэггүй, за гэж хүлээвэл ёо гэж хэлдэггүй идэвхтэй нэгэн залуу тэр өдөр өчүүхэн даалгаврыг гүйцэтгэхээр хүлээжээ.

	— Маргааш нь хүүе мөнөөхийг дууссан уу?

	Ээ харла гэж арай дууссангүй юм За маргааш заавал дуусгаж өгье.

	Нөгөөдөр боллоо.

	— Хүүе чи мөнөөхийг дууссан уу?

	— Ээ харла гэж бас л нэг завдал болж өгөхгүй байна. Аргагүй байна. За би маргааш заавал гүйцэтгэж өгье.

	Нөгөөдрийн маргааш нь болов.

	— Хүүе чи мөнөөхийг гүйцэтгэсэн үү?

	— Ээ золиг. Ээ золиг гэж бараг гүйцэтгэсэн юм сан. Энэ өдөр авчирч арай завдсангүй. За маргааш заавал авчирч өгье.

	— Үгүй чи маргааш заавал авчирч өгөөрэй. Гагцхүү чамайг хүлээж байна шүү.

	— За за маргааш заавал гүйцэтгэнэ.

	Дөрвөн өдөр өнгөрлөө.

	— Хүүе чи мөнөөхийг яасан бэ?

	— Ээ харла гэж би түүнийг чинь гүйцэтгээд гэртээ мартжээ. За, би маргааш заавал авчирч өгье.

	Таван өдөр боллоо.

	— За чи авчрав уу? 

	— За бүр золиг болоод явж байна

	— За юу болов?

	— Яах юу байх вэ? Мөнөөх даалгасан зүйлийг чинь гүйцэтгээд гэртээ тавьсан юм сан. Харин авчирч өгөхийн тэндээр үгүй болов. За яах вэ би маргааш заавал нэг дахин гүйцэтгээд авчирч өгье.

	— За яршиг нөхөр минь- Чи ер нь дэндүү их саатуулж байна шүү.

	— Үгүй. Үгүй заавал маргааш. Заавал маргааш авчирч өгнө. Би ямар худлаа хэлэх биш дээ. Одоо ч заавал маргааш гүйцэтгэнэ. Энэ бас хэцүү гүйцэтгэл шүү.

	 

	
ЭНЭ ЯМАР ИЛТГЭЛ БЭ?

	 

	Тэр хурал дээр нэгэн илтгэгч сахилга батын тухай санаа харамгүй илтгэжээ. Уул сонсогчид нь учрыг сонсохын өмнө унтах дур хүрч уг илтгэлийг гарчгаар төгсжээ. I

	Өгүүлэх нь:

	Илтгэгчээс: Нөхөд өө!. Одоо болбоос миний илтгэх зүйл туйлын чухал илтгэл байгаа юм гэж юу хийхийг болбол та нөхдөд зориулж болбол илтгэх зүйл байгаа юм аа. Энэ өдрийн миний илтгэх зүйлийн гол үндсэн утга чанарыг та бүгдээс сайтар нарийнаар ойлгож мэдэх хэрэгтэй бөгөөд миний илтгэх зүйл болбоос гагцхүү та нарын ашиг тусын тул бус нийт монголын дээр болбол тустай зүйл байгаа юмаа гэж. Ийм учраас миний илтгэх зүйлийг та нар туйлын анхааралтайгаар мэдэж танилцаад цааш олон түмэн ардуудад яах аргагүй нэвтрүүлэх нь чухал байна гэж тиймийн тулд миний илтгэлийг сонсохдоо та нар дуу чимээгүй гарч орж шуугилдахгүй төв шударгаар сууж сонсох хэрэгтэй гэж. Би уул илтгэлийг хийхдээ та бүгдийн ойлгож мэдэхэд болбол туйлын дөхөмтэй бүдүүн хар үгээр уран сайхантайгаар хэлж танилцуулах байгаа юм аа. Миний илтгэлийн дотор таван зүйлийн чухал зүйлийг дурдаж хэлэх байгаа юмаа гэж. Үүнд нэгдүгээр зүйлд дурдсан зүйлийг та бүгд юу юунаас илүү нарийн сайнаар үндэс утгыг ойлгож мэдэх хэрэгтэй гэж эл хоёрдугаар зүйлд дурдсан зүйлийг мөн яаж гүйцэтгэх вэ гэхийн тулд өөрийн санаа сэтгэлийг оргилуулан гаргах, хэрэгтэй байна гэж.

	Ийм ийм чухал зүйлүүдийг илтгэхдээ би туйлын товч тодорхой бөгөөд нарийн сайнаар илтгэнэ.

	Нөхөд өө! Та нөхөд бодоод үз. Өнөө үед бидний монгол улсын гүйцэтгэх ажил туйлын их бөгөөд гүйцэтгэхэд хялбаргүй байна гэж.

	Нөхөд өө! Тэрхүү их хүнд гүйцэтгэх ажил дээр миний илтгэлийг сайн анхааралтайгаар сонсох нь чухал гэж. 

	Нөхөд өө! Цагийг ашиглаж хэргийг бүтээх нь чухал байна гэж. Тиймийн тулд би болбол уг илтгэлийг туйлын товч бөгөөд тодорхойгоор илтгэх байгаа юмаа гэж

	За нөхөд өө! Одоо сахилга батыг зуун хувиар дээшлүүлэх хэрэгтэй байна гэж. Үүнийг хэлээд өөрийн илтгэлийг дуусгах цаг болжээ (энэ мэтчилэн байдлаар даруй 3 цаг болжээ)

	Энэ илтгэлийг сонсогчийн нэгэн нь нэлээдгүй их унтаж бас нэг сонин бага зэргийн зүүд зүүдэлсэн нь гүүний ухаанд ил тодорхой байжээ.

	Гэтэл энэ нөхрийн илтгэлээс ер юм мэдсэнгүй гэнэ.

	 

	
ГУРВАН ТЕАТР

	Улаанбаатар хот

	 

	Энэ 14 жилийн дотор монгол ардын үндэсний хувьсгалт соёл боловсрол ихээхнээр хөгжиж ард түмний идэвх авьяасыг оргилуулан хөдөлгөж ирэв ээ. Ялангуяа театрын уран сайхны ажил нь сүүлийн үед манай орны онцгой байдал ба ардын соёл боловсролын хир хэмжээгээр хөгжиж феодалын соёл суртлыг эвдэж устган ардын үндэсний хувьсгалт соёл боловсрол ба оюун мэдрэлийг бадруулан хөгжөөх шийдвэртэй байлдагч чухал нэгэн төрлийн зэвсэг болон чадаж буй амой. Үүнд Улаанбаатар хотноо гурван их театр байгуулагдаж түүний уран сайхны ажил ба алдар нэр нь алхам алхмаар өндөрсөж баймуй. 

	1-рт Улсын төв театр болох бөгөөд түүний ажлын гавьяа бүтээл нь саяхан болж өнгөрсөн түүний 5 жилийн ойн баяраар манай нам ба засаг хийгээд ард түмний өмнө тодорч сайшаагдан тэмдэглэгдсэн нь тодорхой бөгөөд нуршилтгүй болно.

	2-рт Ардын хувьсгалт цэргийн театр нь энэ 25 оны Ихээр шинэ тутам байгуулагдаж энэ завсар үлэмжхэн бүтээлтийг олж өдий төдий идэвхтэй авьяастан мэргэжилтэн нарыг төрүүлж цэрэг ба ардын дунд үндэсний бөгөөд хувьсгалын уран сайхны ажлыг өрнүүлж өөрийн зорилгыг хангаж манай соёлын байлдааны нэгэн хүчин болж буй. Үүнд: түүнээс энэ завсар (Тэсвэргүй сэтгэл, Баатарлаг байлдагч Цэрэг Янжив, 2-р корпусын тухай) хэд хэдэн жүжгийн зохиолыг зохиож боловсруулан гаргасан нь нам ба засаг, хувьсгалт цэрэг, ард түмний өмнө өөрийн үүргийг гүйцэтгэн чадаж буй хэмээвээс зохино.

	3-рт Хувьсгалт залуучуудын эвлэлийн төв хорооноос 25 он 2 сарын 18-нд Хувьсгалт залуучуудын тусгал театр байгуулж өөрийн идэвхтэн гишүүдээр театрын жүжигчдийг хуралдуулж уран сайхны ажлыг хөдөлгөн явуулснаас янагш үлэмжхэн бүтээл туршлагуудыг буй болгосон. Үүнд анх байгуулагдсанаасаа хойш 5 сарын дотор гурван их ший жүжиг ба амьд сонин нэгийг тус тус шинээр зохион найруулж боловсруулан гаргаж улмаар тус театрын жүжигчдийн уран сайхны мэргэжлийг дээшлүүлэх дуу хөгжмийг олон нийтийн чанартайгаар явуулсан хийгээд улсын их баяраар тусгай нэгэн өдөр ажиллаж олон түмний дунд уран сайхныг явуулсан зэрэг хөгжлийг олж чанагшид хөгжиж чадах нөхцөлтэй болж буй амой.

	Улаанбаатар хотын дотор оргилон хөгжиж буй энэ гурван театрын уран сайхны ажил нь нам ба засгаас тавьж буй зорилго бодлогыг биелүүлж феодал ёсны харанхуй төөрөгдлөөс ба түүний уран сайхнаас ард түмнийг ангижруулан авах соёл боловсролын уран сайхны соёлын байлдааны тэргүүн мөрний гавшгай байлдагч хүчин нь болж чадсан тул нам ба эвлэлийн гишүүд ард түмнээс түүний ажил хэргийг онцоор анхаарч тойрон хүрээлж улмаар хөгжүүлэхийн төлөөнөө санаачилгыг тавих нь чухал болжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


1973 оны хэвлэл “Ши. Аюуш - ТҮҮВЭР ЗОХИОЛ” номын ХАВСРАЛТ

	1. Амьд сонин зэргийн онц сонирхолтой жүжгийн зохиол. Эвлэлийн Төв Хорооноос 1929 онд Улаанбаатар хотонд тусгай ном болгон хоёр мянган хувь хэвлүүлсэн.

	2. Хатан Долгор, харц Дамдин гэдэг аялгуут жүжиг 1933 онд зохиогдсон 1935 онд Улаанбаатар хотонд тусгай ном болгон мянган хувь хэвлэсэн. 

